
ḎIKARR BUṮTHUNAMIRR GAKAL
1 Gorinlil Dhäwu 15:58 (DNT)
Marrkapmirr ḻuṉdu walal ŋarraku, dhärriny walal gi wuṉḏaŋarrnha yan,
yakam nhumalany dhu ŋunhiwungil’maram ŋula nhaliynydja. Biyak bili gi
ḻay-ḻayyurrnydja ŋunhilin bili yan djämaŋurmudja nhamukala Garraywala,
bili nhe marŋgi ŋunhi nhanuny Garraywuny djäama yaka warray waliwaliŋu.

Dhiyalnydja djämaŋur ŋunhi ŋuli ga Ḏikarr buṯthun mala, Ḏikarr djämamirriny mala
ŋuli ga lakaram wanhami mala walal ga dharra djamaŋur ga nha walalaŋ gakal.
Waŋgany, marrmany gakal ŋorra ŋurukurruw ḏikarr djämamirriw ŋunhi walal ga
baḏak margithirr buṯmaranharaw ga ŋunha banydji walal ŋoyŋur, ḻurrkunṉurnydja
galiŋur gakal ga ḏikarr djamamirr ŋunhi ŋayi bilin dhawaryunawuynha,
ḏämbumiriwŋur galiŋur gakal Ḏikarr djämamirr ŋunhi gumurr marŋgin yiṉḏiw
ganharaw ḏikarrwu. Dhuwaliny ŋunhi warrpam djamamirr mala ŋuli ga malthuna
nhanŋu dhärukku. Nhamunha gakal djamamirriw mala ŋunhiyiny ga maŋutji lakaram
walal nhamunha dhuŋgarra walal djama. Yurrnha limurr ŋuli nhama walalany walal
ŋuli Ḏikarr djama marram.
Bitjan bili nhakun dhuwalatjan dhukarrkurr, djamany nhe ŋuli marrtji ga
dhadharmaraman Godku rom yurr bayŋu dhu yolthu nhama. Ŋunhi nhe dhu djäma
ga ŋuthan yuwalkkunhaminyaray romthu, nhuŋu “Gakaltja” dhu marrtji maŋthuna
Gurrupanmi nhunapinya nhe God waŋarrwal djämalil nhokal walŋaŋur ga nhaŋu
nhanŋu Godku manymak rom nhokal walŋaŋur.

BUKUMIRRIYANHAWUY DHIYAK WALUW

God bapa, buku-gurrupan nhuna ga ŋunhi nhe ŋarrany galkikum djamaw nhuŋu.
Ŋarra marŋgi ŋunhi muḻkurr nhokal yan dhu ga dharraḏamaram, ŋarrany dhu bayŋun
dhiryun.

GODKU DHÄRUK BILIŊUWUY NHUŊU DHIYAK BALAŊUW

Nhinay ŋarra ŋuli ga walŋay ŋunhi ŋarra gurrupanmirr ga märrliliyanmirr
warrpamthun Godkal ga djämalil nhanukal! Ŋunhi ŋarra ŋuli djämany nhanŋu
yuwalkkunhaminyaraynydja, ŋarraku birrimbirrwuny gakal ŋuli malŋthuna! Ga
djäamany ŋarraku ŋuli ŋuthana, ga bulu Godku manymak rom ŋuli malŋthun
ŋarrakal walŋaŋur.

GODKU DHÄRUK MAŊUTJI LAPARAŊ BIRRKAYUNARAW – 274 WALU
ŊARAKA ŊUPAN
Yeburuw 6;10

Luk 19:1-27; Manikay Mala 103-104



MINYDJI-MINYDJIMIRR GARKMAN
Djayimguŋ dhäwu 1:14-15
Ŋany yuwalktja ŋuli ŋunhi yolŋunhany dharrwunum ŋuriŋiyi bili yan
nhanukiyingal ŋayi yatjkurruy djälyu, ŋuruŋiyin ŋuli ŋunhi ŋanyanhany
gaṯmaram, bala ŋayi ŋuli galkirrin yätjkurrulilnydja. Ga ŋunhi ŋayi dhu ga yolŋu
bitjandja bili nhanŋuwuynydja ŋayi djälwu malthun, beŋuryiny nhanukuyinguŋ
guyanhawuyŋur djarrpi’kunhaŋurnydja dhu dhwaṯthundja ga yätjkurrnha yan,
bala ŋayi dhu ŋunhi yurrnha nhakun djäma yätjkurrnydja, ga ŋinhiyi
yätjukurrnydja dhu ŋuthanna yindithirrnha ŋayaŋuŋurnydja nhanukal, yan
bili-i-i-i, ga dhiŋgam ŋayi dhu nhanukiyingal ŋayi yätjkurruy.

Warrakangal mala wäŋaŋur ga romŋur, minydji’minydjimirr Garkman marrtji ŋuli
dhadhar'yun ŋoy’gurr ḏolpuyŋuwurr ga retjagurr wayalaŋur diltji, yurr ŋuli dharrany
djakaṯthuna ga balany wiripuwurruŋgalnydja warrakangal mala. Nheny nhaŋu, dhiyaŋiyi
Garkmanthu ŋuli ga ŋayatham minydji’minydjimirr rumbal, latjun dhika minydji ŋunhi ŋuli
maŋutji nhirrpan yindiny mala warrakannha, nha ŋuli Yindi warraknthu buma ŋunhi
Garkmannha, dhakay-ŋama walal ŋuli nhakun walal ŋuli djambi ŋuruŋiyi yan Minydjiy
mala rumbalŋur nhanukal Garkmangal.
Miriŋuny ŋuli yaka wo bayŋun lakaranhami ŋanyaŋinya ŋayi yindilil wo yindigurr wo
bayŋun limurr dhu nhama ŋanya. Ga balanya nhakun dhuwal Minydji’minydjimirr
Garkmanthu ŋuli ga gama butjin ŋunhi ŋaŋ-ŋaŋthun ŋuli ŋunha yindiny mala
warrakannha, ŋuruŋiyi botjinthu nhanukal rumbalŋur ŋayi ŋuli gunganhamirr. Ga bulu
ŋuruŋiyi botjinthu ŋuli gurrupan unha yindiny mala warrakannha guyaŋanhawuy, marr ga
walal dhu yakan bulu galkithirr nhanukal. Balanya ŋunhany! Godthu ŋuli gurrupan nhuna
nhanŋuwuy ŋayi Dhäruk gunganharaw nhuŋu ga bulu ganydjarr nhuna ŋuli gurrupan marr
nhe dhu muka dhaṯthunawuynha nhinany bitjana bili. Yakan djalwu yatjkurruw malthurr:
dhuwalin Gnaydjarrnydja gurrupanawuynha nhe dhu dharran ḏdalthiurrnha.

BUKUMIRRIYANHAWUY DHIYAK WALUW

Buku gurrupan ga, Garraynha ŋunhi nhe ŋarrany ga dhaṯthuna nhokal Dhärukthun. Ga
dharaŋanawuyyu ŋuruk dhärukgu malany, ŋarrany dhu ga yakan maŋutji bambaygum
Yatjkurruy birrimbirryu

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhu ga yakan wawu marrtji beŋur yatjkurruwalnydja gakalŋur mala, baythi ŋunhi
nhatjinya mala nhanŋu gakal, ŋarrakuny walŋa Dhuwal wundaŋarrnha ŋunha Godaklnha
dhärukŋur: Yatjkurruw birrimbirrwu bayŋun dhaḻakarr dhuwandja ŋarrakalnydja!

GODKU DHÄRUK MAŊUTJI LAPARAŊ BIRRKAYUNARAW – 275 WALU
ŊARAKA ŊUPAN
1 Djon 2:16

Yitjaya 56-58, Gulutjaylil 4



MAŊUTJIMIRIW NHAKUN WARRNYU
Djatjuwa 6:2 (DNT)
Bala Garraynydja waŋanan Djatjuwaw, “ Ya’, ŋarra gurrupara
Djarikawnydja nhokalnha goŋlil, ga warrpam mala walalaŋ
buŋgawa ga miriŋumala”.

Nheny dhu mak ganyimthuna dhiyakiyi yäkuw “maŋutji bambay nhakun
Warrnyu” warrpam marŋgi, ga dhuwali dhäruk baman walal gan bitjuarr
lakaraŋal yan bi walal maŋutjimiriwnha mala. Warrpam Warrnyuy mala ŋuli
ga nhama. Yurr ganydjarrnydja walalaŋ ga ŋorra buthuruŋur ŋunhi walal
ŋuli rirraky ŋama wo djäma ŋunhithi rirrakay ŋuli malthun nhaltjan walal
ŋuli waŋa ŋuruŋiyin ŋuli lakaram ŋunhi ŋula nha ŋunha gumurrŋur dharra
ga walalaŋgal. Ŋunhi walalaŋ maŋutji.
Garraywalaŋimirr yolŋu, limurruŋguny maŋutji nhanharaw ga Godku
dhäruk. Dhäruknydja ŋayi ŋunha gaykarraŋ: nhoka guyaŋanhawuyyu nhe
dhu ga ŋunhi djämany. Yurrnha Yindi ŋunhi waŋa yäku Djarikow goŋ
gurrupar Djatjuwawal, ŋurruŋuny ŋayi nhaŋal. Ŋunhi nhe dhu marram
nhaku ŋayi ga djalthirr nhuŋu, ŋurruŋuny nhe dhu muḻkurryu nhokal djäma
ŋayi dhu maḻŋthun. Ŋaku rirrakay Godku dhäruk ga bala nhaŋun nha ŋayi
ga gurrupan nhuna ŋunhi bayŋu n he dhu wuŋuḻiyun nhanukal.

BUKUMIRRIYANHAWUY DHIYAK WALUW

Garray, ŋarra ga bukumirriyam nhokal ŋunhi ŋarra dhu marrtji dhawaṯthun
dhiyaŋ waluy, buthuru bitjun nhuŋu dhärukku, ŋarrany dhu marraman
warrpamnha nha mala nhe ŋarrany gurrupar!

GODKU DHÄRUK BILIŊUWUY NHUŊU DHIYAK BALAŊUW

Ŋarra ga nhama dharrwa dhurrwara mala marrtji ḻapthun yurr manymak
mala rom dhiyaŋ dhuŋgarray! Ŋunhi ŋarra ŋuli ŋamany rirrakaytja
ŋunhithiny Dhäruknydja, ŋayiny ŋuli dhiyal rom malŋthun marrtji Godkuny
wawunkunhawuynydja mala.

GODKU DHÄRUK MAŊUTJI LAPARAŊ BIRRKAYUNARAW – 276 WALU
ŊARAKA ŊUPAN
Ŋurruyirryunawuy dhäwu
13:14-15

Yitjaya 59-61; 1 Dhatjalunika 1



GODKU ŊAYAŊU GANYIMTHUNA ROM
Djon 9:6
Ga dhäŋur beŋuryiny waŋanhaŋurnydja, bala ŋayi yan Djesuynydja
dhupthurr munatha'lila, ga djämany ŋayi ŋunhi ŋurruk-nhirrparnydja
djuḏum'kuŋala ŋuriŋi ŋälyuny nhanukiyingal ŋayi. Bala yan ŋayi ŋunhi
mam'maraŋalnydja nhanukalnha bambaywalnha yolŋuwalnydja
maŋutjilil, maŋutjin biḏi'yurr.

Dharrwa Garraywalaŋamirr mala ga mirithirr guyaŋa ga nhama ŋunha gamurru
ŋunhi nhaltjan limurruŋ ŋuli Godthu djäma manymak rom ga mel- gurrupan,
Yurrnha walal ŋuli Godkal marrtji ga gama ŋunhi walalaŋ bukumirriyanhawuy,
ŋurruŋuny walal ŋuli ga muḻkurrlil galkan yatjkurr mala bala ga mirithirrnha
guyaŋa. Ŋunha dhäruk Godkuny, limurr ŋuli nhama Godnha ŋayi ŋuli bäki
bawalamirr rom malany ŋayi dhu guŋgayun nhuna. Nhakun Dhuwal dhiyaŋuny
bala Dhäwu, Garrayyu ḏukmaraŋal maŋutji bambaynha ḏirramuny yurr
djuḏumlil ŋayi dhupthun bala biḏiyuna ŋanya maŋutjin. Ganany balaŋ ŋayi
Garray Djesuy yan ḏukmaranhan yan ŋanya goŋthun.
Dhuwal djorra’ dhäruk ga mel gurrupan, baythi ŋunhi nha mala rom ŋoy
ganyimthunhamirr, Godthu ga ŋayatham ganydjarr ŋayi dhu djawyun nhuna
nhaŋur mala yatjkurruŋur romŋur. Yaka gi warguyurr nhaltjan, nha, wo nhatha.
Dhuwal nhe ŋuli ga djäma Godku ŋunhi ŋayi gilkilyunamirr ga mulkuru nhanŋu
rom. Yan marr- nhirrpanmirr nhanukal, baythi nhany mala.

BUKUMIRRIYANHAWUY DHIYAK WALUW

Garray, God, gaŋu ŋarrany ŋunhi ŋarra dhu ga garrin dhipal yuṯalilnha weklil.
Gaŋu manymak ŋarrakal gurruṯumirriwal ga ŋarrakal, baythi ŋunhi nhany mala,
Djesuwal yäkukurr.

GODKU DHÄRUK BILIŊUWUY NHUŊU DHIYAK BALAŊUW

Dhuwal ŋarra ŋuli ga djäma Godku ŋunhi ŋayi ŋuli ga djama ŋoy
ganyim’thunamirr rom! Baythi ŋunhi wuṉḏaŋarr, ḏal wo baythi dhu ŋunhi
bayŋu malŋthun ŋarraku, ŋarrany djulkmaraŋal bili Godthu ŋarrany gurrupar
ganydjarr djulkmaranharaw ŋuruk yatjkurruw birrimbirrwu!

GODKU DHÄARUK MAŊUTJI LAPARAŊ BIRRKAYUNARAW – 277 WALU
ŊARAKA ŊUPAN
1 Gorinlil 1:27

Yitjaya 62-64; 1 Dhatjalunika 2



DHÄRUK DHUWAL NHUŊU NHAKUN NAMURA

Djayimguŋ dhäwu 1:22
Yo, ŋäkuny God-Waŋarrwuny dhäruk, bala djämamirriyaŋun yänan ŋunhi
nhaltjan ŋayi ga God-Waŋarr waŋa nhokal. Ŋuli nhe dhu ga ŋunhi ŋäma
ganarrthamany, ŋunhiyiny nhakun nhe ga mayali'-wilkthunmirra nhunapinyan
nhe.

Dhuwali mala dhäruk “Munatha waŋa dhuwal nhuŋu Ṉamura” warrpamthu ŋuli ga
Dhuwal dhäruk bäki marr walal dhu marr-yuwalkmirriyirr ŋunhi dhurrwarany mala
manymaktja dhu lapthuna. Dhäruknydja Dhuwal gan waŋan beŋur bamanŋuwuy wakal
walal gan buḻyun ga beŋuryi djorraŋur yäkuŋur, Shakespeare’s play The Merry Wives of
Windsor, walal marramany dhuwali dhäruknydja “Munatha waŋa Dhuwal nhuŋu
Ṉamura” ga dhäwu ŋayi yindiny ga bitjan waŋa “nhaku muka Dhuwal munathany wäŋa
ŋarraku Ṉamura, ŋunhi ŋarra dhu yikiy laparam”. Ŋurruŋuny dhuwali dhäruk gama
ŋunhi dhiyaŋ munathay wäŋay ga ŋayatham yurr dhu lapthundja ganydjarryun ga
djämaynha. Djäma gumurrliliyam yurr yaka ŋayaŋumirriyirr bala ŋuli ḏalthirrnha.
Ga bitjan bili, God waŋarrwal dhärukthu ga marŋgikum limurruny marr limurr dhu
ŋayatham ḏalkum God bapaw wäwunkunhawuy rom ŋunhalatjan djämakurr, dhäruk
marranhawurr ga Marr-yuwalkthinyawurr. Godku dhäruk Dhuwal balanya nhaku
dhukarr mel gurrupan ga yolŋuwal mala Garraywalaŋumirriwal, ga ŋayatham ga
walŋamirr munhdhurr, balanya nhakun muthiyarra ŋunhi ŋuli gama ŋayaŋu gan rom
limurruŋ. Yaka ŋayi dhuwali gana limurr dhu ga ŋama yan dhäruk Garraywu:
djämamirriyaman limurr dhu ga. Balanya nhakun laparaman limurr dhu ŋunhi Maypal
Ṉamura bala marraman muthiyarrany djinawany, nheny dhu ŋayaŋuliliyaman ŋunhi
dhäruknydja marr nhe dhu marraman ŋunhi ŋarrmaŋnydja.

BUKUMIRRIYANHAWUY DHIYAK WALUW

Garray, guŋgayurr ŋarrany marr ŋarra dhu yuwalkum nhuŋu dhärukku,ga malmaram
dhawaṯmaraman dharrwan ŋarrmaŋ dhiyaliyi dhärukŋur.

GODKU DHÄRUK BILIŊUWUY NHUŊU DHIYAK BALAŊUW

Godkalnydja Dhärukŋur ga ŋorra birrimbirrwu ga rumbalku warraŋulwu ŋarrmaŋ
malany, ḏarrtjalkkunhamirr rom ŋarra ŋuli marram ŋuliwitjan romkurr. Ga ŋunhi ŋarra
dhu djamamirriyamany, ŋayiny dhu malŋthuna. Walŋa ŋarraku ŋuli ga buku bakmaram
, dhurrwarany ŋuli marrtji lapthuna, nhaltjan ŋarra dhu ŋunhi djämairriyam ŋayiny dhu
ga mel warraŋul malkthun.

GODKU DHÄRUK MAŊUTJI LAPARAŊ BIRRKAYUNARAW – 278 WALU
ŊARAKA ŊUPAN
Djayimguŋ 2:17

Yitjaya 65-66; 1 Dhatjalunika 3



BALAN GARRI WAŊALIL ŊUNHI ŊAYI WAWUNKUŊAL

Gulutjaylil Dhäawu 1:13
Ŋäthilnydja limurr gan ŋunhi nhinan ŋunhili buku-munha'ŋur yan
romŋurnydja, ŋunhi gan yätjkurruy limurruny ŋayathaŋal, yurr ŋayipiny
ŋunhi God-Waŋarryuny walŋakuŋala limurruny beŋuryiny ŋunhi
buku-munha'ŋurnydja romŋur, bala yan ŋayi nhirrparnydja limurruny
ŋunhiwiliyin Gäthu'mirriŋuwala nhanukalaŋuwal romlilnydja, ŋunhi ŋayiny
ga God-Waŋarrnydja mirithirra yan märr-ŋamathirr nhanŋu:

Dhäŋur beŋur ŋunhi gumurr ḏalŋur ga gumurr märi’mirriŋur romŋur, dharrwa yolŋu
ŋuli bilyun Godkalnha, ŋunhi ŋayi ŋuli muka dhawaṯmaramany walalany beŋuryiny
gumurr märi’mirriŋur romŋur, dhuŋgarra ŋunhi ŋuli ga bayŋu manymak malŋthun,
ga gumurr ḏalŋur. Yurr, walal ŋuli muma ŋunhi gama nhumalany ŋuli dhwaṯmaram
beŋuryi yan bi ŋunhi yakan Godku wäwaunkunhawuy. God ŋuli ga djalthirr ŋayi dhu
dhwaṯmaram beŋiuryi bukumunhaŋur balan djeŋarramirrililnha walŋalil.
Yolŋu mala Yitjiralpuyŋuny ga nhinan gan weyinŋumirrnha Yitjippuyŋuwal walalaŋgal
yulŋu-yulŋuwal mala romŋur bala dhawaṯthurrnydja walal Mawtjitjkalawurrnha yurr
Godkalawurr yan ganydjarrkurrnydja. Yurr walalaŋ dhäwuny bayŋu gulyurr ŋunhili
ŋunhi walal dhawaṯthurr Yitjipŋur. Walalaŋ guyurr dhwaryurr unhi walal gulŋiyinan
bala wäŋalil wäwungunhawuylilnha ŋunhi waŋa ŋayaŋu ganan dhu ga nhina. Balanya
nhakun Godthu nhuna bilmaraŋalnha balan bitjarra nhanukalnha wäŋalil, ŋunhithin
ŋunhi ga ŋorra manymaknha rom, ḏukthunamirr rom, ga ŋayaŋu ganan rom.
Dhawaṯmaraŋalnydja ŋayi nhunany ga ŋayaŋumirriyin nhuŋu ŋunhi nhakurr nhe
garrin ŋunhiny bulun manymak yakan nhakun ŋunhi nha nhe ganarrthaŋal ḏiltjiy.

BUKUMIRRIYANHAWUY DHIYAK WALUW

Garray guŋgayurr ŋarrany ŋarra dhu ga marrtji dhuwaldjanthi djeŋarramirriwurr
dhukarrkurr ŋunhi nhe ŋarrany dhawaṯmaraŋal dhipali, marr ŋarrakal dhu
walŋaynydja muka ga mel gurrupa nhunanhany. Yow Yow.

GODKU DHÄRUK BILIŊUWUY NHUŊU DHIYAK BALAŊUW

Ŋarrany walŋathinan dhipuŋur djaytingalnydja goŋŋur. Dhuwal ganydjarr ŋunhi
bukumunhawuy yakany dhu ga ŋayatham ŋarrany. God-Waŋarryu ŋarrany yaka yan
dhawaṯmaraŋal dhipuŋur mariŋur, gaŋal ŋayi ŋarrany balan ŋunhi wäŋalil ŋunhi
wäwungunhawuy mala bilin malŋthunawuynha.

GODKU DHÄRUK MAŊUTJI LAPARAŊ BIRRKAYUNARAW – 279 WALU
ŊARAKA ŊUPAN
God waŋarrwuŋ djämapuy mala
26:18

Djaramaya 1-2; 1 Dhatjalunikalil 4



MUPIW ROM
Rawumlil dhäwu 8:28
Yo. Limurr marŋgi dhiyak. Ŋunhi ŋuli ŋula nhä rom maḻŋ'thun dhiyal limurruŋgal
gali'ŋur, bäydhi ŋayi ŋula manymaktja, ga bäydhi ŋayi balanyany rom nhakun
ŋunhi galŋa-miḏikinyamirrnydja, ga warwumirrnydja, yurr limurrnydja dhu ga
ŋunhi märram ŋamakurrnha yan God-Waŋarrwuŋuny dhuwalatjandhiny ŋunhi
romgurr malaŋuwurr. Yo, bäydhi ŋayi dhu dhuwandja mala ŋunhi maḻŋ'thurr
limurruŋ rom ŋamakurrnydja nhä mak yätjkurrnydja, yurr God-Waŋarryu dhu
ŋunhi ŋayipi djämany dhuwaliyiny mala bukmak yan, bala ŋayi dhu ŋunhi
ŋuliwiyakiyin ŋayaŋu-mulka'kunhamirrnydja rom djäma, märr dhu limurrnydja
ŋayaŋu-marrparaŋdhirra. Bitjandhiyiny ŋayi dhu ŋunhi djämany limurruŋguny
ŋurikiwurruŋguny yolŋuw walalaŋ ŋunhi limurr ŋuli ga märr-ŋamathirr nhanŋu,
ŋurikiwurruŋguny ŋunhi ŋayi yäku-lakaraŋal limurruny, bala märraŋala
nhanukiyingallilyaŋalnha ŋayi.

Dhuwal Mupiw rom balaŋ rom balanya ŋunhi nha dhu yatjirr ŋunhiny dhu yatjirrnha yan.
Dhiyaŋiyi romthu yäku-yindithinan bili miṯtjiya yulŋu-yulŋuy gitkit-thunaraw., Dharrwa yolŋu
mala dhuwurr-yätjku djäl-gatjpuyun nhina, yan bi ŋunhi manymak. Ga ŋunhi dhäruk yaka
marr yuwalk nhanukal Garraywalaŋumirriwal djamarrkuliwal, bili walalaŋ rom wiripu
manymak ganaŋthuna dhipuŋur. Ga ŋunha dhuyuy Djorray ga lakaram ŋunhi warrpam nhna
mala ŋuli djäma waŋganyŋur ŋurukurruŋthiny manymaknha yan.
Dhuwali warray Mupiw rom ga ŋorra, yurr dhiyalnydja ga bitjan bili muka Garrawuny rom
ŋorran gan, djiwarr’wuy rom ŋunhi ŋuli gurrupan guyaŋanhawuynha walŋa manymak ga
latju walŋa. Dhuwal dhuwurr ga rom Garraykuŋ yolŋuw mala, walal dhu nhina walŋa
dhanuŋthuna God-kalaŋuwurr manymakkurr. Dhipuŋur dhäŋur, yakan nhini walŋa
gatjpuyurr gi yatjkurruw mala. Ŋanydja biyakun gi gatjpuyurr manymakkun yan biyakun bil.

BUKUMIRRIYANHAWUY DHIYAK WALUW

God waŋarr buku gurrpan ga nhuna ŋunhi nhe gurrupar munhdhurr mala bayŋu napurr
wuŋuḻiyurr nhuna bili nhokal maŋutji wuyunamirriy romthu! Ŋunhi ŋarra dhu marrtjin garrin
dhipalnha weklil, ŋarra marŋgi ŋunhi warrpam nhany mala ga djäman manymakkuman
ŋarraku.

GODKU DHÄRUK BILIŊUWUY NHUŊU DHIYAK BALAŊUW

Yindi malany walŋamirr dharrpal rom ga maḻŋ’thuna ŋarrakal walŋaŋur! Dhiyaŋ bala
dhuŋgarray, mari ga dhika nha malany rom ŋuli ga malŋthun ŋarrakal gurruṯumirriwal.
Ŋarra ga gatjpuyuntja manymakkun dhäwuw Djesuwalaŋawurr yäkukurr!

DJIWARR’WUY ŊAMAKURR WALŊA
Djuṯaranami 7:15
Ga Garrayyu dhu djalkthuna warrpamnha rerri malany, ga yakan dhu
buluny wuḻaŋthun dhuwali ŋunhi yätjkurr rerri malany Yitjippuy, ŋunhi
nhe marŋgi ŋurikiyi, yurr miriŋun mala dhu ga limurruŋ rerrikthundja.

Ŋuruŋiyi bili walu ŋunhi nhe dhu waŋany lakaramany Garray Djesuny nhokal
walŋalil, nheny dhu ŋunhi marraman yan ŋunhiyiny walŋany. Nhanŋuny rom ga
dhuwurr ŋunhi ŋuli ga dhärra yanbitjan liŋgu dhä-dhawaryunamiriw, dhiyaŋiyi
nhe dhu ga nhina walŋay. Yurr dharrwa Garraywalaŋumirr mala ŋuli ga
bukumirriyam walŋaw manymakku yurr ŋunhi bili walal marram
Djesuwalaŋawurr dhiŋganhawurr.
Dhuwal Dhärukthu ga milkum limurruŋ ŋunhi rerri Dhuwal ŋunhaŋuwuy
wäŋapuy, yaka Dhuwal nhanukuŋ Godkuŋ ga yaka Godkalaŋaw djamarrku1iw.
Balanya nhakun God waŋarr ŋunha yaka ga nhina djiṉmirr ŋuruŋiyi rerriy mala,
Ga nhe. Nhininy gi nhukal walŋaynydja ŋuruŋiyi ŋunhi nha nhuna Godthu
gurrupar ŋunhal malakmaranhawuyŋur dharpaŋur. Ga ŋunhi ganydjarrnydja
walŋathinyamirrnydja djäman ga nhokal, yaka bäy nhe dhu dhiŋguŋ, dhiyaŋ
bala. Ḏalkuŋun ŋayathul dhuwali ganydjarr.

BUKUMIRRIYANHAWUY DHIYAK WALUW

Buku gurrupan, Garray Djesuny, gurrupanaraw ŋurukiyi ŋunhi walŋar
manymakgu ŋarraku dhiyaŋ bala! Ga ŋuruŋi bili waluy ŋunhi ŋarra yäku
lakaraŋalnydja Garraykuŋalnydja Garray Djesuny ŋarrakal walŋalilnydja,
rerriny mala buwayakthinan. Buku gurrupan ga ŋunhi ŋarra ga marrtji
manymakthun walŋay6

GODKU DHÄRUK BILIŊUWUY NHUŊU DHIYAK BALAŊUW

Manymaknydja rom Godku. Djesuwalaŋawurr, rerriny Dhuwal
ganydjarrmiriwnha ga bayŋun dhu ŋayatham ŋarraku gurruṯumirriny mala ga
ŋarrany. Dhiyaŋuny bala dhuŋgarray ŋunhi ŋoy ganyimthunamirr rom mala
dhu ga malŋthun, Manymaknydja Walŋa Ŋarrakun!

GUMURR MARIMIRR ROM YAKA GALKIRRINYARAW

2 Gorinlil 4:17
Ga dhiyal ŋunhi munatha'ŋurnydja wäŋaŋur linyu ŋuli marrtji ŋayaŋu-miḏikirr
burakirr, yurr dhuwaliyiny ŋunhi ŋayaŋu-miḏikinyamirr rom mala nyumukuṉiny'
yan ga gurririŋuw. Bili dhiyaŋiyiny ŋunhi ŋayaŋu-wutthunamirriynydja mala
romdhu ŋunhiyiny ga bukulila ŋal'maram ŋunhin latjun' malany rom dhika
djeŋarra'mirra, ŋayaŋu-goŋmirriyinyamirra ŋunhawala ŋunhi djiwarr'lila, ŋunhi ga
bulun djuḻkmaram dhuwalaŋuwuynhany munatha'wuynhany
ŋayaŋu-wutthunamirriny romnha. Bili linyuny dhu gi ŋunhi nhini ŋunhalnydja
God-Waŋarrwalnydja djeŋarra'ŋur biyakun bili yan wiyinŋumirra.

Ŋula nhe nhama ŋunhi nhe ŋuli ga buṯthun ḏikarryu, waṯa yiṉḏi ŋuli buna ga gama gama
ŋunhi ḏikarrnha dhalyunamirriy ga buṯthunamirriy waluy? Djambi marrtji ŋayi ŋuli waṯa ga
ŋunhi guḏu ḏikarr ŋuli marr’marryun marrtji balan bitjana wiripulilnha ŋuli ŋal’yun galilil
marr yindilinha waṯtalil. Bitjan bili dhukarrwurr, dharrwa Garraywalaŋumirriy mala ŋuli
marram balanya rom waṯakurr yindikurr ŋuli marrtji.
Wiripuny latju mala dhäwu ŋuli mayalimirriyirr ŋunhi nhe dhu marŋgithirr ŋurruŋu ŋunhi ŋayi
gumurr ḏal, nheny dhu ŋunhi marrtji ḏälkurr romkurr ŋunhilidjanthu dhu milkum ŋunhi
nhney ḏal ga manymak yan ga ŋunhi dhu yulŋu-yulŋuy nham nhä ŋuli malŋthun, walalnydja
nuli nhama dharaŋanna ŋunhiyiny Godwu Ganydjarr ŋuli ga djama. Yaka mirithi ganyimthurr
ga ŋayaŋu yatji ŋunhi ŋayi dhu gumurr ḏalthirr walŋa; Gothu dhu ga guŋgayun nhuna gama
ŋalmaraman balan bitjana wiripulilnha yaka nhakun nunhi ŋathiliŋuŋur romŋur.

BUKUMIRRIYANHAWUY DHIYAK WALUW

Garray, guŋga’yuŋa ŋarranhany ŋunhi ŋarra dhu dharaŋan dhuwala, ŋunhi djiwarr’wuy yindi
djiwarr’wurnha rom ga maḻŋ’thirri wiripuŋukurr barku-malanygurr dhukarrkurr. Ŋunhi dhu
dhiyalnydja nhä malany rom mari-yindi ga buku-munha’nhirr, gurrupaŋa ŋarraŋgu ganydjarr
ŋunhi ŋarra dhu nhäma baman’ yan wiripuŋuny yindiny djiwarr’wurnha wäŋany ŋunhi ga
yurru lili maḻŋ’thirri! Waŋarr, guŋgayurr ŋarrany marr ga ŋarra dhu nhama dhukarr ŋunhi
ŋarra ga bayŋu gatjpuyun. Baythi ŋunhi dhukarr ŋayaŋumiriw, gurrupul ŋarrany ganydjarr
marr-yuwalkthinyaraw ŋunhi ga manymaktja walu marrtji galkithirrnha.

GODKU DHÄRUK BILIŊUWUY NHUŊU DHIYAK BALAŊUW

Ŋunhi nhuŋu ga miriŋu mala nhina ŋunhiyiny ga mel-lakaram ŋunhi Godthuny ŋarrany ga
gama garrwakuman. Dhakay ŋamany ŋarra ga bitjan nhaku ḏikarr buṯthun ŋuli garrwarlil
barrkulil, djulkmaraman ga nha mala ŋathiliŋu dhŋarinymirr rom ŋunhi rerrimirr, galŋa
dharaŋrinykunhamirr rom, gumurr ḏal ga rrupiya.

BAMBURUŊBURUŊGU WÄŊA DJÄGAMIRR
Rawumlil 7:15
Yo, yakan ŋarra gi dhuwal yuwalkkuŋuny nhakun dharaŋul ŋunhi nhä ŋarra
ŋuli ga dhuwal djäma, bili yakan ŋarra gi dhuwal djäma ŋunhiyiny ŋunhi
manymaktja rom ŋunhi ŋarra ŋuli ga djälthirr ŋurikiyi djämaw, ŋany
djämany ŋarra ga dhuwal ŋunhiyin dhuwurr-yätjnha romdja ŋunhi ŋarra
ŋuli ga nyinyaŋdhunna ŋurikiyi.

Birrkayun ŋuli mirithirr gulmaranhamirr nhunapinya nhe yatjkurruŋurr, yurr nhe ŋuli
djama yan ŋunhi bili yatjkurr bamanŋuwuy. Dhuwal ŋuli bitjan malŋthun bili dhuwal
ŋunhi limurruŋ bamburuŋburuŋ ŋuli nhaltjan djanhamirr ga dharaŋan ŋunhi ŋathiliŋu
rom bala djamamirriyaman. Bamburuŋburuŋgu Wäŋa Djägamirr: Dhuwal balanya
nhakun rom ga ŋorra ŋunha muḻkurrŋur nhaku nhe ŋuli ga mirithirr djalthirr nhokal
ŋuli mu1kurryu gama balayi djallil. Ga ŋunhi ŋuli nhe raypirriyunmirr nhunapinya nhe
gulmaranhamirr, nhuŋu bamburuŋburuŋthu ŋuli ga ŋunhi bili yan lakaram wo
marrmirriyirr ŋuruki ŋunhi nha nhe ŋuli ga guyaŋa mirithirr muḻkurryu nhokal bala
ŋuli djaman rumbalyuny.
Yaka limurr dhu märr-nhirrpanmirr rom-yätjkurrlil nhakun baḏayalamiriwlil, ŋunha
Djorray dhuyunydja ga lakaram limurrnydja yan bi dhu ga Dhuwal mirithirr guyaŋa
ŋunhan manymaknha rom malany. Limurruŋguny Dhuwal guyaŋanhawuy balanyan
nhaku Garraywun. Ŋunhi nhe dhu gaŋga guyaŋirr bala gulmaranhamirr
ŋunuŋmirriŋur romŋur ga mirithirr guyaŋa Godnha ŋunhi ŋayi dhu yuwalkkuman
guŋayun djama balanya mala, nheny guyaŋanhawuynydja dhu djambin, ga nhaliy
mala nhuna gan muḻkurr djawyurr ŋunhiny dhu ganydjarrmiriwyirrnha

BUKUMIRRIYANHAWUY DHIYAK WALUW

Bapa, ŋarra dhuwal bukumirriyiam ga, yan bili ŋarra dhu ga marrtji ŋuthan
Dhärukŋura nhokal, ga guyaŋanhawuy ŋarraku ga djäma dhu marrtji bilyurrnha ga
bitjan nhakun giḻatjnha nhuŋu, djesuwal Ganydjarrmirriwal yäkukurr!

GODKU DHÄRUK BILIŊUWUY NHUŊU DHIYAK BALAŊUW

Ŋarrakuny dhuwal guyaŋanhawuy bitjan bili yan nhakun Garray Christ-ku dhuwal.
Ŋunhi ŋuli muḻkurr ŋarrakuwuy ŋarra bilmarmam bala djiwarrpuylil mala romlil.
Ŋarranhany ŋuli marrtji djaman ndjambin yuṯakuman walŋany djinawakurrnha balan
dhawaṯmaraman.

NHA NHE GA GUYAŊANY
2 Dimithiw 2:15
Ga nheny Dimithi, djämany gi mirithin yan, guyaŋin manapul
nhinanharawnydja ŋamathanharawnha yan nhuŋuwuynydja nhe, märr ŋayi
dhu God-Waŋarryuny manymak-lakaram muka nhuna. Nheny dhuwal
God-Waŋarrwu nhanŋuwuy yan djämamirrnydja, yurr biyakun lakaraŋuny
God-Waŋarrwuny dhäruktja walalaŋgal yuwalkkuŋun yan, warralkuŋun, ga
dhunupayaŋun walalaŋgal, märr nheny dhu yakan gorany ŋunhi ŋayi dhu
God-Waŋarryuny mala-djarr'yundja marrtji djämapuynydja nhokuŋ.

Dhuwal dhäruk ŋunhi warrpam ŋuli ga bäki ŋunhi dhu yolŋu djawaryun walal ŋuli
ŋaŋthun manymakkurr yan dhukarrwurr “ nha nhe ga Guyaŋa” Dhuwal dhäruk
balanya nhakun nhe dhu ŋunhi yolŋuny marram guyaŋanhawuy, galŋu ŋunhi walal
wo ŋunhi yolŋu ŋuli ga mukthuna yan nhina wo muḻkurrmiriwyirra ŋula nhan dhu ga
guyaŋa. Yolŋu mala ŋuli bitjan waŋa wakal marram walal ŋuli, yurr yuwalkdja
limurruŋ Dhuwal guyaŋanhawuynydja ga mirithirr goŋmirr Godkal ŋayaŋuŋur?
Nhuŋu guyaŋanhawuy Dhuwal mirithirr nhuŋu balanya nhakun ŋarrmaŋ, yurr bitjan
bili limurr ŋuli ga nhama djorrany, rirrakaythu ga ŋama, wuŋuli nhama dalibitjinŋur
dhu ga mirithir nhuna guyaŋanhawuy maṯamaram. Ŋunhi nhe
Garraywalaŋamirrnydja, nheny dhu ga walu nhirrpan nhuŋuwuy nhe marr nhe dhu
ga ŋuthanmaram nhunapinya nhe ga nhina dhärukŋur Garraywal. Ga ŋunhi nhe dhu
ga bayŋuny bitjan, nheny dhu bayŋun nhama dharaŋan nha nhe ga djama yatjkurr
nhuŋuwuy nhe walŋaw, muŋun ŋunhiyiny dhuḏitjnha.

BUKUMIRRIYANHAWUY DHIYAK WALUW

Garray, ŋunhi ŋarra dhu marrtjiny garriny dhipala yuṯalilnha weklil, gaŋu ŋarrany
marrtji nhokal goŋthu ŋunhi ŋarra marrtji dhu marŋgithirr nhukalaŋaw dhärukku.
Guŋgayurr ŋarrany yuṯakunharaw guyaŋanharaw yuwalkkunhraw marr ŋarraku dhu
ŋathiliŋuny guyaŋanhawuy , gakal ga walŋa ŋuli yakan ŋarrany ga bulu djal
gurrupan. Yow, yow.

GODKU DHÄRUK BILIŊUWUY NHUŊU DHIYAK BALAŊUW

Ŋarraku guyaŋanhawuy Dhuwal bulun dhika djulkmaraman ga ŋula nha mala
munathawuy! Ŋunhi ŋarra ŋuli nhama Godku dhuyu djorra walŋamirr, ŋarrakay
walŋay ŋuli milkum yol Garray Djesu Dhuwal.

DHA-MANAPANAWUYNHA BALAN MANYMAKLILNHA

Djon 15:5
“Yo, ŋarra muka dhuwal dhuthunuŋuny dharpa, ga nhumany dhuwal
waṉan mala. Ŋuli nhuma dhu bitjandja bili waŋgany-manapandja räliny
ŋarrakalnydja, ga ŋarrany nhumalaŋgalnydja dhu ga nhina bitjandhi bili
yan waŋgany-manapandhi. Ga dhuwalatjandhin ŋunhi waŋganygurra yan
romgurrnydja nhuma dhu ga borummirriyirrnydja ŋunhi
manymakthirrnydja ga dharrwathirrnydja dhika. Bäyŋun nhuma dhu ga
ŋunhi gänany djäma manymaktja.

Dhiyalnydja, dhä-manapan mayali garrpin baṉa beŋur wiripu dharpḏaŋur bala
wiripulil marr dhu mamthuna waŋganythirrnha. Djesuy bitjarr bili limurruŋ! Yurrnha
nhe Garraywalaŋumirriyin, nhinan nhe gan garrpinawuy walŋa bak’bak,
bukumunhaŋur ŋunhi marrtjin dhiŋgaŋalnha. Ga ŋunhi balanyamirriy waluy nhe
ŋuli ŋama-ŋamayunmirr malthunarawnha Garraywun walŋany nhuŋu ŋuli gana
dhä-manapanmirr balan manymaklilnha djiwarrpuylilnha walŋalil.
Dhiyaŋ gi guyaŋanhawuyyu nhini gam: nhuŋu ŋathiliŋuny walŋa abyŋun bilin
gulkthunawuynha ga ganydjarrmiriwnha balany walŋalil yol nhe dhiyaŋ bala.
Garray Djesuy nhuna marraŋal dhawaṯmaraŋal beŋuryi ŋunhi yatjkurr birrimbirrwal
ganydjarrŋur ga gaŋal nhuna balan nhanukuyingal ŋayi waŋalil ga romlil ŋunhi ŋayi
dhiŋgaŋal buluthi walŋathin. Ga dhiyalnydj yuṯaŋurnydja walŋaŋur Godkalnydja,
nheny Dhuwal manymakŋurnha romŋur, ŋuthanamirriŋur ga djaman dhu ga
manymaknha rom malany, ga nhina bitjan bili yuwalkthun yan romthu!

BUKUMIRRIYANHAWUY DHIYAK WALUW

God Waŋarr ŋarra ga buku-gurrpan nhuna ŋunhi nhe ga milkuman ŋarrakal ŋunhi
nhä mala ŋäthiliŋuny rom bäyŋun ŋarrakal walŋaŋur. Bilin nhe ŋarrany
gänaŋ'maraŋala ŋarra dhu ŋunhiyiny nhä mala djuḻkmaraman!

GODKU DHÄRUK BILIŊUWUY NHUŊU DHIYAK BALAŊUW

Dhä-manapanawuynha ŋarrany Dhuwal yhuwalkkunhawuynha balan btijana
manymaklilnha walŋalil djiwarrpuylilnha, rerri, rrupiyamiriw, ga yatjkurr malany
rom ŋunhiny bamanpuy ŋarrakal walŋaŋur; bayŋun dhu bulu ŋarrany yatjkurruy
ŋayatham dhiyaŋ bala. Dhuwandja walŋay ŋarra ga nhina Garray Djesuwalnha.

BULIKI GANYDJARR DUMURR WAṈḎINYARAW

Dhäwu Djambatjpuy 3:5-6
Ŋunhi nhe ga djalthirr nhe dhu marram nhaku nhe ga djalthirr walŋaŋur,
nheny dhu dha’dharyuna balan yan dhunupan yurr yindiynha ganydjarryu
yakan gulyun. Ŋunhi nhe dhu ŋunhi bäki wiripulil dhukarrlil, ŋayiny dhu
ŋuruŋi bili nhaltjan buman nhuna yakan guŋgayundja nhuna. Bayŋu nhe
dhu ŋula djama balanya nhakun ŋayaŋu miḏinyamirr rom ŋunhi nhuna dhu
ga dur’duryun ŋuruki djamaw wo nhe dhu ga ŋaramurrmirr nhina,
ŋunhiyiny nhe dhu djama ŋamatham yan ŋunhi nhe ga n hina manymakkum
ga muḻkurryu dhunupay. Yan biyak gaŋga bala marrtji ga djama
nyumukuninyŋur ŋathil gamurru mala. Ŋunhi nhe dhu galŋarrarrayun ga
bundiyun nheny dhu dhagankuman.

Dharrwa Garraywalaŋumirr mala yolŋu ŋuli ga mirithirrnha ŋurru lirrthanmirr ga
djama balanya mala, yurr walal ŋuli bayŋu yuwalknydja djama yuwalkkumany ŋunhi
ŋuli melkum manymak rom walalaŋguŋ djamapuy. Ŋayaŋu miḏikinyamirr rom
Dhuwal yaka balanya nhakun yan bi nhe ga bayŋu yuwalkkum djama wo Yindi
djama: ŋanydja mel warryuna ga wiripulilnha dhukarrlil. Malthun bundi ŋurukiyi
wiripuw dhukarrwu nhe dhu bundin winyayun. Ŋunhi nhe ŋuli marrtji yatjkurrnydja
dhukarr marram ŋunhiyiny ŋayi ŋuli marrtji barrkukuman nhuna beŋur nhaku ga God
djalthirr nhuŋu walŋaw. Ga ŋunhi nhe ŋuli dhukarr marram, baythi ŋunhi nha
nyumukuniny ŋayaŋu midikunhamirr romthu ŋuli galmum limurruŋ manymak rom.
Yakan gi nhukiyingal nhe ganydjarryu marrtji ga nhini. Marŋgi ga malthurr ŋayi dhu
Dhuyu Birrimbirryun nhuna ga waṉa gama balan yuwalklilnha dhukarrlil ga walŋalil.

BUKUMIRRIYANHAWUY DHIYAK WALUW

Garray, buku gurrupan ga nhuna nhukalaŋaw Dhuyuw Birrimbirrwu! Ŋarra marŋgi
ŋunhi ŋarra dhu marrtji nhamany dhiyaŋuny bala wekthu, nheny ga waṉa gaman
ŋarrany.

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhuwal yaka balanya nhakun buliki maŋutji bambay wandirr ga ganydjarryu
yindiy balan bitjana wiripun dhukarr marram, Godkal Dhuyu Birrimbirryu ŋarranhany
ga waṉa gama. Ŋunhi ŋarra ŋuli djama nhaku ŋayi ga God waŋarr djalthirr, bayŋun
ŋarra ŋuli baḏatjun dhukarr!

LÄLIW DO’
Djon 10:10
Ŋayiny ŋuli ga ŋunhi manaŋa-ḏumurrnydja yolŋu marrtji räliny
manaŋinyaraw ga bunharaw murrkay'kunharaw, baḏuwaḏuyunaraw
yan. Ga ŋarrany dhuwal marrtjin räli, märr nhumany dhu ga walŋan
yan nhina, bulun dhika walŋa manygarrayinyamirra.

Ŋunhi nhe dhu yothuny waŋa ŋayi dhu läli mala marram bawalamirr nhaku ŋayi
djäl ŋunhal Do’ŋur, nheny dhu nhaman ŋula nhan djäl gurrupanamirr. Bili
walalaŋ ŋuli ga yakayun yan, bala walalnydja dhu ŋunhi dhumbalyun nhaku
walalaŋ dhu Yoram marranhnaraw bawalamirriw läliw bala walal dhu marr
ḻurrkunnha marram.
Ga Ŋunhi limurr ga ŋayatham yuṯan walŋa Garraywal, nheny dhu ŋunhi mirithirr
ŋama-ŋamayunmirr nhaltjan nhe dhu djambi beŋur ŋathiliŋuŋur guyaŋanhaŋur.
Dharrwa Garraywalaŋumirr mala yolŋu ŋuli baḏatjun Dhuwal dhukarr ŋunhi
Godthu walalaŋ wulaŋthun bili walal ga baḏak nhina ḏalyu romthu garrpinamirr
ŋunhi walal ŋuli nga marŋgithirr bitjuan bili ŋurukiyi. Dhuwal nhuna bili
gurruparnha ŋunhithiny walŋa weyin, yurr nhe ga baḏak guyaŋa
nyumukuninykum yan bi nhuŋu walŋa nyumukuninynha yan. Yuṯa dhu walu
bilyun walŋay ŋuli ga limurruny marŋgikum marr limurr dhu ga gatjpuyun
nyumukuninygu, yurr Garray ga djalthirr limurruŋ limurr dhu marram marrtji
nha mala nyumurrku wo Yindi manymak nhanukuŋ.

BUKUMIRRIYANHAWUY DHIYAK WALUW

Garray Djesu, buku gurrupan nhuna ga djämaw latjukunharaw ŋarraku walŋaw!
Ŋunhi ŋarra dhu marrtji dhawaṯthuna dhipala walulil, guŋayurr ŋarrany ŋarra
dhu ga nhina nhokal romthu ga yaka dhuwalaŋuwuyyu.

GODKU DHÄRUK BILIŊUWUY NHUŊU DHIYAK BALAŊUW

Ŋarrany bilin Dhuwal dhawaṯthunawuynha dhipuŋurnydja ŋunhi
munhathawuyŋurnydja guyaŋanhawuyŋurnydja! Bala nhakun yothu ŋunhi
ŋunhal Lälimirriŋur Do’ŋur, ŋarrany ga marraman warrpam nhä mala ga
Garrayyu gurrupan Ŋarrany Djesuwalaŋawurr Yakukurr!

BIRRKA’YUNAWUY, YUWALKUNHAWUY GA MARR-NHIRRPANMINYAWUY

Yeburuw 4:15
Ŋayipin ŋunhi yuwalktja limurruŋguny ŋurruḏawalaŋu-djirrikaymirr yolŋu
Djesun, ga marŋgi ŋayi ga dhäkay-ŋäman ŋayi ŋuli ga limurrunhany
yolŋu'-yulŋunhany, ŋunhi limurrnydja dhuwal yalŋgi warray ga
ganydjarrmiriw. Ga ŋayipiny ŋunhi limurruŋgalnydja
ŋurruḏawalaŋuy-djirrikaymirriy gan märraŋal balanyayi bili yan dharaŋana
guwaḻ-ṉirr'maranhamirr rom, yurr bäyŋun ŋayiny ŋula nhä yätjkurr djäma.

Dhäwu Ganhamirriy mala ŋuli ga lakaram Garraywalaŋumirriwal mala yulŋuyulŋuwal
walal dhu ga nhina ga marr wanaŋgum ŋanyapinya yan Djesuny, baythi ŋunhi
wiripuwurryu ŋuli ga nhama dhuwali gumurr ḏal,.djorray ga dhuyuy lakaram yan bi
ŋunhi yakan yuwalk. Yurr ŋayipiny ŋunhi Djesuny ga God waŋarr,yurr nhinanany ŋayi
gan walŋay nhakun limurr munathawuy mala yolŋu walal. Djesuny gan nhinan dhiyal
munathaŋur ga nhaŋal ga marraŋal ŋayi gan balanya bili rom malany nhakun limurr
ŋuli ga nhama ga marram limurruŋgal walŋaŋur, yolŋuy mala gan nyalyurr dhäwu
lakaraŋal nhanukal, gukuŋal, ŋayaŋu birrka’yunamirr rom ga djawarmirriyin gan, yurr
ŋayi gan djulkmaraŋal yan ŋayi gan bitjarr bili ga bayŋu yan djälku malthurr ŋurikiyi
mala.
Godku Dhuyuny Djorra ŋunha yaka yan bi balanya djorra ŋunhi nhe dhu ga yan nhama
ga bay, dhuwal ŋayi bili birrka’yurr yuwalkkuŋal yan bili Djesuy gan bitjarryi nhina ga
melkuŋal. Ŋunhi nhe djamamirryam dhuwali dhäruknha, nheny ga yakan ḻuku wapthun
mulkurulilnydja dhukarrlil; ŋunhiny nhe ga malthun dhukarrwu Djesuwnha unhi ŋayi
dhukarr buŋal nhuŋu.

BUKUMIRRIYANHAWUY DHIYAK WALUW

Buku gurrupan, God waŋarrnha, ŋunhi ŋayi ga dharaŋan nhama ŋarraku nhaltjan ŋarra
ga dhakay ŋanhamirr, bili nheny bili djulkmaraŋal dhuwali mala warrpam nha mala
munathawuy rom, nheny ŋarranynhany gurrupulthi bili dhuwalithiny ganydjarrnydja
muka marr ŋarra dhu ga marrtjin yan.

GODKU DHÄRUK BILIŊUWUY NHUŊU DHIYAK BALAŊUW

Nhinany ŋarra ga Dhuwal dhiyaŋiyin Godkalnha dhärukthu mala, ŋunhi dhäruk ŋunhi
bili birrka’yunawuy ga Marr-nhirrpanminyawuy. Bili ŋunhi nha Djesuy dhukarr buŋal
ŋarraku nhanukalawurr walŋakurr, bayŋun dhu nhaliy mala ŋarrany baku-ŋayatham
ŋuthanaŋur!

MARIMIRR YOLŊUW MALA WAŊA RETJA-ŊUR

Rawumlil 12:19
Marrkapmirr walal ḻundu ŋarraku, ŋuli dhu ŋunhi ŋula yolthuny nhumalany
ŋayaŋu-yätjkurrkumany, yaka nhumany buku-roŋanmaraŋ nhanŋuny yätjkurr,
ganarrthula nhanukiyingala Godkala ŋayipin dhu boŋguŋ bäyarra ŋurikiwurruŋguny
yolŋu walal ŋunhi walal ŋuli ga djäma yätjkurr. Bili God-Waŋarrwuny ŋunha
dhäruktja ga waŋa bitjanna gam', “Ŋarrapi dhu walalaŋ ŋunhi buku-roŋanmaramany
ŋurikiwurruŋguny yolŋuw walalaŋ ŋunhi walal ŋuli ga djäma yätjkurr, ŋarrapi yan
walalany dhu dhä-gir'yundja.” Bitjarra ŋayi gan ŋunhi Garraynydja waŋan.

Ŋunhilithi ŋunhi waŋa ŋuhnin warrpam marŋgi ŋurukiyi “Marimirr yolŋuw mala waŋa retjaŋur,
rawumpuy mala miriŋu walal ga mirithirr birrka’yun walal dhu marraman Dhuwal warrpamnha
wäŋa malany ga balan bitjan galki mayaŋmirriŋur waäŋa yäku “Rayin mayaŋ, dhiyaŋuny bala
yäku djumani. Rumbal Yindi mala walal ŋunhi, ḏuṯḏuṯ, ga dhaṯthunawuy, ga bulun dhika
marŋgimirr gakalwu yakan balanya nhakun walalaŋ miriŋu mala , yurr walalany waŋganydhu
yan yalŋgikuŋal beŋuryi gakalŋur bäkiŋur, djuṉdumdhu ga dhukarr wunhthur bala walal
baḏatjurrnha mariny.
Balanya nhakun Rawumpuy mala, nheny dhu ga ganydjarr dhawarmaram nhuŋu ŋunhi nhe
dhu ga marili mala garri bala bayŋun ŋula djulkmaram. Yaka nhe dhi ga ŋunhi bitjan bili marilil
garri warrpamlil mala marilil, God ŋuli ga yaka nhuŋu wathun nhe dhu ga djulkmaram warrpam
marimirr rom gana nhepi. Ŋurruŋuny nhe dhu nhama nhathinya mari nhe dhu goŋ gurrupan
nhuanukal Garraywal.
Godkun ŋunhi ga djämany ŋorra ŋayi ŋayipin dhu dhä’giryunnydja yolŋuny mala ŋunhi walal
yatjkurr djäma nhuŋu. Ŋunhi nhe dhu gumurrliliyam Godkal nhuŋu miriŋuny mala, nheny dhu
rulwaŋthun nhuŋuwuynydja nhe ganydjarr wiripuw mala djämaw ŋunhi nhaku ga God djalthirr
nhuŋu.

BUKUMIRRIYANHAWUY DHIYAK WALUW

Garray, gurrupul ŋarrany djambatj marr ga ŋarra dhu nhama dharaŋan wanhalanydjan ŋarraku
ga märi marrtji ga nhathinya ŋarraku märi dhiyaŋ dhuŋgarray. Ŋunhi ŋarra dhu gurrupan
warrpam nhä mala ŋarraku nhokalnha goŋlil, warrpam nhäny mala dhu manymakthirrnha.

GODKU DHÄRUK BILIŊUWUY NHUŊU DHIYAK BALAŊUW

Ŋarrany ŋuli ga djäma God-Waŋarrwuny ŋunhi ŋayi ŋuli ga wapthun ŋarraku mariŋur mala.
Ŋunhhi ŋarra ŋuli nha malany gumurr dal nhanukal gurrupan, nhaman ŋarra ŋuli manymakdja
rom.

NHÄMA GA DJINAWA’LIL
Dhäwu’ 1 Samuelku 16:7
Yurr Garrayyu lakaraŋal Djamiyulkal, “Nhaŋuny yaka warrpam. Yaka
nhaŋu rumbal Dhuwal warraŋul. Godthu ŋuli ga nhama yolŋuny
wiripuyam yaka nhakun yolŋuy ŋuli ga nhama. Ḏirramurruwurryu ga
Miyalkkurruwurryu mala ŋuli ga nhama buku; Godthuny ŋuli ga nhama
ḏuḏurrk”.

Michelangelo, ḏirramu biḏiyunamiirr, yäku Yindi biḏiyunaŋur, dhuḻyun ŋuli marrtji
ga biḏiyun manapan. Djama ŋayi dhapirrkkum wuŋuli Daybitnha, petja ga batigan
buṉbu ŋayi biḏiyun. Nhaliy ŋanya ganaŋmaram bili ŋayi gan ŋayathaŋal ŋunhithi
munhdhurr ŋunhi bayŋu gan wiripuy ŋayathaŋal. Wiripuynydja yolŋuy walal gan
nhaŋal ŋunhi guṉḏa ga mapul yan, Ŋayiny gan dhiyaŋuny ḏirramuy gan nhaŋal
balan bitjarrnha djinawalilnha. Nhaŋal ŋayi Daybitnha ŋunhi wiripuy mala nhaŋal
yan gunda
God Wangaarr, ŋunhi ŋayi bala nhakun gunda miṯthunamirr yolŋu ga djama ŋuli
ŋunhi gunda wiripu-wiripuŋulil wuŋuḻilil, balanya ŋayiny Dhuwal Godtja ŋunhi ŋayi
Dhuwal waŋa munatha djama, nhamany ŋayi ŋuli ga nhuna gakalyu ŋunha
nhanŋuwuy yan ŋayaŋu, yaka yolku yolŋuw. Yaka ŋayi ŋuli ga nhama warraŋul
dfhuwal limurruny rumbal nhakun yolŋuy ŋuli ga bitjan nhama; ŋunha bala
djinawa ŋayi ŋuli ga nhama ḏudurrk. Nheny Dhuwal balanya nhakun
djämamirrnha nhanŋu, Garraykalnha ŋayi gan Godthun djäma manymakkun
djämaw mala. Goŋ gurrupulnha nhanukalnha dhuwaliny ŋunhi nhä ŋayi
ŋurruyirryurr.

BUKUMIRRIYANHAWUY DHIYAK WALUW

Garray, djambin ŋarraku dhuwal rumbal-puy maŋutji, ga gurrupul ŋarraku
birrimbirr-puy maŋutji, marr ŋarra dhu dharaŋan ga nhäma ŋunhi manymak
djäma ŋunhi nhe liŋgu ŋuli ŋurruyirryyurr ŋarrakal.

GODKU DHÄRUK BILIŊUWUY NHUŊU DHIYAK BALAŊUW

Godthu ŋuli nhäma ŋunhithi gakal djinawa ŋarrakal!. Ŋarraku ŋayaŋuny ga
marr’mirriyirr nhanŋun dhärukkun ga djämawnha, ŋarra marŋgi ŋunhi ŋayi ga
djäman ŋarrany lätjukuman.

DJESU DHUWAL YUWALK
Djon 14:6
Bala ŋayi Djesuny lakaranhaminan ŋanyapinya ŋayi bitjanminan, “Ŋarra
dhuwal dhukarrnydja, ga yuwalktja, ga bulu ŋarra walŋa-gurrupanamirr.
Yakan ŋula wiripuny gi dhukarr ŋorri balany Bäpawalnydja; ŋany
ŋarrakiyingalaŋuwurra yan nhe dhu ŋunhi ŋula yol yolŋu bunany nhanŋuny
God-Waŋarrwuny.

Ŋunhal Dhäruk bakmaranhamirriŋur wäŋaŋur walal ŋuli djatjim yolŋuny wanha ŋunha
dhuḏi dhäwu yuwalk wo nyal! yurr gaḏamanthuny yolŋuy ŋuli bitjana guyaŋa ŋunhi
ŋayi marŋiny ŋuruk romgu; wiripuny walal ŋuli yolŋuny galkan dharruŋgulil ga yanan
dhuḏi dhäwumiriwnha.
Dhuwandja ŋuli rom malŋthun bili dhuwalaŋuwuyyuny Djatjthu ga Djuri mala ga
ŋayatham Godku dhunupa Marŋgithinyawuy rom, yaka yan bi walal ŋuli yatjkurr
djama walalaŋgal yatjkurruy guyaŋanhawuyyu ga dhäwu walal ŋuli marram.
Nhina dhu ga walŋay ŋunhi Djesu ga djalthirr llimurruŋ. Yolŋuy mala nhuna dhu
lakaram yatjkurruyam yurr dhuwandja walŋa Garraywalnydja ŋuli dharraḏamaram
limurruny balan yuwalklilnha. Garraywuny yuwalk dhäruk mirithirr yan djambatj,
dhiyakun guyaŋanharaw. Bili limurr marŋgin ŋunhi Djesuny Dhuwal yuwalk warray ga
djalkiri warrpamku dhärukku mala ŋunha Dhuyuŋur djorraŋur mala. Balanyan bili ŋayi
ŋunha yuwalknha ga djambimiriwnh, ga nhanŋu wäwungunhawuy mala. Ŋunhi ŋayi
ŋuli waŋa lakaram ḏukthunamirr rom, munhdhurr ga djagaw, ŋunhiny yaka yatjkurr
djatj; ŋunhiyiny ga mirithirr dhunupa dhäruk Garraykuŋ, ŋunhi ŋayi yuwalk
nhanŋuwuy ŋayi.

BUKUMIRRIYANHAWUY DHIYAK WALUW

Garray Djesu, marr-kapmirr Nhe ŋunhi Yuwalk, ŋunhi yaka nhe ŋuli yalŋgithirr. Ŋunhi
ŋarra dhu marrtjin dhiyaŋ waluy, wana gaŋu ŋarrany marrtji ŋunhi nhaltjan dhu bŋarra
marrtji dhiyaŋ bala, ga nhokal yuwalkthu romthu ŋarrany dhu ŋayatham ga ŋarraku
guyaŋawuy mala

GODKU DHÄRUK BILIŊUWUY NHUŊU DHIYAK BALAŊUW

Godku dhäruk Dhuwal djambimiriw ga yuwalk, ga dhipali limurr dhu ga balyunmirr.
Ŋunhi ŋarra dhu Dhuwal Marr-nhirrpanmirrnha nhanukal dhäruklil ŋarrany bilin walŋan
beŋurnydja bawa-gurrupanamirrŋur, ŋayaŋu miḏikinyamirriŋur, warguguŋur.

GOD-WAŊARRWU WÄŊA MULMUWUY GA BORUMGU

Manikay Mala 1:3
...Ŋany nhe ŋuli goŋmirriyirr God-Waŋarrwal Dhäwuy, bala nhe ŋuli
ḻukan ga dhäruknydja walu ga munha. Nhuma dhuwal dharpa
lamu-nhirrpan ga bulu dhiyal yidin-ŋur, ŋuthanmaram ga yuṯa borum
malany bitjan bili dhuŋgarray, ga yaka ŋuli mandjarr larryurr, bitjan
bili dharra yan ŋuli ga.

Waŋa ŋunhi ŋuli ga djaga wurrkiw ga mulmumirriw ŋathaw yäku
“Greenhouse” Dhuwal mirithirr manymak ŋunhi ŋuli djaga wurrkiw mala beŋur
waluŋur wo waḻtjanŋur bili ŋayi dhuwal balanya wäŋa walŋamirr dharpaw ga
borumgu. Djinawa gurrmurŋur, djarradawunŋur ga waṯaŋur marr dhu wurrki
malany ŋuthan manymakkum marr dhub yakan galkun wiripuw dhuŋgarraw.
Bitjan nhakun Dhuwal dhukarr, Dhäruknydja Godkuny dhuwal mirithirrnha
manymak waŋa nhuŋu. Ŋunhi nhe dhu mirithirr dhä-manapanmirr balayi,
nhuŋu ŋuthanmaranhawuynydja ŋuli yakan bulu b ga ŋayatham ŋunha nha ga
mal;thun nhokal mala.
Dhuyuy DJoprray ga ŋunha lakaram ŋunhi Garraywalaŋumirrnydja Dhuwal
balany nhakun dharpa ŋunhi ŋuli ga bitjan bili ŋamaŋamayun borumk malany,
ga bayŋun ŋuli larryun mandjarr mala ga wurrki.

BUKUMIRRIYANHAWUY DHIYAK WALUW

God-Waŋarr, buku gurrupan ga nhuna ŋunhi nhe ŋuli marrtji djäma
manymakkum ŋarrany baythi ŋunhi nhany mala. Ŋarra marŋgi ŋunhi marr
nhirrpanminyaray nhaltjan nhuŋu ga dhäruk waŋa ŋarraku walŋaw.
Djulkthunayŋu ŋarra dhuwal

GODKU DHÄRUK BILIŊUWUY NHUŊU DHIYAK BALAŊUW

Ŋarranhany Dhuwal bukman marr ŋarra dhu dharradmaram bawalamirr mari
malany! Baythi ŋunhi nhany mala marrtji malŋthuna, djulkthunayŋu ŋarrany
Dhuwal, ga yatjkurr birrimbirrnydja ganydjarrmiriwnha

GOD-WAŊARRWU MIRRITJIN
Manikay Mala 107:20
Ŋayi djuy’yurr nhanŋuway Dhäruk märr ŋayi walalany ḏukmaraŋal; marraŋal
walalany walŋakuŋal beŋur molu-ŋur.

Watjpil djämamirr mala nhaku- marrŋgitj mala, nurtj ga ŋambiliŋ djämamirr mala ŋuli
marŋgithirr marr walal dhu malmaram nhaliy ŋuli ga yolŋuny rerrimirriyam marr ga
walal guŋgayun walalany manymakkum nhaliy mirritjin walalany dhu gurrupan.
Baythi ŋunhi walal ŋuli ḏukmaram mirritjinthu, yurr dharrwan mirithirrnha yolŋu ŋuli ga
badak rerrikthun bala dhiŋgaman.
Marr yuwalk Watjpil djamamirriy mala ŋuli dharaŋan ga marŋgi mala walal mirritjinku
walŋakunharaw ḏalkunharaw, yurr walal ŋuli bitjan bili rerrikhtun bala dhiŋgaman
nhakun bukmak yolŋu mala.
Nhina dhu ga manymakdja walŋay yaka yan ŋunha watjpil nhinanharaw, ŋanydja bitjan
bili nhe dhu ḻuka manymak ŋatha, wandirr wo marrtji ḻukuy goḏarrmirr ga dhuḏi
milmitjpa ga ḏarrtjalk waŋa ŋuruŋiyi mala nhe dhu ga ŋunhi walŋa weyintja nhina ga
manymaktja.
Ŋunhi nha Garray Djesuy djama, warppam Garraywalaŋumirriny mala ŋuli gurrupan
walŋa weyinŋumirrnha walŋa djiwarrpuynha. Godthu limurruny munhdhurr gurrupar
walŋa weyinŋumirr, ŋuruŋiyiny ŋuli djambin warrpamthurrnha nhuna ga nheny dhu
marŋgithirrnha nhaltjan nhe dhu ga nhina ŋuruŋiyi walŋay ŋunhi godthu nhuna djäma.
Dhäruk Godku dhuyu Dhuwal balanya nhakun mirritjin nhuŋu rumbalku; ŋunhi nhe dhu
ga dharrwamirr nhama ga Marr-yuwalkthirr, bundin nhe dhu ḏukthundja rerriŋur.

BUKUMIRRIYANHAWUY DHIYAK WALUW

Buku gurrupan ga, Garraynha ŋunhi ŋayi ga guŋgayun ŋarrany marr ga ŋarra dhu ga
marrtji manymakkum yan! Ŋunhi ŋarra dhiyaŋ bala wekthu, guŋgayurr ŋarrany marr ga
ŋarra dhu guŋgayun ŋunha wiripuwurrnha ḏukmaramthi bili yurr bäkiny dhu ga yäkuny
Djesu christ-nhan dukmaranharawnydja yolŋuw walalaŋ

GODKU DHÄRUK BILIŊUWUY NHUŊU DHIYAK BALAŊUW

Godkal dhärukthu ŋuli buwayakkum wo buma warrpam nha mala rerri. Ŋunhi ŋarra ŋuli
nhamany dhäruk ga marr-yuwalkmirriyirrnydja nhanŋu dhäruk, ŋarrany Dhuwal
yuwalknha walŋan ganydjarryu Djesuwal!

BUKTJINMIRR GUNGANHAMIRR GA
Luk 18:1
Bala ŋayi Djesuynydja dhulmu-mayali'mirra dhäwuny lakaraŋala
walalaŋgalnydja yolŋu'-yulŋuwalnydja, marŋgikuŋala ŋayi walalany, märr
walal dhu ga bitjanna bili yan bukumirriyaman God-Waŋarrwalnydja, ga
yaka walal dhu gandarrŋurnydja djawaryun ga ḏaḏawyundja.

Ŋunhi ŋuli yolŋu marŋgithirr buktjingu, ŋurruŋuny walal ŋuli marŋgithirr walal dhu ga
bitjan bulu bukuny gunganhamirr goŋthuny. Ŋunhi ŋayi dhu ŋunhi yupthundja goŋ
nhaku mak marr gurriri, ŋunhi nhe dhu gurrupanna dhḻlakarnhaa wiripuwnydja
marimirriw ŋayi dhu wuṯthuna nhuna.
Dhiyakuny gamurruw dharrwa Garraywalaŋumirr mala ŋuli bundi yalŋithirr, baythi
ŋunhi walalaŋ bukumirriyanhawuy ḏal, yurr walal ŋuli bukumirriyam ŋunhi ŋuli waŋa
marimirriyirr walalaŋ. Ŋunhiyiny balanyan goŋ ga garrwarthirr yurrnha bay nhuna
dhu wuṯthun. Ŋunhi nhe dhu galkun bay nhuŋu dhu wäŋa marimirryirr bala nhe dhu
yurrnha bukumirriyam, yalalany yakan manymak. Balanya nhakun ŋunhi buktja ŋuli
mirithirr yan birrkayun, nheny dhu ga bitjan bili goŋ garrwathirr gunganhamirr
nhunapinya nhe, garrwarthi yan gi goŋnydja gunganhamirr yan baythi ŋunhi yurrnha
nhe dhu goŋ marrtji wuṯthunaraw. Biyak bili gi bukumirriyaŋ Godkalnydja marr ga
nhe dhu ga bitjan bili yan galkithirr muka nhanukal, marr ga dhu ŋunhi gumurr
marimirriyirr waŋany nhe ŋunhi ga marr galkunmirrnha ŋurukiyi marr nhe dhu
djulkthun.

BUKUMIRRIYANHAWUY DHIYAK WALUW

Garray, Bäpa, buku gurrpan ga dhiyakiyiny munhdhurrwu bukumirriyanhawuyguny.
Guŋgayurr ŋarrany marr ŋarra dhu ga dharra ḏal yan dhä-manapanawuynha yan
nhokal, marr ŋarra dhu yaka ga liya wawu nhina bitjan bili biŋga yan ga
dhaṯthunminyawuy.

GODKU DHÄRUK BILIŊUWUY NHUŊU DHIYAK BALAŊUW

Dhuwal ŋarrany gadaman nhaltjan ŋarra dhu djulkmaram gumurr marimirr rom!
Balanya nhakun buktja ŋunhi ya garri ŋuli ga djinaga ga goŋdja ŋuli ga bitjan bili
garrwarkum, nhinany ŋarra ŋuli ga dhä-manapanawuy Godkal bukumirriyanhawurr,
marr ga dhu yaka miriŋuy mokuyyu nhama ŋarrany dhaṯthunamiriw, ŋarrany dhu ga
bitjan bili dhaṯthunawuy yan nhina.

1 Dhatjalunikalil dhäwu 5:16-18

DJAMA MIRITHIRRNHA LATJU ŊOY GANYIMTHUNAMIRR

Danyul 11;32
Yolŋu walal ŋunhi walal ŋuli bakmaram rom Godku ga dhäwu gurrupan
yolŋuny walalany nyal ŋunhi ŋayi ŋuli buthuruŋurnydja walalaŋgal
bitjanna yan bi yuwalknha dhäwu: yurr yulŋuyulŋu ŋunhi walal marŋginy
Godku dhu ga dharra ḏalnha yan ga djama manymaknha mirithirrnha.

Ŋunha dhuyuŋurnydja djorraŋur ga lakaram, limurr ŋuli ga nhama Godthu ŋuli ga
djama mirithirr manymak rom ŋoy ganyimthunamirr yurr bäkiny ŋayi ga
ḏirramurruwurrnha, miyalkkurruwurrnha, yuṯayuṯany djamarrkuḻiny ga
ŋaḻapaḻmirriny mala. Dharrwan mirithirr nha Garraywalaŋumirr mala dhiyaŋ bala
ga baḏatjun nhaltjan walal dhu bäki dhuwali ganydjarr. Gamurruny dhiyak
djimbul: Dhuyu Dhäruk dhu ga mel gurrupan limurruŋgal ŋunhiyi rom nhaltjan
dhu bäki dhuwali ganydjarr Godthu yulaŋthun nhokal ŋunhi nhe ga nhina
dhä-manapawuy nhanukal.
Christhuny waŋan dhäruk bitjarrnha, dhiyalnydja waluyŋur dhä
dhwaryunamirriŋur warrpan gana-gana yolŋu walal Garraywalaŋumirriny mala ga
waŋa ga gurrupan djäma marr walal dhu djäma ŋoy ganyimthunamirrnh room
mala yaka nhakun ŋathil. Ŋunhi nhe ga djalthirr dhiyakiyi dhäwuwu ŋayi dhu
malŋthun, nheny dhu galkithirrnha Godkal ga nhama djarr’yun dhuwali dhuyu
Dhäruk Dhuyuŋur djorraŋur. Ŋunhi nhe dhu ganaŋmaram nhuŋuwuy walu
Garraywal ga marŋgithirr nhanŋu, ga buluny garri nhanukal ga malmaram yol
ŋayi nhuna djäma bala Djesuwal.

BUKUMIRRIYANHAWUY DHIYAK WALUW

Garray, guŋgayurr ŋarrany marr ŋarra dhu garri mirithirr nhokal dhäpirrklil
Dhäruklil, ga Märr dharaŋan nhuna ga bulu galkithirr nhokal, Djesuwalaŋawurr
yäkukurrnydja.

GODKU DHÄRUK BILIŊUWUY NHUŊU DHIYAK BALAŊUW

Ŋarrany ga dhuwal djäma mirithirr ganydjarrmirr djäma mala dhiyal dhiyaŋ
dhuŋgarray ŋunhi mulkurun ganydjarr dhuga nhama, bili ŋarrany djamany
ŋuruŋiyi waŋganythu ŋunhi ŋayi Dhuwal waŋa djama!

Bilipaylil 3:10

YOL NHE YUWALK
Djayimguŋ 1:23-24
Ga ŋuli ŋayi dhu ga yolŋuy ŋäma ganandja yan God-Waŋarrwuny
dhäruk, ga yakan ŋayi dhu ŋunhi ŋula djämamirriyamany, dhärukkuny
malthun nhanŋuny God-Waŋarrwuny, ŋunhiyiny ŋayi yolŋu balanyan
nhakun ŋunhi yolŋu ŋuli ga nhänhamirr giḻatjlil. 24 Yo,
nhänhamirrnydja ŋayi ŋuli ga ŋunhi, bala ŋayi ŋuli marrtjin, ga
dhunupan bala yan ŋayi ŋuli meṉgunhamirra ŋanyapinya ŋayi
nhäthinya ŋayi ŋunhiyi yolŋu.

Bitjan bili yurrnha nhe ŋuli dhawaṯthun nhokal waŋaŋur, nhanhamirr ŋathil nhe
ŋuli wuŋili giḻatjlil yan marr ga warrpam nha mala nhokal rumbalŋur dhu latju
yan ga dharra. Ŋuriŋiyi giḻatjthu ŋuli ga mel-gurrupan wuŋuḻi nhuna marr ga
nhe marŋgi ga nhathinya nhe. Godku dhäruk Dhuwal balanya nhakun giḻatj: ga
Godkal dhärukthu ga ŋayatham ganydjarr ŋayi dhun djama nhuna djinawawurr
marr nhe dhu dharaŋan yol nhe yuwalk.
Wiripuny, Garraywalaŋumirriy mala ŋuli ga nhama Godku dhäruk, ga nhama yol
walal Djesuwal, bala muman nha walal nhaŋal Gokal giḻatjŋur. Bili dhiyaŋiyi
gamurruy, walal ŋuli marrtji dhwaṯthundja bayŋun walal ŋuli galkan muḻkurrlil
ŋunhi wuŋuliny walal ga nhaltjan ga Dhärukthu Godkal lakaram walalany yol
walal, bala ŋuli yatjkurrnha djama. Bili nhe Dhuwal yuṯan djinawany, yurr ŋunhi
nhe dhu djamamirriyam ŋunhiyi dhäruk nhokal walŋalil, ŋayin dhu dhärukthun
ŋunhi djambimirrnydha rom gama bala dhu djambin nhuna yuwalkkuman yan.

BUKUMIRRIYANHAWUY DHIYAK WALUW

Bäpa, ŋunhi ŋarra dhu dhuwal marrtjin garrin dhipalnha weklil, waṉa gaŋu
ŋarrany marrtji. Guŋgayurr ŋarrany marr ga ŋarra dhu djämamirriyam nhuŋu
dhäruk ŋarrakal walŋalil baythi ŋunhi nhany mala.

GODKU DHÄRUK BILIŊUWUY NHUŊU DHIYAK BALAŊUW

Ŋunhi dhu yolŋuy mala nhama ŋarrany, nhamany walal dhu Djesuny. Dhuwal
ŋarra ga mel gurrpan nhathinya God Dhuwal ŋarrakal ga nhina, yaka yan ŋarra
ŋuli ga ŋama yan dhäruk, ŋanydja djämamirriyaman walŋalil.

DHÄRRA GA BURAŊUR
Bilipaylil 2:12
Yo, marrkapmirr ḻundu walal ŋarraku, nhumany ŋuli ŋunhi djäman bala yan,
ŋunhi ŋula nhäny mala, ŋunhi ŋarra gan lakaraŋal nhumalaŋ balanyamirriy
ŋunhi ŋarra gan nhinan dhiyaliyi mala-manapar nhumalaŋgal. Ga dhuwandja
ŋarrany ga dhuwanna nhina barrkun nhumalaŋgalaŋaŋur. Ga nhumany yanbi
dhu ga ŋunhi bulun dhika mirithirra yan nhäny mala djäma, ŋunhi ŋarra gan
lakaraŋal nhumaŋgal. Ga birrka'yurrnydja walal mirithin yan ḻarruŋuny bala yan
maḻŋ'maraŋun, ŋunhi nhä ŋarra gan ŋunhi yuwalktja nhumalaŋgal mayaliny'
lakaraŋal. Ga ŋunhiyi ŋarra gan ŋunhi lakaraŋalnydja, ŋunhi nhaltjanna nhuma
dhu walŋathirr. Ŋuli balaŋ nhumany marŋgi, ŋunhi dhu boŋguŋ nhalayak
maḻŋ'thurr ŋurikiwurruŋguny yolŋuw walalaŋ, ŋunhi walal yakaŋuwuynydja
bilyunawuy ga walŋathinyawuy, nhumany balaŋ marrtji ŋunhi gäna yan
barrariynydja nhumalaŋgiyingal marrmarryurr walalaŋgalnydja waṉaŋur.

Ŋuhni ŋuli walŋa dhakanthirr, nheny ŋuli ŋama Garraywalaŋumirriny bitjan dhu waŋa “
ŋarrany dhu dharra Buraŋur” bala ŋuli bukumirriyaman nhuŋu. Yulŋuyulŋuwal
bukumirriyanharay ŋuli guŋgayun nhuna, Dhuwal marr yuwalkthinyawuy nhuŋu nhepi
dhu guyaŋa nhe dhu Garraywalnha ga walŋay nhina. Nhaltjan nhe dhu ga, bukumirriyam,
Dhuyu Djorra nhama yan ga ŋuthanmaram nhuŋu Marr-yuwalkthinyawuy.
Bukumirriyam dhu ga wiripurruwurruŋ Dhuwal mirthirr ganydjarrmirr ga manymak . yurr
nheny nhepiny Dhuwal djagamirr nhukalaw nhe walŋaw gana yan.Nha ŋayi mak bunbu
Ŋurru Waryunayŋu wo nha mak gurruṯtumirr mala nhuŋu walal dhiyaŋurruwurryu ŋuli
dhu guŋgayunnydja nhuna, yurr nhepi nhuŋuwuy nhe dhu walŋa nhama ga ŋayaŋi
dhunupayam Godkal. Nhaŋun gi dhuyuny dhäruk mala bala marŋgithin nhanŋu nhepi
yan. Bala nhe dhu nhaman nhaltjan ŋayi dhu nhuŋu walŋa dhadharmaram djambin.

BUKUMIRRIYANHAWUY DHIYAK WALUW

Djiwarrpuy bapa, buku gurrupan nhuna ga dhiyakiyi munhdhurrwu ŋunhi ŋarra dhu ga
dharra dhiyal buraŋur ga dhä-manapanmirr nhokal. Ŋunhi ŋarra dhu bulu nhakun nhina
nhokal dhärukŋur, ŋarrany marrtji dhu djambin beŋur djinawaŋur ŋathil bala ralin
warraŋullilnha.

GODKU DHÄRUK BILIŊUWUY NHUŊU DHIYAK BALAŊUW

Marŋgin ŋarra Garraywu Djesuw ŋarrapiny! Nhanharay nhanukal dhärukthu, ga
dhuḻyundja ŋarra ga manymak ŋayaŋu dhä-manapanna Godkalnha dhiyaŋ balany.

MIDJIN ŊUNHI GUKUWUY
1 Gorinlil 12: 21-22
Yo, yuwalk. Yakan ŋayi dhu ŋunhi maŋutjiny waŋa goŋgalnydja bitjandja
gam', “Ŋarra ga dhuwal buluny djuḻkmaram nhuna, ga ŋarrapi yan dhu
dhuwal djäma bukmak ŋula nhäny mala.” Ga ŋayiny dhu muḻkurrnydja yaka
waŋa ḻukuwnydja bitjan gam', “Ŋarrany dhuwal bulu warray garrwar, ga
ŋarrapi yan dhu dhuwal djäma bukmak ŋula nhä malany.” Yaka yan ŋayi dhu
ŋunhi bitjandhiny waŋa. 22 Wiripuny dhuwal rumbalpuy ŋula nhä malany
yalŋgi, yurr ŋuli ŋayi dhu ŋunhi waŋganydja ŋula nhä ŋunhiyiny yalŋginy
wiḏi'yun ŋuliŋuryiny rumbalŋur, ŋunhiyiny nhakun nhanŋuwuynydja
rumbalwuny yakan manymak nhinanharaw balanyarawyiny gänaŋuwnydja.

Baythi ŋunhi Buram mala nyumukuniny ga mukmuk, ŋayathamany walal ga manymak
djama dhiyal munathaŋur Ŋunhi dhu bäyŋuy buram ga wiripu mala nyumurrku
warrakan, ŋunhi walal marrtji guŋgayun nhä mala wurrki walŋakum ŋuthanmaram.
Yindin balaŋ wargugu ŋathaŋur galiŋur, gulyurrnha balaŋ, ŋunhi balaŋ limurr
gulmaram walalaŋ dhuwali buramku djäma ŋayiny balaŋ yatjin. Biyak bili
Garraywalaŋumirriw mala.
Garraywalaŋumirriy mala ŋuli ga bitjan guyaŋa bili walalaŋ djäama nymukuniny, ga
nhamany walal ŋuli ga yan bi dhuwaliny djama yakan gana. Yurr dhuwaliny yakan
manymak guyaŋanhawuy. Godthu ŋuli yaka nhama nhuŋu nhaltjan nhe ga dhiyaŋ
bala; nhamany ŋayi ga ŋunha bala Yindi gamurru ga rom ŋayi ga ŋayatham
nhuŋu.nhe wiripuny Dhuwal ŋunhili malaŋur, ga nhuŋu walal ga djalthirr nhe dhu
guŋgayun ŋuthanmaram dhuwali djäma. Bili dhiyak romku, nheny dhu ga djäma
manymakkuman.

BUKUMIRRIYANHAWUY DHIYAK WALUW

God, buku gurrupan nhuna ga dhiyal munhdhurrwu ŋunhi nhe yulaŋthun ŋarrakal. No
matter nha malany djäma ŋarra dhu djama, ŋunhiny ŋayi mirithirrnha manyamak bili
ŋunhi dhu ga guŋgayun wiripuwurrnhan mala

GODKU DHÄRUK BILIŊUWUY NHUŊU DHIYAK BALAŊUW

Dhuwandja ŋarrany djämamirrnha ŋurikiyin rumbalwu Djesuwnha. Ŋarraku djämany
Dhuwal mirithirrnha manymak, dhiyaŋ dhuŋgarray ŋunhi dhu ga mulkuru mala rom
malŋthun.

GODKU DHÄRUK MAŊUTJI LAPARAŊ BIRRKAYUNARAW – 298 WALU

Gulutjaylil 3:23-24

GOD-KU DHÄRUK-WAŊANHAMIRR WAYA
Mathuyu 22:14
Dharrwa ŋunhi yolŋuny mala gawa'yunawuynydja yurr ḻurrkun'nha
yan ŋunhi djarr'yunawuynydja.” Bitjarr ŋayi ŋunhi Djesu waŋanany.

Bamanŋuwuy ḏalipuṉthu mala ŋuli ga bäki rirraky ŋunhi ŋuli marŋgikum
ŋunhi ga yolŋu riŋimap. Balanya nhakun dhuwali yindi rirrakayyu ŋuli nhuna
ganyimmaram, Godkdja ŋuli wäthun nhuŋu ŋunhiyiny bulun ganydjarrmirr
ga yakan nhe dhu baḏatjun. Nhe ŋuli nhama, Godthu ŋuli gurrupan
gana-gana Garraywalaŋumirriny munhdhurr mala ga djäma marr walal dhu
guŋgayun ŋuthanamaram ŋunhiyi djäma, yurr ŋunhal
dhä-dhawaryunamirriynydja, ŋunhiyiny limurruŋgun gana-ganan wanha
limurr dhu ŋama ga malthun ŋurukiyi rirrakaywu.
God ga djalthirr nhuŋu nhe dhu bäkin dhuwali nhuŋu munhdhurr ga
guŋgayuna ŋunha rumbal garraywu ŋuthanmaram ga marrtjin dhäwun
gama Garraywalaŋawuynha. Godthu ga ŋayatham manymak djäma nhuŋu
dhiyaŋ bala, yurr nheny dhu buku-bakmaram nhanŋu balany muka, yaka gi
yan dharri mukthurr galkurr galiŋur.

BUKUMIRRIYANHAWUY DHIYAK WALUW

Bapa nhuŋu dhärukdja Dhuwal yuwalk! Ŋarrany mirithirrnha ga djulŋithirr
ŋurukiyi mala munhdhurrwu nhe yulaŋthun ŋarrakal. Ŋarra dhu bäki
dhuwali mala marr dhu wokthunawuynydja roŋiyirr nhuŋuwuy yan
bukuliwmaram waŋakurr.

GODKU DHÄRUK BILIŊUWUY NHUŊU DHIYAK BALAŊUW

Godthu ŋarrany gurrupar djäma ga ŋarrany dhu yakan yan ŋama
baykarraram. Ŋarrany dhu yan bäki ŋunhi munhdhurr ŋurukun
guŋgayunaraw Garraywalaŋawnha rumbalwun dhä-manapanarawnha.
Djesuwala yäkukurr.

Rawumlil 8:28

BORUM GENYDJAPUY
Mäk 11: 13-14
Bala ŋayi nhäŋala dharpan muthir'nha ŋayi gan dhärran galki dhukarrŋur;
yuṯan gan ḏukitjtja marrany ŋuthar, ga ŋunhi ŋayi nhäŋalnydja Djesuynydja,
bala ŋayi marrtjin galkithinan balayin dharpalila wanha balaŋ ŋayi ŋula
maḻŋ'maranha ŋatha dhakal ŋunhiwiliyi. Yurr bäyŋun ŋayi ŋunhi
maḻŋ'maranhany dhakalnydja, marwatnha yan marrtjin gorruŋal, bili bäyŋu
yan muka nhanŋu ŋurikiny dharpaw waluny galkithinya
borumdhinyarawnydja. 14 Bala ŋayi Djesuny waŋanan ŋurikiyiny
dharpawnydja bitjarra, “Bäyŋun dhu boŋguŋ ŋula yolthuny yolŋuy buluny ḻuki
nhokuŋuny borum.” Bitjarra ŋayi ŋunhi Djesu dhäruk-gurrupanminany
ŋurikiyi dharpawnydja. Ga walalnydja ŋunhi malthunamirriynydja mala
nhanukal ŋäkul ŋanya ŋunhi nhaltjarr ŋayi waŋan.

Dhuwal dhäwuŋur ga birrkayun ŋaŋthun: nhaku ŋayi bukmanayŋuy dhiyak waŋaw
waŋan dhäruk wiripu waŋan ŋuruk dharpaw bili bayŋu ga ŋatha borum ŋuthan ŋunhili
yurr bili ŋayi marŋgi ŋunhi yaka nhanŋu manymak Dhawal ŋathaw ŋuthanaraw?
Gamurruny dhuwali djimbul! Dhäwuny ga ŋorra ŋunha nha ŋayi ga ŋunha dharpay
maŋutji lakaram. Ganydjarrnydja warrpamkuny nhaku mala ŋunhi Godthu djäma ga
ŋorra yaka ŋunha mala djarryunaŋur romŋur, ŋanydja ŋunha nhaltjan ŋayi ga God
waŋarr waŋa.
Djesuy nhaŋal balayi dharpalil Godkal ganydjarryu, yaka ŋunhalatjarr ŋunhi
dhuwalaŋuwuyyu romthu. Yaka galkikuŋ wo marraŋ dhuwali nhaliy nhuna ga gulmaram
beŋur nhä nhuŋu ga GOdthu ŋayatham ga nhakurr ŋayi dhu gama nhuna. Yuwalknydja
Ganydjarr ga munhdhurr ŋuli ga ŋorra ŋunha nhaltjan ga God waŋa nhuŋu. Wanhaŋur,
wanhaŋur dhawalŋur nhe, nhä nhuŋu djama, ga wanhalanydjan nhe ga marrtji, dhuwali
nhokal marrtji latjuny borum ŋuthana bili Garray ga bitjan waŋa nhuŋu.

BUKUMIRRIYANHAWUY DHIYAK WALUW

Bapa, buku gurrupan ga nhuna dhiyak nhokalaŋaw mel wuyunamirriw romku! Ŋarraku
gurruṯumirr ga ŋarrany nhe djäma latjuyaman nhokal dhärukthu.

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhu ga bitjana bili borum-mirriyirrnha yan, baythi nhaliy waluy dhiyaŋ
dhuŋgarray. Godkal Mel-wuyunaray dhu bakbakmaraman warrpamnha nhany mala
ŋunha ga gulmaram ŋarrany!

MARR-ŊAMATHINYAWUY GURRPANAMIRR
1 Djonguŋ 4:20
Yo. Ŋuli nhe dhu ga waŋa bitjandja gam', “Ŋarrany ga märr-ŋamathirr
God-Waŋarrwu warray yan,” bitjandja, yurr nhe ŋuli ga balanyamirriyyiny bili
yan ŋoy-murryun ŋurukun ŋunhi wiripuŋuwnha yolŋuw Garraywalaŋumirriw,
ŋunhiyiny nhe nyäḻ'nha yolŋu, yakan nhe ŋuli gi yuwalktja lakaranhamirr
nhunapinya nhe. Bili ŋayipiny ŋunhi God-Waŋarrnydja ga nhina ŋurikalyin
yolŋuwal ŋunhi nhe ŋuli ga bukuy-ŋurrkam ŋanya ga ŋuyulkthirr nhanŋu. Ga
ŋunhi nhe ŋuli gi yaka märr-ŋamathi ŋurikiyi yolŋuw, ŋunhi nhe ŋuli ga
nhäma ŋanya dhiyaŋi maŋutjiy nhokiyingal nhe, ŋunhiyiny nhakun nhe ŋuli gi
yakan yuwalktja märr-ŋamathi God-Waŋarrwun, ŋurikin ŋunhi nhe gi yakan
ŋanya nhäŋu.

Wiripuwnydja mala nhakun Marr-yuwalkthinyawuy walal ŋuli bäki: latju mala girri walal
ŋuli gurrukam, ŋathapuy rom, ga garraywalaŋumirrinhany mala dhu nhama dharaŋan
ŋunhalatjan, nhaltjan walal dhu ga mel gurrpan garraywu Marr-ŋamathinyawuy rom
bala wiripuw yolŋuw mala. Dhuwali Marr-ŋamathinyawuy limurr ŋuli mel gurrupan
yolŋuw walalaŋ ŋunhiyiny ga mel-lakaram ŋunhi Garray Djesuny ga nhina limurruŋgal
ŋayaŋuŋur. Godku dhäruk ŋunha riwarra ga ŋorra: ŋunhi nhe dhu bayŋu mel gurrupan
Marr-ŋamathinyawuy wiripurruwurrgal ŋunhi nhe ga nhama walalany, yurr nhe dhu
lakaranhamirr ŋunhi nhe ŋuli ga Marr-ŋamathirr Godkuny ŋunhi nhe ga bayŋu ŋanya
nhama, nheny Dhuwal nyal ḏumurrnha.
Ŋunhi nhe ŋuli walŋany gurrupanmirr Djesuwalnydja, nheny ŋuli ŋunhi Garraywun
buŋgawawnha gurruṯumirr ga marramany nhe ŋuli yuṯtan ḏudurrk ŋunhi dhu ga nhina
Marr-Ŋamathinyaraynha yan romthu. Bilin nheny Dhuwal Garraywalaŋamirrnha Godku
Marr-ŋamathinyawuy dhuwalin nhokal ḏudurrkŋurnha djinawan.

BUKUMIRRIYANHAWUY DHIYAK WALUW

Buku gurrupan ga Garraynha, ŋurukiyi Marr-ŋamathinyawuywu ŋunhi nhe mel gurrupar
ŋarrakal. Ŋarrany dhu ga marrtji dhiyaŋi bili yan Marr-ŋamathinyaray ga buna yolŋuw
mala.

GODKU DHÄRUK BILIŊUWUY NHUŊU DHIYAK BALAŊUW

Ŋarraku Marr-yuwalkthinyawuy Garray Djesuwal mel gurrupan ga Marr-ŋamathinyawurr
Garraywal. Dhiyaŋ dhuŋgarray mulkuru Ganydjarrmirriy, Ŋarrany dhuwal
Marr-ŋamathinyawuy gurrupanamirr.

YAKA YAN NHE DHU ŊORRA!
Dhäwu Djambatjpuy 24: 33-34
Ŋorra ŋarra dhu marr weyin! Nyumukuniny yakurr! Djalthirr ŋarra ga
ŋarra dhu mel bambaythirr ga goŋ garrpinmirr bala ŋorran! Ŋunhi nhe
dh bitjandja, bala nhe dhu lupayirrnha, balanyan nhakun yolŋuy
manaŋa diḻkurryu nhuŋu ŋula nha warrpamnha djawyurr.

Marrŋgitjthu mala ŋuli ga lakaram ŋunhi warrpam ŋaḻapaḻmirr ŋuli ga nhina ga
70 bala 75lil balanya dhuŋgarra mala djal walal yakurrgun beŋur 8-10 marr
weyin walal dhu ga ŋorra bitjan bili walupuy wo munhawu. Ga ŋunhi nhe dhu
buthurruny mak 5 dhuŋgarra balaŋ yolŋu gi yan ŋorrin ruryunamiriwnha.
Dhiyaŋ bala dhäwu Dhuwal ganyimthunamirr beŋur Dhuyuŋur djorraŋur: ŋorra
ŋuli yolŋu wiripuy waluy ŋunhi ga ŋorra ganydjarr ŋunhi nhuna dhu bundi
lupakum walŋa ga birrimbirr.
Ŋunhi nhe Garraywalaŋumirrnydja, nheny dhu ga nhina buŋgaṯthunamirriynha
walŋay ga djäman yuwalkkum. Yaka ŋaraka ŋurryi and nhina wo ŋorri ŋunhi
walu djamamirr ga yolŋuny mala guŋgayun walŋa Garraywal. Yakan gi ŋorri
yan, walu buŋu, ga ḏuŋḏuŋnydja Dhuwal gakal Ytajkurruw birrimbirrwu ŋayi
dhu buma nhuŋu walŋa. Yaka nhuŋu dhuwali walŋa biyak gaŋu bala nhinin gi
ḏuŋḏuŋthinyamirriŋurnha romŋur bili ŋunhi nhe dhu ga bayŋuny ŋula djäma
nhŋu dhu walŋany yatjirrnha.

BUKUMIRRIYANHAWUY DHIYAK WALUW

God bapa, gurrupul ŋarrany ganydjarr ga ŋayaŋu nhuŋu ŋarra dhu gama ga
djäma dhiyaŋ dhuŋgarray. Biŋgamaram ga raypirriyurr ŋarrany, marr ŋarr dhu
djäma nhuŋu nhaku nhe ga djalthirr ŋarraku, Djesuwal Yäkukurrnydja

GODKU DHÄRUK BILIŊUWUY NHUŊU DHIYAK BALAŊUW

Yaka ŋarrany dhu dhaḻakarr gurrupan yatjkurruny birrimbirrnha ŋayi dhu bäki
ŋarrakal ŋunhithi gakal Ḏuŋḏuŋthinyamirr ŋayi baynha baku-ŋayathul Godku
ŋayaŋu ŋarraku walŋaw. Ŋarrany dhu nhaman baynha ŋunhithi rom
ḏuŋḏuŋthinyamirr, bili ŋunha ga djäma ŋorra.

DHARRA GI GARRWAR MANYMAKŊURNHA WALŊAŊUR

Yitjayawuŋ dhäwu 24:5-6
Yolŋuy walala yatjkurrkuŋalnha Dhuwal munathany waŋa: warrpamthun
walal bakmaraŋalnha Godkuny rom bala djäl ganaŋumirriyinan, ga
gulyurrnha nhanukal Godkal wäwungunhaŋurnha. Bili dhiyaŋ yatjkurruy
romthu walalaŋgal. Dhuwal munathany waŋa yatjinan. Bala dhu
yatjkurrnydja rom galyurra warrpamkurrnha waŋakurr ga yolŋuny
bukmaknydja ga buku guran nhina bili walalaŋgal yatjkurruy,
dharrwany yulŋuyulŋu marrtji nharan gurthaynha.

Guyaŋi dhuwala: balanya nhakun ŋunha wäŋa mandany yäku “ Victoria Falls” ga
“Himalayan mountain” yatjkurrnha. Ŋunha Dhuyuynydja dhärukthu ga lakaram:
warrpam nhäny mala djambipuy ŋunhi ŋurruŋuy ḏirramuy yäkuy Adamthu djäl
ganaŋumirriyin Godju ŋunhili wäŋaŋur Yiḏin “Eden” yatjkurrnydja garrinan
dhipal, rerri, dhiŋganhamirr. Yaka gan God djalmirriyin dhiyakuny mala romgu
nhanukalaŋaw djamarrkuḻiw.
Dharrwa Garraywalaŋumirr mala lika nhama ga marr-yuwalkmirriyirr yan bi
dhuwal balanyan bili ganan yan, yurr Dhuyuynydja djorray ga lakaram ŋunhi
warrpam nha mala yatjin baman yan yurr yaka ŋunhi bitjarr ŋayipiny djama
limurruŋ. Dhuwal nhuŋu wäthurr Garray ga djama nhuna wiripulil walŋalil, ŋunhi
yakan dhu ga Yatjkurruy nhuna bulu bawa gurrupan.

BUKUMIRRIYANHAWUY DHIYAK WALUW

Garray Djesu, buku gurrupan nhuna ga ŋunhi nhe ŋarrany walŋakuŋal ŋunhal
malakmaranhamirriŋur dharpaŋur. buku gurrupan ga nhuna ŋunhi nhe ga nhinan
ŋarrakal ga ganydjarrmirriyaman ŋarrany marrtjinyaraw dhipalnha ŋunhi
djulkmaranhamirrililnha walŋa.

GODKU DHÄRUK BILIŊUWUY NHUŊU DHIYAK BALAŊUW

Garraywalnydja ŋarrany yakan bulu nhina nyalyu dhäwuy yatjkurruwal, Dhuwal
ŋarra dhu ga Djulkmaram mala balanya rom warrpam! Warrpam rerri, gumurr
Ḏal rom ŋunhi ŋuli ga malŋthun, dhuwaliny yaka ŋarraku. Ŋarrany Dhuwal Godku
yothu; yaka ŋarra ŋuli gi nhini djhiyali romŋur Dhuwal ŋarra garrwar ga nhina.

BIRRIMBIRRWU DHÄ-MANAPANARAW
Ŋunhi Wukirri Baman’puyŋu 28:16
Ga ŋunhi Jacob yakurrŋur ruryurr, ŋayiny guyaŋa, “Dhuwana
muka Garraynydja dhuwana waŋaŋur, yurr yaka ŋarra marŋgi”.

Yurr limurr ga djäma manymak marŋgikumj ga yolŋuny mala Garraywu
ga nha manymak Godthu ga gurrupan, dharrwa Garraywalaŋumirr mala
baḏak ga marram gumurr ḏal rom, rerrikthun ga, warguyun ga. Badak
ga dhiyaŋ bala ŋaŋthunmirr: nhaku ŋuli ga yolŋu mala nhina
manymakkum walŋay djesuwal ga wiripu mala bayŋu?
Gathuruŋupuy dhäwu, Djaygupthu nhaman dharaŋana ŋunhi God bapa
ŋunhili galki nhanukal, yurr ŋayi bayŋun yan marŋgi, ruryun ŋayi bala
yurrnha guyaŋa nitjan. God Dhuwal ŋuli ga bitjan bili malthun limurruŋ
yurr limurr ŋuli bayŋu ŋanya nhama. Ŋunhi nhe dhu bayŋu dharraḏayirr
birrimbirrlil, nheny dhu bayŋun marram manymak Godkuŋ.
Garraywalaŋumirr mala ŋuli ŋuthan birrimbirr, bili walal marrtji ŋuli
marŋgithirr Garrawaywu rirrakaywu ŋunhal nhama dhu ga dhäruk dhuyu
walŋamirr bitjan bili.

BUKUMIRRIYANHAWUY DHIYAK WALUW

Garray Djesu, ŋarrany ga mirithirr ŋoy-djulŋithirr bili nheny Dhuwal galki
ŋarrakal. Marr-ŋamathinyawuy nhuŋu Yindi ŋarraku, ga nhuŋu mel
wuyunamirr nhuŋu dhä-dhwaryunamiriw.
Marrkapthunamirr nhe yäkuny!

GODKU DHÄRUK BILIŊUWUY NHUŊU DHIYAK BALAŊUW

Ŋarra marŋgi nhaltjan dhu dharaŋan Godnha! ŋunhi ŋayi dhu dhiyal
galki, yakan ŋarra dhu ŋorrany. Ŋarraku birrimbirrnydja walŋa ga
biŋgayun ga!

GODKU DHÄRUK MAŊUTJI LAPARAŊ BIRRKAYUNARAW – 304 WALU
ŊARAKA ŊUPAN
Yitjaya 56-58

Laminṯatjan 1-2; Yeburuw 3



BAYŊUN ŊARRA GA GORA
GOD-WAŊARRWUŊ DJÄMAPUY 4:18
Bala walal yan Betawnydja ga Djonguny wäthurra, balayi galkar
roŋanmaraŋalyi, ga dhäruk-gurrupanminany walal maṉḏaŋgal bitjarrnha,
“Nhuma dhuwal yolŋu maṉḏa, yakan yan nhuma dhu ga waŋa yäkuy Djesuwal
ŋula yolku yolŋuw. Ŋuli nhuma dhu ga buluny marŋgikum ga yäku-lakaram
ŋanya Djesuny, napurrnydja nhumalany dhu mirithirra yan dhä-gir'yun.

Dhikayi ŋula nha yäkuŋur Djesuwal ŋunhi dhu bayŋun baykarraram. Ŋunhiliwiyi
yäkuŋur ga ŋorra ganydjarr ga walŋamirt rom. Bayŋu balanya yäku ga gorrum garrwar
djulkmaram ga Djiwarr nhakun dhuwal yäku "Djesu", munathaŋur ga dantjaŋur
munathaŋur. wiripuny ŋuli yatjkurr birrimbirr mala bawabawayun nhanukal yäkuŋur.
Ŋunhi walal ŋalapalmirriy walal nhäŋal ganydjarr dhiyal yäkuŋur, bala walal waŋana
bitjarrnha Beṯany ga Djonnhany, yan walal dhu dhä-birrakayunn ga lakaram yaka
manda dhu ga dhuwal yäku bäki .Yolŋu’yulŋu dharrwan ga walŋa bilyun Garraywal , ga
rirrimirr walal ŋamathinan, marŋgithinan walal ŋunhi wanhami dhu yäku dhuwal
lakaram, bala Ŋayi dhu God-Waŋarrwuny ga bitjan bili ŋuthana romnydja ga
ganydjarrnydja.
Dhiyaŋ bala wiripuny, munatha’ŋur yolŋuy walal dhu birrkayun dhä-mukmaram
dhipuŋur yäkuŋur. Walal ŋuli mariyirriyam ga djalkthun ŋanya dhuwali yäku,
limurrnydja marŋgin dhäwuw yuwalkkuny: Yäkuŋur Djesuwal ga ŋorra ganydjarr
walŋakunhamirriw romgu. yakan limurr dhu ga mukthun . Limurr dhu ga bitjan bili
mirithirr lakaram ŋanya yäku, waluŋupan ga munhaŋupan. bili nhanukal Djesu Christkal
ga ŋorra walŋany, magayany ga djulkthunamirr rom.

BUKUMIRRIYANHAWUY DHIYAK WALUW

Yakan ŋarrany ga gora dhiyak manymakku Dhäwuw ga dhiyak yäkuw Djesuw, dhiyaŋ
bala ŋunhi yäkuy ga gama ganydjarr ga walŋakunhamirr rom, Djesuwal
ganydjarrmirriwal yäkukurr.

GODKU DHÄRUK BILIŊUWUY NHUŊU DHIYAK BALAŊUW

Limurrnydja dhu ga bitjan bili lakaram warray waŋa dhiyal yäku Djesuny yindikum
marrtjin dhukarrkurr mala bawalamirriwurr. Limurr yakan mukthun wo yakan limurruny
dhu nhaliy mala mukmaram dhuwalaŋuwuyyu romthu, Djesuwalaŋawurr yäkukurr. Yow
Yow.

GUMURRYURR MARRTJI!
1 GORINLIL DHÄWU 16:9
Bili ŋarra ga nhäma ŋunhi manymak mirithirr ŋarraku dhuwandja
wäŋa ŋarra dhu ga dhiyalnydja djäma, yurr wiripuwurrnydja ga
dhuwal yolŋu'-yulŋu nhina buku-ḏol'mirra walal ŋarrakuny.

God -Waŋarrnydja marŋgi yuwalkkunharaw ŋayathanharaw laparanharaw
dhukarrwu wo dhurrwaraw—nhanŋuway djamarrkuḻiw, nhakun Ŋayi bitjan
djäma Boḻwu. Yurr Boḻyu lakaram yuwalkkum mirithirr yan: nhakun ŋunhi
ga dhukarrnydja laplap dharra limurruŋ, ŋayiny ŋuli galmunhamirrnydja
ga baḏak melkunhamirr yan.
Yuwalknydja dhuwal: yaka ga dhuwal bukamakthu djulŋithirr goŋmirriyirr
ŋurukiyi manymakku. Ga wiripuwurrnydja yolŋu walal ŋuli gayul gatjpuyun
nhuŋu baḏatjunaraw, Gumurr wuṯthunamirr rom dhu dharra, ga
birrkayunamirr romthu malŋthun, Yurr dhiyak ŋunhi gamurruwnydja:
ŋunhi nha Godthu bapay laparaŋal, bayŋun dhu yolthu dhaḻmaram.
Yaka ŋarrakuyunmirr ŋula nha ŋunhi ŋayi baku-ŋayathanhamirr rom.
maŋutji nhuŋu dharradayaŋ God bapawal. ŋunhithi yänhi motj
waŋarr-waŋarr djulkmaraŋal nha mala rom munhathawuy bili biliŋuwuy
ŋunhi djulkmaranhawuy Djesuwuŋ

BUKUMIRRIYANHAWUY DHIYAK WALUW

Ganydjarryu Dhuyu Birrimbirrwalawurr, ŋarra dhu djalkthuna marrtji
galmunhamirr mala rom ŋarrakal walŋaŋur. Ŋarra ga waŋan ŋarrakal
Marr-yuwalkthinyaray ŋunhi ŋarrany dhuwal gulyunamiriwnha dhiyal
ŋarrakal walŋaŋur.

GODKU DHÄRUK BILIŊUWUY NHUŊU DHIYAK BALAŊUW

God waŋarrwal guŋgayunawurr, ŋarra ŋuli djulkmaram nhä mala gumurr
ḏal, nha mala galmunhamirr, Djesuwal Yäkukurr.

ḺUKU NHIRRPANMIRR DJESUWAL
GULUTJAYLIL DHÄWU 2:7
Ga biyak bili yan gi marrtjiny galkithiny nhanukal Garraywalnydja, ga
dhäruktja ŋanya gi biyakiyi bili yan märraŋdhi, märr-nhirrpanmirra
manapul nhanukal marrtji bala. Yo, bili muka nhe ŋunhi ŋäkulnydja, ŋunhi
nhaltjan nhe dhu ga ŋunhi nhina, bala yan djämamirriyaŋun. Ga
buku-gurrpulnydja ŋanya God-Waŋarrnhany biyak bili yan
ŋunhiŋuwuynydja ŋunhi nhä malany manymak ŋayi gan djäma nhumalaŋ.

Dhuwali yäku ‘rooted’ yuwalkdja beŋur nhakun dhuwali Gurrrikkal mala ‘rhizoo’,
mayaliny Nhakun ŋunhi ga : lamu-nhirrpan mirithirr bala djinawalil munathalil. Ŋaliny
Garraywalaŋamirrnydja nhŋu yuwalknydja ganydjarr ga djinawapuynha. magaya rom
dhu ga marram limurrr beŋur Djesuwalaŋawurr dhärukgurr.
Nheny dhu marrtji ḏalthirr nhaliynha ŋunhi nhe dhu ga nhama dhäruk Djesuw bitjan
bili. Dhärukthu Godkal ŋuli ga melkum Djesuny, ŋunhi nhe dhu mirithirr
marr'mirriyirr, ŋayiny dhu marrtji melkunhamirrnha Garraynydja nhokal walŋaŋur.
Ŋula nha ŋuli marr weyin galkun ŋayi dhu djambi bala ŋuthana. yurr ŋayi dhu
malŋthunanydja ŋunhi nhe dhu dharradayirr Dhuyulil djorralil.
Ŋunhi nhe dhu marrtji ŋuthannydja nhanukal dhärukthuny, nhuŋu dhu ŋayaŋuny
ḏalthirra. Bayŋun nhuna dhu ga nhaliy mala galkirrinyamaram, wo dhumbalyun
nhuma dhu wiripuy marŋgithinyaray. Ŋany nheny dhu ga dharra wundaŋarrnha'
Ŋayaŋu ḏalnha
Ŋunhi Garraywalaŋumirr yolŋu ŋunhi ga luku nhirrpanmirr Djesuwal, Ŋayiny dhu ga
dälnha dhärra ga bitjanna bili dhu ga ŋuthana borumnydja.

BUKUMIRRIYANHAWUY DHIYAK WALUW

Ga nhakun ŋarra ga bitjan bili nhina dhiyal nhokal Dhärukŋur, bilin
walŋa-yuṯakunhawuynha ga djambin dharaŋanan nhakun nhepin , bulnha bala
marrtji dhu djama djinawawurr bitjan bili. Djesuwalaŋawurr yäkukurrnydja.

GODKU DHÄRUK BILIŊUWUY NHUŊU DHIYAK BALAŊUW

Ŋarraku marr-yuwalkthinyawuy Godkalnydja ga mirithirr ḏal ga ŋunhan bala
djinawan ḏandjaŋurnha, ga ŋarranya dhu yakan galkigum ŋunhi yatjkurr ŋarrakal
walŋalil wo yatjkurr marŋgikunhawuy ŋunhi dhu wiripuyam ŋarraku guyaŋanhawuy.

GOD WAŊARRWU MARI
2 BAMANPUY DHÄWU’ 20:21
Marr-Ŋalyurr Godkal, bili nhanŋu Manymak rom ŋuli bayŋu
dhawaryurr.

Ŋunhi Buŋgawa Djiyawtjapat ga yolŋu walal Djuḏaŋur gumurr bunan walalaŋ
mirithirr dharrwa miriŋu mala, bilyurr walal Godkal guŋgayunaraw.
Godthuny lakaraŋalnha walalaŋgal yuwalktja dhäwu: Mariny dhuwali yaka
walalaŋ, Godku ŋunhi.
Nhamunhamirr bulu limurr Godkalaŋamirr mala, mirithirr. ga nhama ga
guyaŋa miriŋuny ga yaka Godnha ŋunhi ŋayi ganydjarrmirr bala
bawalamirriw nhaku mala? Djiyawtjapat ga Djudany walal dhunupayaŋal ga
ga luku nhirrpar marr walal dhu marrtji marilil Marr-yiŋgathinyaray romthu
marr ga dhu baki ŋunhiyi bunharaw
Ŋunhi nhe dhu Marr-yiŋgathirr ga wokthun nhanŋu Godku ŋayin dhu
djawyun nhuŋuny mari mala. Godthu ŋuli gaṯmaraman nhuŋu miriŋuny mala
marr ga nhe dhu djulkthun. Bili God dhuwal Gurrum yolŋu ga
bay-lakaranhamirr, nhanukal manymakthu romthu ŋayi ŋuli ga djaga nhuŋu.

BUKUMIRRIYANHAWUY DHIYAK WALUW

Bäpa, ŋarra ga buku gurrupan nhuna ŋunhi nhuŋu mel- wuyunawuy bitjan
bilil yuṯa ga yuṯathirr yan ŋuli ga bitjan bili yuṯay waluy ŋarrakalaŋaw
walŋaw. ŋarra ga nhokalnha Marr-nhirrpanmirr warrpamku ŋunhi ŋarra dhu
nhama mari mala.

GODKU DHÄRUK BILIŊUWUY NHUŊU DHIYAK BALAŊUW

Ŋarra ga waŋan Marr-yuwalkthinyaray: Ŋunhi God-Waŋarrnydja dhuwal
ŋarrakalnha galkiŋur, bayŋun dhu yol dharra ŋarrakalnydja. nhanŋu
manymak rom ga mel-wuyunamirr ŋuli g malthin ŋarraku bitjan bili,
Djesuwalaŋawurr ganydjarrmirriwal yakukurr. Yow yow.

DHÄ-MANAPANAMIRR ROM DJESUWALAŊAWURR

2 GORINLIL DHÄWU 5:19
Ga dhäruktja ŋayi ŋunhi gurrupar ŋanapurruŋgal lakaranharawnydja bitjarra
gam'. Dhuwalatjanna bili yan Djesu-Christkalaŋuwurra ŋunhi ŋayi gan
God-Waŋarryuny ŋayaŋu-manaparnydja bukmaknhany yolŋuny walalany.
Yakan ŋayi dhu ga ŋunhi buluny nhäma limurruŋguny yätjkurr mala
dhä-gir'yunarawnydja; yanan ŋayi ŋunhi djaw'yurra buwayakkuŋala limurruŋ
yätjkurrnydja mala ŋuriŋiyin ŋunhi Djesu-Christkala maŋguyny'tja', märr
limurrnydja dhu bukmaknha ga nhinany galkin yänan nhanukala
galŋa'kalŋan.

Ga-Waŋarryu liŋgun luku nhirrparnha ga djäma-gurrupar nhanŋuway djamarrkuḻiny
dhipal ŋayaŋu-manapanalil djämalil, bala Ŋayi limurruŋ wäthurrnha marr limurr dhu
djaman roŋumaraman yolŋuny nhanukalnha Godkal Djesuwalaŋawurrnha.
Djiwarrŋurnydja walal ŋuli yiŋgathirr waŋganygu walŋaw ŋunhi ŋuli bilyun Garraywal.
Warrpam walŋa ga Birrmbirr mala goŋmirr Godkalnydja.
Dhuwali djama ŋunhi dhu ga dhäwu gama Garraywalaŋawuy roŋunmaram yolŋuny
walalany Godkal, dhuwali yaka djama ŋurukurruŋ yan ŋunhi walal ga djama dhiyaŋ bala
djätjŋur, bawalamirriw dhuwali djama. Dhuwal limurruŋ ŋayi wäthurr ga marraŋal marr
ga dhu limurr gama dhäwu nhaltjan ŋayi dhu Godthu dukmaram ga yuṯakum, ga bitjan
bili ga nawanawa lakaranharaw Djesuny bukmakkal yolŋuwal. Ŋunhi ŋayi Djesu Ŋalyurr
balay malakmaranhawuylil dharpalil marr ga ŋayi dhu waŋganykum limurruny
nhanukal, yaka limurr dhu nhama dhuwal djama. Nyumukuninygum, limirr dhu
makmakthun ga gama yolŋuny mala Godkalnha, ŋunhi yolŋu ŋunhi walal dhuŋa Godku.

BUKUMIRRIYANHAWUY DHIYAK WALUW

Bäpa, guŋga’yurr ŋarrany marrtji ŋuthanmaraŋ djambatjthinyamirr romm ŋarrakal marr
ga ŋarra dhu yolŋuny marram Roŋumaram Godkal. Gurrupul ŋarrany ganydjarr ŋarra
dhu waŋa lakaram dhäruk walŋamirr ga dukmaranhamirr bala yolŋuwal ŋunhi walal
yaka marŋgi nhuŋu.

GODKU DHÄRUK BILIŊUWUY NHUŊU DHIYAK BALAŊUW

Godthu ŋarrany gurrupar ganydjarr marr ga ŋarra dhu djulkmaram ga roŋunmaram
dhuwal bukmak wäŋa nhanukalnha Godkalnha bawalamirriynha. Ŋunhi märr-buḻangitj
God-Waŋarrwu ganydjarr. Ŋarrany dhwal ḏalnha, Dharradan ga gulmaranhamiriwnha
ŋunhi ŋarra dhu marrtji guŋgayun yolŋuny mala.

GODKAL ROMTHU GA ŊAYATHAM GA DJAGA

ŊURRUYIRRYUNAWUY DHÄWU 31:29
Marr djaga marrtji nhaltjan nhe dhu waŋa Djaygupku!

Ŋunhi nhe Garraywalaŋamirrnydja, nheny ŋuli ga gama djiwarrpuynha
ganydjarr. nhanukal Dhärukthu Garraywal bayŋun dhu yatjkurruynydja
ŋayatham nhuna; bayŋu walal dhu guwal-budapthun Garraywuny dhäruk. Yol
nhe yuwalk Garraywal dhuwalin nhuŋu djuḻuḻnydja. God dhu ŋuli ga nhama
warrpam nha mala limurr ŋuli ga dharrpan. warraŋul nhanukalnydja warrpam.
Yurrnha dhu Miriŋuy Mokuy nhuna ŋula nha bukmak ŋayaŋu wutthunamirr,
Godtja ŋuli ŋurrulil garri bala gulmaraman yatjkurruw rom yaka nhe dhuwal ga
gana nhina, Godthu ga djiwarrpuyyu dhäwu ganhamirriy mala ga nhama
nhuna.
Yan bitjan bili ŋunhi Ŋayi God-Waŋarryu waŋan gulmaraŋal Laybannha ŋayi
dhu yaka goŋ ŋalyun Djaygupkal, Godthu ŋuli wulaŋthun limurruŋ rom
malthunaraw. Warrpam nha mala rom ŋunhi ŋuli malŋthun gumurr märimirr
baythi ŋunhi ŋuruk birrimbirrwu wo rumbalwu ŋayi ŋuli Godthu barrku yan
gulmaram marr ŋayi yaka nhokal galkithirr. Dhuwalin nhuŋu munhdhurrnydja
ŋunhi nhe dhäwu ganhamirr Garray Djesuw. nhinany ŋayi ga ŋayaŋuy mulkay
ga marŋgin ŋayi ŋunhi nhanuka Garray djaga.

BUKUMIRRIYANHAWUY DHIYAK WALUW

Bäpa, ganydjarryu Dhuyu Birrimbirrwal, ŋarra ga waŋan ŋunhi nha ga
yatjkurruy ŋamaŋamayun walalaŋgal muḻkurryu dhu gulyuna. warrpam nha
mala gakal nhanŋu yatjkurruw dhiyaŋuny bala dhu bakthuna, Djesuwalawurr
Ganydjarrrmirriwal yakukurr Yow, yow.

GODKU DHÄRUK BILIŊUWUY NHUŊU DHIYAK BALAŊUW

Ŋarra dhuwal bilin manymak djagaŋurnha ga nhina beŋur mariŋur wo nha
yatjkurruŋur mala. Godnydja ŋuli ga djaga ŋarraku warrpamŋur nhaŋur
malaŋuŋur ŋarra ŋuli ga djäma, ŋulawitjan Djesuwalaŋawurr
Ganydjarrkmirriwal yäkukurr Yow, yow.

DJÄMAMIRRIYAM YUṮAKUM ŊAYAŊU
MAYALIMIRR DHÄRUK 23:2
Gulmaranhamirr nhunapinya nhe nhaŋur mala djalŋur.

Godkuny Guyaŋanhawuy ŋunhi nhanŋu dhu djamarrkuliny ga nhina dhaŋaŋmirr,
weyin yan ga dhakay ŋama dhu ga manymak. Dhuyuy Djorray ga lakaram ŋunhi dhu
yolŋu nhina 100 dhuŋgarramirriyirr wo bulu ŋunhiny ŋayi manymak; yuṯa yolŋu ŋuli
dhiŋgam gurriri gulk. waŋganynydja ŋayi ŋurruŋu gamurru walŋaw weyinku
nhinanharaw: gulmaranhamirr nhunapinya nhe.
Ŋoy ŋathamiriw dhu ga nhina yaka dhuwali rom yan bi dhu ga ŋathamiriw nhina:
ŋathamiriw rom dhuwali marr nhe dhu birrimbirr nhuŋu djämamirriya ga rumbal bala
Garraywal ŋayaŋulil. Ŋunhi nhe dhu gulmaranhamirr ŋathaŋur, nheny dhu gurrupan
dhalakarr Godkalaŋaw Ganydjarrwu ga yuṯawnha ŋurruyirryunaraw. Gaḏamanthu
mala ŋuli ga lakaram ŋunhi ŋoy ŋathamiriw romthu ŋuli walŋakum ga yuṯa limurruŋ
rumbal.
Ga bitjarr bili ŋayi Garraynydja Djesuny walŋathin dhiŋganhaŋur Dhuyu
Birrimbirrgalaŋawurr, ŋunhi bili yan waŋgany walŋakunhamirr ganydjarr ŋuli ga
nhina nhokalnha. ga.bayŋun nhe dhu bundiny dhiŋgam. Walŋa Godkuŋ dhuwalin
djinawan nhokal, gurrupan nhuna dhu ganydjarr ga dukmaram nhuna ga bitjan bili
walŋakuman nhuna ŋunhi nhe hdu djawaryun.
Ŋunhi nhe dhu Ŋurruliliyam dhuwali rom Ŋoy ŋathamiriw dhu ga nhina bukumirriyan
nheny dhu malŋmaram ga marram yuṯan ganydjarr ga magayamirr rom nhokal
rumballil, guyaŋanhawuylil ga birrimbirrlil.

BUKUMIRRIYANHAWUY DHIYAK WALUW

Bäpa, ŋunhi ŋarra dhu dhuwal dhunupayanhamirr dhiyakiyi romku gurrupul ŋarrany
ganydjarr ga roŋunmaraŋ ŋarrany balayi bili yutalil ga dalkuŋ ŋarrany marrtji, nhalun
ŋunhi manymak Ḏamala.

GODKU DHÄRUK BILIŊUWUY NHUŊU DHIYAK BALAŊUW

Ŋarra ga lakaram yuwalkkum mirithirr yan Marr-yuwalkthinyaray
walŋa-weyinŋumirriw walŋaw ŋarrakuwuy. warrpam djäma mala ŋuruliyi
birrimbirrwu dhiŋganhamirriw dhu bakthuna dhiyaŋun bala Djesuwalaŋawurr
Gandjarrmirriwal yäkukurr. Yow Yow.

MAŊIMAŊIN GALŊA DJAMBATJTHIN
1 DJÄMIYUL 18:14
Ga Daybiṯnydja dhu gan melkuŋal manymak rom mala, warrpamŋur nhä mala
ŋayi gan djäma ga Godnydja gan nhinan nhanukalnha.

Ŋunhi nhe dhu marram djambatj ŋunhiyiny ŋayi manymaknha nhumalaŋ walŋaw.
Djayimthu ga limurruŋ ŋayaŋu ḏalkum: Yo. Yurr ŋuli nhe dhu ga ŋunhi dhumbal'yundja, ga
yakany nhe marŋgi nhaltjan nhe dhu ga ŋunhi djäma nhä mak waŋa ŋunhiliyi romŋur
ŋayaŋu-miḏikinyamirriŋur, yanan bukumirriyaŋun God-Waŋarrwala Bäpawala, ŋäŋ'thurra
ŋanya biyakun gam', “God-Waŋarr Bäpa, nhaltjan dhika ŋarra dhu yulŋuny? Dhuwal ŋarra
ga baḏak yan dhumbal'yun,” biyakun ŋanya ŋäŋ'thurrnydja, bala ŋayiny dhu nhuna yänan
marŋgikuman. Bili God-Waŋarryuny ŋuli ŋunhi gurrupan ŋula nhäny mala
märryu-dhapinyay warray bukmakkun yan yolŋuwnydja walalaŋ, yakan ŋayi dhu nhuŋu
ŋunhi ŋuyulkthirrnydja. Daybitku walŋa gan dharran manymakkuŋal bili dhiyaŋ
Djiwarrpuyyu djambatjthu Yäkuy " Sakal". dhunupa yan ŋayi gan ŋula nha ŋamaŋamayurr
ŋuyaŋanhawuyyu nhanukal bili God waŋarr gan nhinan nhanukal.
Nhe dhu wiripuny ŋuthan dhiyaŋiyi Djambatjthu ga marrtjiny nhe dhu dhapirrknha. Godkal
dhäruk warraŋulkuŋalnha ŋunhi Garray Djesuny dhuwal Djambatj ga ganydjarr Godku.
ŋunhi nhe Yuṯakunhawuynha ŋunhiyiny mayali Garray ŋunhi nhe ŋuli marr gatjpuyun
malŋthunarawnha yan dhuwalin nhinan ŋuli ga nhokal. Mayaliny Djambatjnydja dhuwalin
djinawan nhokalnha, ŋuthana dhu marrtji ŋunhi nhe dhu ga nhina ga nhama Dhäruk Godku
bitjan bili.
Djatjuwany walal dhunupayam ga waŋa ŋayi dhu ga nhina dhärukŋur yan walu ga munha,
ga ŋuruŋuyi ŋunhi ŋayi gan nhinan dhärukŋur ŋayiny gan ŋayaŋu gänan nhinan. Ŋunhiyithi
ŋayaŋu gänayinyamirr rom ŋunhiyi balanya bili nhakun Djambatj ŋunhi Ḏaybitthu gan bäki
yäku " Sakal"

BUKUMIRRIYANHAWUY DHIYAK WALUW

God Bäpa, ŋunhi ŋarra dhu bäki ga nhina nhokal dhärukŋur, ŋarrany dhu bulun bitjanna
nhakun nhen. Ŋarrany dhu ŋuthanna dhipuŋur djambatjŋur balan bitjanna wiripulilnha,
Djesuwalawurr Ganydjarrmirriwal Yäkukurr.

GODKU DHÄRUK BILIŊUWUY NHUŊU DHIYAK BALAŊUW

Ŋarra ga gurruṯumirr mala ŋarraku yakan dhu buthurru balany manapan yatjkurruwalnydja
mala romlil. napurrnydja dhu ga bitjanna bili liya ŋamaŋamayun manymakkun yan
nhinanharaw; napurrnydja dhu bayŋun galkirri. manymak ga ŋayaŋu gäna rom
napurruŋgun.

ŊAYAŊUYNYDJA GI NHININY BUKU-ŊALYUNAMIRRIY ROMTHU

MATHUYU 13:58
Ga bäyŋun ŋayi ŋunhi Djesuynydja ŋoy-ganyim'thunamirrnydja rom djäma
ŋunhiliyiny wäŋaŋur bili bäyŋun walalaŋ ŋunhi märr-yuwalkthinyawuynydja.

Godthu ŋuli ga bitjan bili bäki naŋiniŋ ŋula nha mala manymakku romku malŋthunaraw.
Dhuwalanydjan Godkalaŋawurr dhärukkurr, ŋunhi mala yolŋu ŋunhi walalany ŋuli djarr'yun
Godthu Gakalmirirw ga läypuy mala maŋutjiŋur yolŋuwal, yurr walal ga gamany ga yindi
dhulmu ganydjarrmirr rom.
Ŋunhi nhe dhu marŋgithirr yolŋuw mirithirr nheny dhu muman ŋanya ŋunhi ŋayi manymak
ga gakal djambatj. Ŋunhi walal nhaŋal Djesuny ŋunhili wäŋaŋur walalaŋgal, bayŋun walal
dharaŋalnydja yol ŋayi. nhaŋalnydja yan walal ŋanya gan ga "Gapundaw yothu" ŋuruŋiyi
romthu bala walal walal bayŋun gan makmakthurrnydja ŋurukiyiny manymakkuny romku
nhanukal.ganydjarrnydja gan ŋorran ga nhaŋal walal gan yurr walalaŋgal marr-djulkthun
ga makmakthunamiriwyun romthu walal gan.bayŋun nhaŋal ga marraŋal.
Buku ŋalyunamirr rom dhuwal balanya nhakun Gotjiŋ Birrimbirrwu nhuŋu. ḻuku nhirrpan
nhunany ga balayi dhunupaŋulil dhukarrlil. marr limurr dhu yaka Baḏatjun ŋunhiyi
guŋgayunamirr rom wiripuwurruŋ yolŋuwuŋ. Ŋunhi nhe dhu dharaŋan ga makmakthun
ŋurikiyi manymakku romku ŋunha yolŋuwal mala. ŋunhi mala yolŋu ŋunhi walal ga romku
ga Dhukarrku malthun ga nheny ga dhunupayanhamirrnha nhunapinya nhe ŋurukun
ŋoy-yalyunamirriwnha romku. Bayŋuny dhu ga buku-ŋalyun ŋunhany bala wiripuŋurnydja
galiŋur nhe ga dhaḻyuna dhurrwaran mala manymaklil
Marŋgithi dhiyakiyi manymakku romgu ga malmaraŋ dhuwaliyi ŋanyany mayaliw ga
djuŋunygu bundi ga dhawalyurr nyilŋmaranhamirriy ga makmakthunamirriy romthu.
wiripuny ŋayi dhu dhayaḻgum nhuŋu ŋunha wiripuny mala dhukarr yaka nhokal
Guyaŋanarawuyyu wo djämay. ŋuruŋun nhokal ŋayaŋuy buku-ŋalyunamirriynha.

BUKUMIRRIYANHAWUY DHIYAK WALUW

Bäpa, gurrupul ŋarrany nyilŋmaranhamirr ga margikunhamirr birrimbirr. guŋgayurr
ŋarrany marr ŋarra dhu dharaŋan ga buku-ŋalyun ŋunhiwurruny ŋunhi nhe walalany
nhirrpar ŋarrakal walŋalil.

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhu ga marrtji Djambatjthun ga dhawalyunaraynha. ŋarrany ga nhama Mäwilimirr
rom bala buku-ŋalyuna. Ŋunhi ŋarra dhu birrkayun dhuwali Buku-ŋalyunamirr rom, ŋarraku
dhu walŋany ŋuthana yindthirrnha ga dhurrwarany mala dhu marrtji laplapthuna.

DJÄGAMIRRNYDJA MALA GA DHAWAṮTHUNA!

YITJIKIYAL DHÄWU 22:30
Larrum ŋarra yolŋuw ŋunhilithi yolthu dhu Dhuḻyun djamurr wäŋa yäku " wall" ga
bulu dhu ga dharra ŋunhiliyi nhakun gumurr watjarrmirr ŋurukiyi wäŋaw, marr
ga dhu yaka bakthun. Yurr ŋarra larruŋal ga bayŋu malmaraŋal.

Ŋuli nhe yolŋu bukumirriyanhamiriwnydja ŋunhiny nhe balanyan nhakuṉ
watjarr’ynamiriwnha wäŋa. Dhiyaŋuny bala waluy dharrway ga yolŋuy ga romdhu mala
ŋamaŋamayun ganydjarr mala djägamirriyam ga ŋunhi nhä walal gan bokmar walalaŋgal
ṉurrkuy mala walalaŋ dhu yaka buwayakthirr. Yurra ŋayiny ga yätjkurrnydja gulŋiyirr buma
marrtji bakmaram
Dhuwandja Milkarri God waŋarrwu dhiyal dhäwuŋur. Yaka ŋayi gan djalthin ŋayi dhu gama
dhä-giryunamirr rom bala nhanukal Malawal wo bapurruwal, bili ŋunhili bayŋu yolŋu ŋayi
dhu dhärra ŋunhili dhaḻakarrŋur. Dirramurruwurr balanya nhaku Motjitj ga Yiburayam dhu
ŋuli ga marr- dharaŋan ŋunhiyi rom balanya nhakun dhu ga dhärra ga wäŋa Godkal yolŋuw
mala , bukumirriyanhawurr, bala ŋayiny dhu.Godthuny melkuman mel-wuyunamirrnydja
rom bala yakan dhä-giryun.
Ŋunhi bukumirriyanhawuy rom dhuwal yaka ŋula nha nhe dhu ga yan bukumirriyam ga
baynha, dhuwaliny ŋayi nhe dhu ga yuwalkkunhamirr ga lakaranhamirr Goŋ wadaŋuwal.
gurrupun ŋayi ŋuli ga dhiyakiyi romthu warraŋulwu ga birrimbirrwu djägayunamirr rom.
ŋunhi limurr ŋuli bukumirriyam yatjkurr birrimbirr mala ŋuli gulyuna ga Godkun rom ŋuli
malŋthun. mukmaram ŋuli birrimbirrnha mala ŋunha bala wäŋaŋur birrimbirrŋur. yurr
ḏalyu bukumirriyanharay ŋuli dalpamkuman yatjkurruny birrimbirr
God-Waŋarr ga dhuwal badak wäthun Djägamirriw mala, ŋurukurruŋ ŋunhi walal dhu
dhawaṯthun ga dharra yakurrmiriw bukumirriyam ga marram ŋunhi djäma yuwalkkunharay
romthu.

BUKUMIRRIYANHAWUY DHIYAK WALUW

Bäpa, girri dhaṯthurrnnha ŋarrany nhokal manymakthu ŋurukun gulyunamiriwgun
bukumirriyanharaw, Djesuwalaŋawurt yäkukurr.

GODKU DHÄRUK BILIŊUWUY NHUŊU DHIYAK BALAŊUW

Ŋunhi Ŋarra dhu dhuwal dhawaṯthunnydja ga dharrany Djägamirrnydja dhiyakuny yolŋuw
ga malaw. Ŋunhiyiny wäŋa ga dharra liwmaramany limurruŋgal. Ŋunhany walŋany
ŋunhany bala ga manymaknha bili ŋarra ŋuli ga dhärra wanganyŋur Godkal walalaŋ
bukumirriyam. Ŋarrany dhu djulkthun bili bukumirriyam yan ŋarra ŋuli ga.

WÄŊA DJULŊIDJULŊI
2 BUŊGAWA MALAŊUWUY DHÄWU’ 3:17
Bala ŋayi God waŋanan : bayŋu nhe dhu nhäma watany ga gapu; yurr
dhu waŋany mayaŋnydja gapuynha gungam ŋulkthunaraw.

Ŋunhi buŋgaway-malaŋuy beŋur Yitjralŋur, ga Djuḏaŋur, ga Yiḏumŋur walal
marrtjin wiraŋgurr wäŋagurr marilil, 7thu waluy, gapun walalaŋ dhawaryurr
Marimirriw mala ga warrakangu mala. Mirithinan walal ŋunhi ranhdhakthinany
ga djanŋarrthinan ŋathawnha bala walal ḻarruŋalnha Yilaytjawnha.
Yilaydjay-nydja lakaraŋalnha dhäruknha Godkuŋun: bayŋun dhu ŋunhuliyi waṯa
ga waḻtjan, yurr waŋany ŋarakany dhu ŋunhi gapumirriyirra. ga wiripuynydja
ŋunhi waluy godarrmirriynydja bala ŋayi ŋunhi gapuny dharrwathinan
ŋanpa-ŋanpawyurra , ga gaŋalnha walalaŋ walŋan ŋunhi gan dharran bandany.
Nha ŋayi dhiŋganhawuy nhokal walŋaŋur ŋunhiyiny dhu walŋathirrnha ga
dharrwathirrnha ŋanpa-ŋanpawyun marrtji dhu. Djeyawtjipat dhu dharaŋal
ŋunhi God gan waŋan nhanukal djamamirriwal, ŋayaŋu ganayinyamirr rom ga
gurrupana. Ŋayiny marr -nhirrpanmin Godkal ŋunhi ŋayi gurrupan marrtji nha
mala ŋayaŋuy manymakthu.
Dhiyaŋuny bala, Djesuwalaŋawurr limurr ŋuli ga bukuŋalyun dhiyak bili
waŋgany Godku ŋunhi ŋuli ga gurrupan limurr nhaku mala limurr djäl. nhuŋu
dhiŋganhawuy walŋa ŋuli yutathirnha.

BUKUMIRRIYANHAWUY DHIYAK WALUW

Bäpa, bilmaraŋun warrpam ŋarraku walŋa yutakuŋun. ga ŋunhiyi ŋayaŋu
ganayinyamirr rom maŋlthuna ŋarraku ga nhäny mala dhu ŋayaŋu
dhaparŋthinyamirr rom dhu ŋurrgaman ŋarrakal walŋaŋur Djesuwal yäkukurr,
Yow, yow.

GODKU DHÄRUK BILIŊUWUY NHUŊU DHIYAK BALAŊUW

Ŋuthana ŋarra marrtji. marrtji ga ŋayaŋuy ga marryun. ŋarraku walŋany
lukunydjan, manymaknha rom ŋarra ŋuli gama wiripurruwuŋguny. Djesuwal
yäkukurr.

DHÄ’GIR ŊATHILMIRRIYANHAWUY
DJATJUWA 6:26
“Ŋunhi ŋayi dhu yolthu yolŋuy bulu dhuḻyun balayi bili dharapullil ŋunhiyiny
ŋayi ga galkanmirra dhä-gir’lilnha ŋayiny dhu nhanŋu malamarrnydja yothu
dhiŋgaman, ga ŋuli ŋayi dhu ga dhuḻ’yun yan ga bäy dhu dhawar’yun ŋayiny dhu
dhudiyapalawuynha yothu dhiŋgam, ga ŋuli ŋayi dhu goŋ-dhawaryunna
dhuḻ’yunaŋur ŋayiny dhu warrpam’nha nhanŋu djamarrkuḻiny’
dhiŋga’-dhiŋgaman.”

Miriŋuynydja dhu ga nhäma warrpam’ nhätha’ ŋayi dhu bakuŋayatham yolŋuny
wanhalatjan dhukarrkurr.Yaka ŋayi ŋuli ga balanya mala dhurrga-dhurrga maḻŋ’thun, ŋany
balanyamirriy bili yan ŋunhi nhaku ŋali dhu galŋarrarrayun ŋayiny ŋurikiyin waluw marŋgi.
Dhuyuy Djorray’ ga lakaram ŋunhi Djatjuway lakaraŋal ŋayi dhu bawalamirriy yolŋuy
märram dhägir’yunawuy ŋunhi walal dhu buluyi nhakun dhuḻ’yun Djarikaw. Nhinan walal
marrtjin ga balanyamirriy yolŋu yäku Ahab gan nhinan bala dhäruktja ŋunhi maḻŋ’thurra
yuwalkthinan. Goŋ-djipthurra ŋayi dhuḻ’yunarawnha ga ŋunhiyiny ŋayi waṉa-waŋan
nhanukalaŋ ŋaḻapaḻwun yothuw, ga buluny ŋayi dhurrwaran dhuḻ’yurr ŋurikiyi wäŋaw
ŋunhiyiny ŋayi waṉa-waŋan nyumukuṉiny’kun nhanukalaŋaw yothu.
Yurr dhuwana gam’ Godtja ŋunha Yindi mirithirra djuḻk’maram ŋayi yolŋuwuŋ
dhägir’yunamirr rom mala. Ŋayiny warray ga ŋunha yindin mirithirra ganydjarr ŋayatham
buḻwaŋmaranharawnha yan nhaku mala yätjkurruw ŋunhi ŋuli marrtji ŋal’yun nhokal
walŋalil.
Ga dhiyaŋ bala dhu ga nhä mala yätjkurr marrtji ŋunhiny dhu ga bakthuna. Nheny dhu ga
yakan bulu nhina yolŋuwal yätjkurruy. Ŋunhi yol walal gan marrtjin dhuwalatjarryi romgurr
ŋunhiny ŋunhin bili yan ga nheny yakan.

BUKUMIRRIYANHAWUY DHIYAK WALUW

Bäpa, ŋarra ga buku-gurrupan nhuna ŋunhi nhe ŋarrany dhawaṯmaraŋal dhipuŋur
dhägiryunamirriŋur romŋur. Garraywalaŋawurrnydja ŋarrany dhuwal Yipurayamgal
yarraṯaŋur ga gmurryu marranhawuynha ŋarra dhuwal ŋunhilin dhawu’ŋur. Marrtjiny
ŋarra dhu ga ŋayaŋ-djulŋithirra yan yäkuy Djesuwal. Yow, yow.

GODKU DHÄRUK BILIŊUWUY NHUŊU DHIYAK BALAŊUW

Dhuwandja ŋarraku walu bilin dhawaṯthunamirra. Ga nhä mala yätjkurruwnydja ŋayaŋu
dhu bakthuna. Ŋarrapiny ga dhuwal djälthirr ŋarra dhu djuḻkthunayŋun. Yow, yow.

YUṮAN DHUKARR!
2 GORINLIL DHÄWU 5:13 (DNT)
Yo, God-Waŋarrwuŋuny dhuwal ŋanapurrnydja djämapuy bilin yuṯathinan.
Bili ŋuliwitjarryin ŋunhi nhanukalaŋuwurra Djesu-Christkalaŋuwurra
burakinyawurr ŋayi ŋanapurrunhany bäyarran. Bala yan ŋayi ŋanapurruny
djäman gurrupar, märr napurrnydja dhu ga ŋunhi dhäwuny lakaraman
wiripuwurruŋguny ŋunhiŋuwuyyiny gumurrkunhaminyawuynydja rombuy,
märr walalnydja muka dhu ga bitjandhi bili yan nhina waŋganyŋuryi yan
nhanukal God-Waŋarrwal.

Ŋunhi ŋuli waŋgany yolŋu gumurr-roŋiyirra Garraywala walalnydja ŋuli ŋunha
djiwarr’ŋurnydja yolŋu walal bulun dhika ḻuku-yiŋgathirr djuḻkmaraman ga ŋunhi
walal ŋuli ga latju’ lakaranhamirr yan ga bäyŋun ḻiya-gulinybunhamirrnydja. Bili ŋayi
ŋunhi Godthuny gurrupara limurruŋgal nhanŋuwuy waŋganydja rom ŋunhi
muṉuṉuŋ’kunhamirrnydja. Ga ŋayaŋuny nhanŋu ŋunhi dhu bukmaknha yolŋuny
walal walŋathirr yaka dhu waŋgany bäythirr, märr dhu bukmak yan marŋgithirr. Ma’
gumurr-ŋamathin dhiyakiyi romguny bala djämamirriyaŋun, dhäwuny lakaraŋun
manymaktja ga yolŋunhany galki-ŋayathula’ Bäyŋun dhu ŋunhi yolŋu walal
marŋgithirr ŋunhi nhe bäyŋuny walalaŋ dhäwu lakaraŋal.
Yolthun dhu dhäwuny lakaram ŋuli bäyŋuny dhäwumirr. Nhen dhuwal
djarr’yunawuynydja ga djuy’yunawuynydja dhäwuwnydja lakaranharaw
walŋakunharawnydjaa.

BUKUMIRRIYANHAWUY DHIYAK WALUW

Bäpa dhuwal ŋarra ga dhiyaŋuny bala ŋurruyirr’yuna ŋayi dhu walŋamirrnydja
dhäruk nhuŋu bäyŋun dhurrwaraŋur ŋarrakal yapthun. Dhuwal ŋarra ga gatjpu’yuna
ŋayaŋu-mulkay’nha ŋarra dhu dhäruktja nhuŋu ḻatjuwarr’maraman dhiyal
munatha’ŋurnydja wäŋaŋur winya’yunawuywalnydja yolŋuwal mala yäkuy
Djesuwalnha. Yow, yow.

GODKU DHÄRUK BILIŊUWUY NHUŊU DHIYAK BALAŊUW

Djämamirra ŋarra dhuwal Godkalaŋawnha Manymakkun Dhäwuw. Dhäruktja ŋarra
dhu walŋakuman dhiyalnydja munatha’ŋurnydja wäŋaŋur märr ŋayi dhu marrtji
ŋayaŋuny ŋayathaman yolŋunhany mala nhoakl märr-ŋamathinyamirriynha romdhu
ga maŋutji-wuyunawuyyun yäkuy Djesuwalnha. Yow, yow

DJÄMAMIRR WÄŊA
GOD-WAŊARRWUŊ DJÄMAPUY MALA 20:32
Ga dhiyaŋuny bala ŋarra nhumalany goŋlilnydja nhirrpar God-Waŋarrwalnha
Bäpawala, nhanukala djägalilnydja. Marŋgithin walal biyakun dhärukkuny
nhanukalaŋawnydja ŋurikiny ŋunhi, ŋunhi ga lakaram God-Waŋarrnha, ŋunhi
nhaltjan ŋayi ga märr-ŋamathirr nhumalaŋ, ga gäma ŋayi nhumalany ga
manymakkum yan. Dhiyaŋuny ga dhärukthu ŋayiny nhumalany dhu marrtji
ŋunhi ŋuthanmaraman, latju'kuman dhu marrtji, bala ŋayi dhu
God-Waŋarryuny nhakun gurrupanna nhumalaŋ ŋunhi nhäny mala
ŋamakurrnydja, ŋunhi ŋayi ga ŋayatham ŋurikiwurruŋguny ŋunhi
limurrnydja nhanŋuwuy yan yolŋu walal, gänaŋ'maranhawuywuny walalaŋ.

Dhuwal dhäruk “Dhuḻyun” dhiyaŋuny ga maŋutji-lakaram ŋunhi Godkuny dhäruk
dhuwal balanya nhakun djimuku dhuḻyunaraw limurruŋ walŋaw ŋunhi limurr dhuwal
djamarrkuḻi Godku. ŋuthandja nhe dhu bitjan yan bili ŋunhi nhaltjarr nhokal dhäruk
gulŋiyin, ŋunhi ḻurrkun dhäruk nheny dhu gaŋga ŋuthan, ga ŋuli dhaŋaŋ nheny dhu
buṯ-bitjanna ŋuthan.
Balanya bili nhakun buṉbu dhuḻyunamirriy marrtji ŋuli ŋapa-ŋalmaram djimin’ mala,
ga bitjanthin nhuŋuny dhu marrtji ŋunhi walŋany ŋuthan Godkalnydja Dhärukthu. Nhä
nhe dhu ga Dhäruk nhama ŋuruŋiyiny nhuna marrtji dhu ḏalgum, dharraḏakum ga
ŋuthanmaram. Dhuwalatjan dhukarrwurr, nheny ŋuli ŋuthanna ḏalthirra Godkal
dhawuy mala. Garraywuny dhäruk dhuwal ŋurruŋuny nhuŋu walŋaw; ganydjarr
gurrupan ŋayi nhuna dhu wanhalatjan nhe dhu dhawaṯmaranhamir ga lakaranhamirr .

BUKUMIRRIYANHAWUY DHIYAK WALUW

Bäpa, guŋga’yurr ŋarrany marrtji dhipal walŋalil marr ŋarra dhu ga ŋuthan yan. Ga
yaka ŋarra dhu moma nhuna ŋarrakal ŋayaŋu ŋupanaray ga mel-ḻaw’maranharay, ga
märryu-ŋupan nhuŋu Dhäruk ga gurthany dhu ga ŋarrakal walŋaŋurnydja nharan yan.

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhuwal bilin ḏalnha ga dharraḏan Godkal dhärukthu, nhinany ŋarra ga
dhuwal manymakkuman, Godthuny bilin ŋarrany gurruparnha ganydjarrnydja
nhinanharawnha manymakkunharawnha, ga bayŋun dhu yolthu gulmaram ŋunhi
nhaku ŋarra ga ŋayaŋumirriyirr.

GODKU DHÄRUK MAŊUTJI LAPARAŊ BIRRKAYUNARAW – 318 WALU
ŊARAKA ŊUPAN

DHAPIRRK ŊAYAŊU YALYUNAMIRRNHA!
2 GORINLIL DHÄWU 9:8 (DNT)
Ŋuli nhe dhu ga ŋunhi gurrupan märryu dhapinyaynydja, ga nhepiny dhu
ga ŋunhi nhakun yakan dhäparŋ'tja nhina, bili God-Waŋarryuny ga ŋunha
ganydjarr ŋayatham gurrupanaraw nhuŋuny bulu warray
ŋapa-manapanaraw ga ŋapa-manapanaraw, gana' nhuŋuny dhu ga ŋorra
ga bulu bäythinyawuynydja muka, märr nhe dhu ŋunhiyiny
bäythinyawuynydja gurrupan wiripuwurrunhan.

Godthuny dhu ŋunhi yaka ganarrtham yolŋuny walalany goŋ-ganaŋulil. Ŋayaŋuny
dhu ŋayi maḻŋ’thun warraŋulthirrnydja gurrupanawurrnha romgurr. Ŋayaŋu
dhäpinyawnydja yolŋuw ŋuli walŋa ga rom ŋuli ŋuthan birrŋ’thuna ga ŋamathirra.
Marr bawamirriwnydja yolŋuw ŋuli rom nyimdhun. ŋuli nhe dhu gurrupan märryu
dhapinyay nheny dhu dharrwan mirithirra gaw’yun. Dhuwaladjanthin romgurr
ŋunhi ga Godkuny ŋayaŋu-wuyunawuy dhawaṯthun.
Guyaŋi miyalknha yäkunyTabithany (yäku wiripuny Ḏorkatj), dhuwandja miyalk
ŋunhi ŋayaŋu-wuyunnamirr bukmakku yolŋuw. Ŋunhi ŋayi rerriynydja dhiŋgam,
Ŋayiny Godthuny ŋanya bayŋun meṉguŋal. Ga yolŋu yäku Beta bukumirriyaŋal
nhangu bala yan ŋayi rur’yurra walŋathinan. Gumurr-yalŋgi nhanŋu Godku ŋayi
walŋakuŋal ŋunhiyi ŋayaŋu-wuyunnamirriny märr ŋayi dhu yaka wiripuny yolŋuny
djuy’yun balayi. Dhiyaŋuny ga mel-lakaram ŋunhi balanyarawnydja yolŋuw walŋa
dhapirrknha dhika maŋutjiŋur God-Waŋarrwalnydja.
Ŋuli nhe ga djälthirr balanyarawyi manymakkuny ŋayaŋuw nhinanharaw gatjuy
marŋgithin guŋga’yunarawnha yolŋuwnha walalaŋ.

BUKUMIRRIYANHAWUY DHIYAK WALUW

Bäpa, guŋga’yurr ŋarrany ŋarra dhu ḻäy-yalŋgithirra guŋga’yunarawnydja, märr
ŋarra dhu ga marrtjiny ŋayaŋu gana’thirra.

GODKU DHÄRUK BILIŊUWUY NHUŊU DHIYAK BALAŊUW

Ŋunhi ŋarra dhu ga gurrupandja yan ŋarrany dhu ga ŋayaŋu-wuyunawuynydja
marraman. Marrtjiny ŋarra ga dhuwa märryu daparanhawuynha,
makmakthunawurr ga wokthunawuynha. Yuwalknydja yolŋu mala, djäma mala ga
dhunupayam balan Godkalnha ŋarraku walŋaw

GODKU DHÄRUK MAŊUTJI LAPARAŊ BIRRKAYUNARAW – 319 WALU
ŊARAKA ŊUPAN
Djayimguŋ dhäwu 4:6

Yitjikal Dhäwu 27-29; Djayimguŋ dhäwu 3



YAKAN DHU DJÄLWU MALTHUN
DJAYIMGUŊ DHÄWU 4:6
God-Waŋarrwuŋuny dhuwal ŋayaŋu-wuyunawuy dhaŋaŋ yan mirithirr,
wiripuny ga Godku dhäruk barraŋga’yun bitjan; Godtja ŋuli ga
ḻäy-nhirrpanmirr ḻanydjatkuny yolŋuw ga ŋayaŋu-nyilŋ’maranhamirriwnha
yolŋuw ŋayi dhu ŋayaŋu-wuyundja.

God-Waŋarryuny ŋuli djarr’yun gurrupan nhanŋuwuynydja ŋayi ganydjarr
nhanukiyingalaŋawnydja djamarrkuḻiw’’ yurr gana’ yan bukmakku. Dhuyuy Djorray’ ga
lakaram ŋunhiny ŋayi ŋuli bukmaknha yan gurrupandja märr-barrkuwatj märr walal
dhu bukmakthu nhanukalaŋumirriy yolŋuy walal djämany ganydjarrmirriyaman
walalaŋgal mundhurryuny mala. Ga manymaktja ŋunhi dhäwu dhu ŋuthandja romgurr
mel-wuyunawurra,
Waŋganygurr romgurr dhu nyilŋ’maranhaminyawuynydja rom ŋuthan
ŋayaŋu-wuyunawurra yan. Ŋal’maranhaminyaraynydja romdhu ŋuli God-Waŋarrnhan
gul. Dhuwali dhäruk ḻanydjat beŋur Gurikŋur dhärukŋur ‘antitassomai’ mayali’
‘rom-gänaŋumirr’. Balanyan dhuwurr gam’: waŋgany yolŋu beŋuryi malaŋur gänan
dhu ga djartjaryun ga walal malamirriŋuny gänan dhu ga waŋgam bala dhu bukmaktja
märr-dhumbal’yuna
Ŋuli dhu ga yolŋu ŋalmaranhaminyaray marrtji ŋunhiyiny walal ga yakan djälwu
malthun Godkuny. Ŋayipiny ŋuli ŋunhi Garrayyuny gulmaraman märr dhu yakan ŋula
nhä yätjkurr ŋuthan yindithirr Ḻanydjat dhuwal rom; ‘buku-gänaŋ/ djäl-gänaŋumirr’
bala dhu djämanhany bulnha’maraman bala dhu gulyunna. Ga
nyilŋ’maranhaminyawuyyuny romdhu ŋuli guŋga’yun yolŋuny ganydjarr-gurrupan
ŋuthanaraw.

BUKUMIRRIYANHAWUY DHIYAK WALUW

Bäpa, gurrupar ŋarrany birrimbirr ŋunhi ŋayi ga nyumukuṉiny'thirr ga marŋgithirr
romgu, Djisuswal yäkurr mirithirr ganydjarrmirr.

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhu ga marrtji nyilŋ’maranhaminyaraynha romdhu märr ŋarrakal dhu
ŋayaŋu-wuyunawuynydja ŋaṉbaw’yunna. Nhä mala ŋunhi gulmaranhamirrnydja rom
dhu bakthunna märr ŋarra dhu ga marrtjiny baḻanydjarra’tjarran Godkala yan ŋayaŋuy
ga walŋany ŋarraku dhu ŋuthanna yäkuy Djesuwalnha. Yow.Yow.

WAŊA DHU GA NHANŊUWUYNHA YAN GODKUN

1 BETAWUŊ DHÄWU 4:11
“Ŋunhi dhu yolŋu ga waŋa dhäruktja ŋayi dhu ga waŋany Garraywun
yan.”

Djawarrkmirr yolŋu yäku Djämiyulnydja dhuwal ŋurruwuŋmirr yolŋu. Ga waŋan
ŋayi gan djawarrkthurr ga bäyŋu nhangu gan dhäruk bäythin.
Dhiyal wäŋaŋur munatha’ŋur yolŋu walal ŋunhi walal yaka Godkalaŋumirr mala
äuli ga lakaranhamir yanbi walal balanya bili dhärukmirr mala. Yithapil gan waŋan
djawarrkthurr yanbi ŋanya gan Godthu dhäruk gurrupar waŋanharaw. Ganydjarr
ga dhuwali ŋorra märrma’ŋur gali’ŋur buku-munhaŋur ga baḏayala’mirriŋur yurr
baḏayala’mirriŋurnydja romŋur ga bulun dhika ganydjarr yindin ŋorra. Nhäthinyan
ga ganydjarr ŋorra limurruŋgalnydja Godkalaŋumirriwalnydja?
Dhuyuy djorray’ ga ŋäŋ’thun, “Bäyŋun dhu ŋunhi ŋula yol ga waŋa djawarrkthun
ŋunhi bäyŋu ŋanya Garrayyu dhäruk gurrupar waŋanharaw.” Yuwalktja ŋuli ga
dhulmu ganydjarrmirrnydja dhäruk dhawaṯthun nhanukiyinguŋun yan Godkuŋun
ganydjarr-gurrupanawuy. Dhäruktja nhe ŋuli ga ŋunhi waŋa dhuwaliyiny
‘birrimbirr ga walŋa’. Ga ŋuli ŋayiny Garraynydja buŋgawa nhokalaŋaw walŋaw
dhäruktja nhe ŋuli ga ŋunhi waŋany yakan ŋula waŋara, bili wanhal nhanŋu ga
dhäruktja dhawaṯthun ŋunhiyiny dhuwal ganydjarrnha.
Dhiyaŋuny bala waŋiny gi dhäruktja märr nhuŋu dhu ŋayaŋuny galkithirra
Godkala märr nhe dhu ga bitjana guyaŋany nhakun nhe ga waŋany dharapul
djaw’yundja nhanŋun.

BUKUMIRRIYANHAWUY DHIYAK WALUW

Bäpa, Dhäruktja nhuŋu ga ŋunhi dhawaṯthun ganydjarrmirra ga maḻŋ’thuna yan
dhu ŋunhi nhäny mala. Dhuyu-Birrimbirr nhokal ganydjarr gurrupanaray ŋarra
dhu ga dhuwal waŋany märr dhu ga nhäny mala maḻŋ’thuna yan yäkuynydja
Djesuwalnha yan.

GODKU DHÄRUK BILIŊUWUY NHUŊU DHIYAK BALAŊUW

Dhäruktja ŋarra dhu ga waŋany nheny dhu marrtji dhanuŋdhuna rumbalkuman,
märr nhäny mala ŋayaŋu dhu marrtji malthundja nhuŋuwuynha yan.

WAPMARAŊUN MARRTJI MUṈGUYNYDJA
DJON 6:12 (DNT)
Ga ŋunhi walal marrtjin wanaŋa-dhawar'yurrnydja ḻukanhaŋurnydja, bala ŋayi
Djesuynydja waŋanan nhanŋuwuy malthunamirrinhany walalany bitjarra, “Gatjuy
wapmaraŋun walal marrtji dhuwaliyiny ŋatha mala bäythinyawuynydja, märr ŋayi
dhu yaka dhuwali ŋatha bäythirr.

Dhiyalnydja dhäwuŋur ŋayi Garrayyu rom milkuŋal nhaltjan dhu ga djämamirriy yolŋuy
yuwalkkum djäma. Yaka dhu nhanukuŋ ganydjarrpuy miḏikirr dhiyal, nhä ŋali ga nhäma ga
nhä nhänhamiriwŋur. Ŋunhi ŋayi gan yolŋunhany walalany ŋathany maranhu-gurrupar bala
ŋayi waŋanan malthunamirrinhany mala nhanŋuwuy walal dhu bäythinyawuynydja ŋatha
wapmaraman waŋganylila bili yaka ŋayi ŋunhi bawala walalany maranhu-gurrupar ŋunhiny
ŋurukiyin djämaw.
Ŋunhi ŋayi wäŋa Canaanbuy miyalk gan gänhamin nhanukal guŋga’yunaraw ŋayiny
ḻäy-nhirrpanmin nhanŋu bili nhanŋuny ŋunhi djäma ŋayi dhu ŋatha gurrupan Yitjuralpuynha
yan malany. Ŋayiny buku-ḏuwaṯthurr nhanŋu ŋayaŋuy nyilŋ’maranhaminyaray ga
märr-yuwalkthinyaray. Ga wapmaraŋalnydja ŋayi muṉguy bala dhaŋaŋdhinan. Beŋur
nyumukuṉiny’ŋur bala maḻŋ’thurrnydja ŋayaŋu-ganyim’thunamirra rom. Dhiyaŋuny ga mel
lakaram nhä nyumukuṉiny’ ga nhä mak yindi ŋunhiny dhulmu ganydjarrmirra yan.
Dhiyalnydja ŋayi Djesuy milkuŋal ŋunhi djambatj-guyaŋanhawuynydja ḏälnha bäyŋun dhu
rorru’, nhä mala ŋunhi djalkthunawuynydja ŋayi muṉguy bukmakkuŋala. Ga balanya bili
ŋuli nhe dhu ḏawa’yun ga nhäma nhuŋuwuy walŋa ŋunhiny nhe ga ḏälkuman nhakun nhe
ga ŋaraka ḏälkunhamirra ŋurukun bala yindiwnha djäma nhe dhu rommirriyaman ga djäma.
Wanhaŋur nhe dhu ga djäma mala gumurryu marram gali’ŋur gali’ŋur nheny muṉguy
bukmakkuŋun. Ŋayiny dhu marrtji Godthuny nhäma nhokuŋ djämapuynydja bala
ŋapa-ŋal’maraman rulwaŋdhuna dhu wiyinŋumirriwnha.

BUKUMIRRIYANHAWUY DHIYAK WALUW

Bäpa nhaliy birrimbirryu gan ŋarrakal walŋaŋur ḻatjuwarr’maraŋal ŋunhiny dhu dhuḏimirra
ḏulŋurr’yun gurrkurr manapana bala bakmaraman yäkuy Djesuwalnha.

GODKU DHÄRUK BILIŊUWUY NHUŊU DHIYAK BALAŊUW

Ga djägany ŋarra dhu ga dhiyak djämawnydja manymakkuman yan nhakun nhe ŋarrany
manymak lakaraŋal bala gurrupara ŋarrakaḻ djämany. Ga ŋarrapiny dhu marrtji bulnha bala
ŋuthandja ga bäy ŋarra dhu borummirriyirr yäkuy Djesuwal. Yow,yow.

Luk 16:10

YINDIN MIRITHIRRA GANYDJARR!
DJON 6:21
Bala walalnydja yan goŋmirriyinan nhanŋu mirithinan, bala walal
wapmaraŋala ŋanya. Wapthurrnydja ŋayi ŋunhi, bala dhunupan yan ŋunhi
marthaŋaynydja djayaŋdhurra gumurrŋura wäŋaŋura ŋunhi wanhawal walal
gan marrtjin.

Ŋunhi ŋayi ŋuli Djesu ŋalyuna marthaŋaylilnydja, ŋoy ganyimthunamirriynydja romthu
gan ŋupar ŋanya. Bili nhuma marŋgi ŋunhi Betay, Beta ŋunhi ḻundumirriŋu Djesuw
ŋarirrilil ŋayi gan marrtjin ga bayŋu ŋula waŋganymirr ŋayi ŋarirri gaṯmaraŋal, ŋunhi
ŋayi ŋuli Garraynydja malŋthuna ŋayi ŋuli ŋayaŋu ganyimthunamirrnydja rom
malŋthuna. Dhiyalnydja dhäwuŋur ŋunhi dhurrwaraŋur ŋunhi ŋayi dhaŋaŋnha yolŋuny
maranhu-gurrupar ŋatha, Bala ŋayi Djesuynydja dhurputj walalany ŋupar yurr ŋayi
gan ŋunhi ŋapagurrnha gapukurrnha marrtjinan, bili walalnydja äjthil nhanŋu
malthunamirrnydja mala marrtjin buḏap ŋurukiyi guḻungu gapuw.
Ga ŋunhi ŋayi ŋalyurrnydja balayi marthaŋaylildja, ŋunha djorraydja ga lakaram ŋunhi
ŋunhili ŋoy-ganyimthunamirr rom malŋthurr: ŋunhiyiny marthaŋayyuny bundin wäŋa
gumurr ŋayathaŋal. Dhiyaŋuny ga mel-lakaram ŋunhi ŋunhi ŋuli Djesuny buna romlil
malaŋulil, ŋayiny ŋuli baku-ŋayathanhamirr rom bak’thuna bala magayirra.
Garraynydja ŋuli ga dhuwal yaka walŋaŋur yolŋuwal nhina ŋunhi ŋayi ŋayaŋu
dharrwa. Gatjuy dhatharyurra Garraywalnydja mel-wuyunamirriy romthu ŋunhi ŋayi
ga bilin ŋorran bawalamirriwnha. Djesuny dhuwalin gurruman marrtji marthaŋayŋur –
nheny gumurr ŋamathin nhanŋu!

BUKUMIRRIYANHAWUY DHIYAK WALUW

Bäpa, napurr dhu ga napurruŋgiyingal guyaŋanhawuyyu ga ganydjarryu djäma,
ŋanydja nhokalaŋawurr birrimbirrwurr. Dhuwal ŋarra ga bukumirriyaman nhokal, marr
nhokal dhu ganydjarryun ŋarrany malŋmaram wanha ŋarra ga nhina, Djesuwal Yäkuy.

GODKU DHÄRUK BILIŊUWUY NHUŊU DHIYAK BALAŊUW

Dhuwal ŋarra ga waŋan ŋarrakal dhu ŋunhi ganydjarr yindiny munyguman ŋarrany
dhu. Warrapm nhä mala baku-ŋayathyanhamirr mala dhu bakthunna, ga
gulmaranhamirr rom dhu gulyuna, Djesuwal Yäkuy. Yow, yow.

DHUKARR DHAWAṮTHUNARAW
DJON 6:49 (DNT)
Baman'tja ŋunhi, nhumalaŋgalnydja gan mala-ŋurrkanhayŋuy ḻukan ŋatha yäku
mana' ŋunhal nharaŋŋurnydja wäŋaŋur, yurr walal ŋunhi murrmurryurr warray
warrpam'thurr yan.

Djesuynydja gan dhäwu lakaraŋal mayali’mirriyaŋalnydja yolŋuw ga buḻarrmaraŋalnydja ŋayi
dhäwu lakaraŋal birrimbirrlila. Ŋatha gan ŋunhi ‘manna’ yäku walal lukan ŋunhal
gapu-ranhdhakŋurnydja wäŋaŋur ŋunhiny yan rumbalwu ḏälkunharaw Yitjuralwu bäpurruw
yän nhakun guwarrwu, yurr yaka warray dhu dhiŋganhamirrnydja rom djuḻkmaram. Ŋunhiny
gan waywayyurr ŋanya Djesunhan ŋunhi ŋayi yuwalknha djiwarr’puynha walŋamirr ŋatha.
Garraywalaŋawurrtja ŋunhi ŋayi bulu warray limurruny gurrupar, yaka yan ŋunhiyiny ŋany:
nhaltjan limurr dhu ga walŋa weyin nhina. Bala ŋayi Djesuny bitjarra waŋan, “ŋuli nhe dhu
ŋula yolthu ḻuka ŋarrany rumbal ga ŋuḻkthun ŋarrany gulaŋ ŋunhiny nhe walŋa wiyinŋumirra
märraŋal” (Djon 6;54). ŋunhi limurr ŋuli waŋgany manapanmirr ŋathaw dharrpalwu
ḻukanharaw, ŋunhiny ŋali ga walŋan litjalaŋguwuy märram, ga gakal’nha ŋanya ga
djuḻkthunayŋun rom.
Ŋatha ŋuli ga daybuḻŋur gorrum ŋunhiyiny ŋayi ga mel-lakaraman nhuŋu nhuna ŋayi dhu
dhawaṯmaraman. Dhuyu djorray ga lakaram ŋunhi Goddja dhuwal ŋayaŋu manymak yan ga
dhukarr buma ŋayi dhu litjalaŋ dhawaṯthunarawnha. Dhuwalatjandhin ŋunhi ŋathakurr
dharrpalkurra ŋayi ga dhukarrnydja ŋorra dhawaṯthunarawnydja. Ŋunhi nhe dhu ḻukany
ŋunhiyiny nhe wapthurra beŋur ŋunhi romŋur garrpinamirriŋur balan bitjarra manymaklilnha
ŋayaŋulil ga wäŋalil.
Nhaliy mala nhuna gan gupa räki’mirriyaŋal ŋäthil dhiyaŋuny bala nhuna dhu bäyŋun
djuḻkmaram. Garraywalaŋawurra ŋathiliŋuny rom bakthurra bala ŋayi nhuna yuṯalil
dhanuŋdhurr.

BUKUMIRRIYANHAWUY DHIYAK WALUW

Bäpa nhokalaŋawurr ganydjarrkurr ga rumbalkurr ga maŋgu’kurr nhä mala ŋarrakal ga
dhiŋganhawuy ŋarrakal walŋaŋur ga ŋorra ŋarra dhu walŋamirrnydja ganydjarr märraman
Yow.Yow.

GODKU DHÄRUK BILIŊUWUY NHUŊU DHIYAK BALAŊUW

Ŋarra ga waŋa ga märr-yuwalkthirr, ŋarra dhu ga marrtjiny dhukarrkurrnydja marimiriwkurra
manymakkurra yan!" Ŋarraku walŋany dhu marrtji ŋuthan latju’thirra dhika. Nhaliy gan
wiripuny yolŋuny gulmaraŋal, ŋarranhany dhu bäyŋun gulmaram. Garraywalaŋuwurrnydja
ŋarra dhu nhina wiyinŋumirra!"

BÄY DHU DHAWARYUN
Djon 6:68 (DNT)
“Yaw, bäyŋu warray Garray,” bitjarr ŋayiny Djäyman-Betany
buku-bakmaraŋal. “Ŋuli balaŋ ŋanapurr nhuna dhuwal
ganarrthulnydja, ga yolkun ŋanapurr dhu wiripuŋuwnydja yolŋuw
malthun? Nhepin dhuwal waŋganydhun ga yuwalktja walŋamirrnydja
dhäruk lakaram.

Ŋunhi ŋayi Djesu gan ḻakaranhamin ŋanyapinya ŋayi ŋunhi ŋayi ŋatha
walŋamirr, ga nhanŋu malthunamirrnydja mala waŋanan "Ḏal dhuwal
marŋgithinyawuy. Yolthu dhu dhuwal marramany?" ŋuruŋiyi romthu, dharrwan
yolŋu roŋiyinana ga bayŋun gan bulu malthurr Garraywu. ga balanyamirriy
Betany dharranan bala waŋanan, "Garray yolkalnha limurr dhu marrtjiny? nhen
ga dhuwal walŋa weyinŋumirrnydja.”
Ŋayiny Betaynydja dhäruk nhanŋu bat-bitjarra ŋayathaŋal. Yaka nhakun
Djudatj, ŋunhi Djudatjkuny ŋayaŋu yätjkurr bala dhä wiripuŋuyinan nhanŋu
Garraywu, Ŋayiny Betany yan ŋayaŋu yalŋgithin bala dhuŋa lakaranhamin
Garraywu, djinawany ŋayaŋu yuwalkkunhamin yan ŋayi gan. Dhuwandja ŋayi
nhuŋun djäma dhiyaŋuny bala : Yuwalkkunhin bala malthurrnha Djesuw ga bäy
dhu dhawaryunamirriy walu galkithi. Yaka nhuna dhu baduwaduyun
munathawuyyuny marr-ŋamathinyaray. yan ŋunhi wärrigu ga yuwalkdja walŋa
ŋunha Djesuwalnha.

BUKUMIRRIYANHAWUY DHIYAK WALUW

Bäpa, dhatthurr ŋarrany djinagawuy guyaŋanhawuy ga dhakayŋanhawuy
manymakdhu djägay djämämirriw marr ga ŋunhi dhä-dhawaryunamirriynydja
walu marr ŋarra muka dhu ŋaku wolthunawuydja nhuna balanyapuynydja "
manymak djäma, manymak ga ŋayaŋu yuwalk djämamirr."

GODKU DHÄRUK BILIŊUWUY NHUŊU DHIYAK BALAŊUW

Yakan ŋarra dhu buku-bilyundja buluny. Ŋarranydja dhuwal marrtjin yan ga
malthuna Djesu christkun. Yaka ŋarra dhu dawayun balany dhunupaŋulil wo
wiṉguŋulil; maŋutjiny ŋarra dhu dharradamaram Djesuwalnha.

GODKU DHÄRUK MAŊUTJI LAPARAŊ BIRRKAYUNARAW – 325 WALU

God-waŋarrwuŋ djämapuy mala

DHUWAL DHUKARRNYDJA MARRTJI BALA
Djon 10:27
Yo. Ŋarrakalnydja yolŋuy walal ŋuli ga ŋunhi dharaŋan warray ŋarranhany
rirrakay, ga ŋäma walal ŋuli ga, bala walal ŋuli yan malthunna ŋarraku, bitjan
nhakun ŋuli ŋunhi bimbiy ŋäma dharaŋan nhanŋuwuy ŋayi djägamirrin rirrakay,
bala yan malthunna nhanŋu ŋuli ŋurikiyi yolŋuwnydja. Ŋarrany dhuwal marŋgi
ŋarrakalaŋawnydja yolŋuw walalaŋ, bala walal ŋuli yan malthunna ŋarrakuny.

Ŋunhi ŋuli Djesu bitjan waŋa gam " Ŋarrakalnydja bimbiy ŋuli ŋäma dharaŋan ŋarrany
rirrakay" ŋunhiyiny ŋuli dhawatmaram ŋunha bala djinawapuy dhäwu: dharrwa ga
rirrakay mala waŋa dhiyaŋ bala yurr yakan malthurr warrpamkuny rirrakygu biyak
mala-djarryurr ŋathil.
Ŋunhili Gatnimirriŋur waŋaŋur Yidin, Yeb buthuru- bitjurr Djaytinku ga yakan Godkuny,
ŋuruŋiyiny romthu gaŋal bala galkirrinyamirrililnha romlil. Dhiyaŋuny bala limurruŋ
dhäruk guyaŋanharaw dhuwana gam "Yolku nheny ga rirrakaygu buthuru bitjun?
Djaytin dhu ŋuli ga yaka yan melkunhamirr barrarimirr marr limurr dhu ga barrarirr:
ŋanydja ŋunha Dhuyuy djorray ŋanya ga lakaram dhäwu ganhamirr ŋayi ŋunhi
badayalawuy. Rirrakaynydja nhanŋu Djaytinkuny waŋanhawuynydja yan bi yuwalknha
marr nhe dhu marr-yuwalkmirriyirr, wiripuny ŋayi dhu ga dhäruk Godku baki. Mokuyyu
buŋgaway ga bäki dhäruk Godku ŋunhi ŋayi gan Djesuny guwaḻ-nirrmaraŋal, ŋayiny
Djesuynydja gan mala djarryurr ŋunhiyi rirrakay bawa-gurrupanamirriny bili Ŋayipiny
Djesuny ŋunhiyi ga yuwalk.
Nhaku nhe ga buthuru Bitjun ŋuruŋiyi rirrakayyu nhuŋu ŋuli dhukarr buma, djal gurrupan
nhuŋu guyaŋanhawuy ga mirithirr birrkayyun ŋuruŋ bala walŋaw.

BUKUMIRRIYANHAWUY DHIYAK WALUW

Garray, Gurrupul ŋarrany ŋayaŋu ŋunhi ŋarra dhu ŋamaŋamayunamirr ga dhäruk
marranhamirr marr ga ŋarra dhu ga malthun nhuŋu romgu. nhuŋu dhäruk dhu ga garrin
ŋarrakal, Djesuwal Yäkuy Yow.Yow.

GODKU DHÄRUK BILIŊUWUY NHUŊU DHIYAK BALAŊUW

Ŋarra ga waŋan lakaraman ŋunhi ŋarraku buthuruny dhuwal ga dhä-manapanawuynha
balan Godkalnha rirrakaylil. ŋunhi wiripuny mulkuruny mala rirrakay dhu mukthunna
ŋarrakal walŋaŋur. marrtjiny ŋarra dhu ga mala-djarryunamirriynha. wana gama ŋarrany
ga yuwalkthun romthu, ga yakan ŋarrany dhu bawa-gurrupandja.

ŊATHA ŊAMAKULIMIRRNYDJA WALU DHUWAL DHAWARYUNAMIRRIYNHA

Mathuyu 9:37 (DNT)
Yo nhäŋalnydja ŋayi ŋunhi walalany Djesuynydja, bala ŋayi waŋanan
nhanukalaŋuwal malthunamirriwalnydja mala bitjarra, “Dharrwan dhuwal
mirithirra yolŋuny walal, ŋunhi walal ga djälthirr Godkalaŋawnydja
yuwalkkuny romgu, galkunna walal ga God-Waŋarrwun, bitjanna nhakun
borum ŋunhi ŋatha dhakal ŋuli ga galkun gulkthunarawnha yanan. Ga
yolthun dhu ŋunhi gulkthundja, ḻuŋ'maramany Garraywalnydja? Bili
djämamirrnydja mala dhuwal ḻurrkun' yan.

Ŋunhi ŋuli Djesuy ŋayaŋu nhama yolŋuny, bala ŋayi ŋuli marrtjin guŋgayuna ŋayaŋu
yolŋumirriynha romthu. Nhaliy ŋuli Godnha bapany ŋayaŋumirriyam ga bitjandhi bili
ŋayi ŋuli Garraynhany. Bili Dhiyaŋiyi ŋunhi romthuny ŋayi marrtjin ḏukmaraŋal
yolŋunhany walalany rerriŋurnydja nhinanhamirriynydja waluy, marŋgikuŋal
yolŋunhany walalany ga ŋathany gurrupar walalany.
Dhiyaŋuny ga lakaram, Djesuny gan marrtji ŋayaŋu warwumirr bala ŋoy garrinan
walalaŋ, balanyan nhakun walalnydja ŋunhi bimbi goŋ ganan mala bayŋu yolŋu
djägamirr. Bala ŋayi dhäruknha gurrupar nhanukalaŋaw malthunamirriwnha mala
walal dhu bukumirriyaman bapawalnha ŋurukiyin ŋatha ŋamakuliŋuwnha waluw marr
dhu ŋayi djuyunna djämamirrinhany mala.
Dharrwa nhakun malthunamirr mala ga galkun ŋurukiyi waluw marr walal dhu
ralimirriyam yolŋuny walalany Garray Djesuwal. Djesuny waŋan bilin dhuwal ŋatha
ŋamakuliŋuny dhuuwana. waluny dhuwal bayŋun bundin yan bala djämany. Marrtjin
bawalamirrililnha wäŋalil lakaraŋun dhuwal magayany rom ga yakan gulyurr.

BUKUMIRRIYANHAWUY DHIYAK WALUW

Garray bilin dhuwal ŋatha-ŋamakuli'yan waluny ma' melnydja ŋarrany ḻapmaraŋum
ŋarra dhu nhäman . Dhaŋaŋguŋun ŋanapurruny napurr dhu dhäruktja nhuŋu
ḻatjuwarr'maraman djuy'yunmirra wäŋalila malaŋulil yäkuy ganydjarrmirriynha
Djesuwalnha. Yow, yow.

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhuwal balanya nhakun maripuy Ḏakul Godkalnydja goŋŋur, djuyunawuynha
ga djämawnha ḏarrtjalkkunharawnha Wäŋawnha, yolŋuwnha bukuliwmaraman gama
dhäruk Garray Djesuw. Hallelujah!

BUKUMIRRIYANHARAW ROM
Djotkuŋ dhäwu 1:9 (DNT)
Ga guyaŋa nhuma dhu ŋunhi dhäwu ŋunhi ŋayi Mawtjitjtja* dhiŋgaŋal,
bala maṉḏany gan ŋunhi Mäykuḻnydja* ŋunhi ŋayi God-Waŋarrwu ŋurruŋu
djämamirr, ga ŋunhi buŋgawany Mokuy ŋaŋ'ŋaŋ'thunminan gan
rumbalŋurnydja nhanukal Mawtjitjkalnydja.

Bayŋu nhe dhu bundi marram manymak walŋa: nheny dhu ŋathil marrtji riwalyun
bala dhukarr buma ga djulkmaram nha mala gumurr ḏal. Mari mala ŋuli ga gulŋiyirr
dhurrga'dhurrga mari mala baku-ŋayathanharaw. Ŋuli ŋayi gan yatjkurruy galŋa
ḏalthin Mawtjitjnha rumbal, nhatha ŋayi dhu mokunydja gulyun nhokal
rumbalŋurnydja buḻyunaŋur?
Ŋunha Gulutjaylil dhäwu 4:12, Boḻ wokthurr Yipabaratjnha djämaw nhanŋu ŋunhi
ŋayi gan ŋayaŋuy yuwalkthinyaray bukumirriyam. Gurrikgurrtja dhäruk "
agōnizomai" mayaliny dhuwali ganydjarr warryun mariw. Bukumirriyanhawuy
dhuwal dharra dhu ga ḏal yan marra-yuwalkthinyaray ga yakan dhu gulyun
Yaka gi biyak guyaŋa yan bi nhe dhu ga manymakkuman nhina. Miriŋuny nhuŋu ga
marrtjin djudapthuna nhakun Läyin marrtji ŋuli murryun, larrum dhu ga yolnha ŋayi
dhu buma. Bukumirriyaŋ gi yan bala ruryurrdja ŋayaŋuy marraparaŋthun ga
guŋgayunarawnha nhokalaŋaw Gurruṯumirriwnha, marr nhe ga ḏawala yan nhina
ga bukmakkun yolŋuw bukuliwmaram. Djulkthunayŋuny ga ŋorra ŋunhiliyin
bukumirriyanhaŋurnha.

BUKUMIRRIYANHAWUY DHIYAK WALUW

Bäpa, ŋunhi ŋarra ŋuli dhakay ŋama ŋoy-djulŋithirrnydja bukumirriyanharaynydja,
nheny ŋuli dharran ŋarrakal. warrpam nhäny mala ŋunhi ŋuli ga baku-ŋayatham
ŋarrany dhu bakthuna ga gulyuna Djesuwal yäkuy Yow.Yow.

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhu ga dhärran Wundaŋarrnha yan dhiyal bukumirriyanhaŋur wäŋaŋur.
Ŋarra ga märraman ganydjarr ŋayaŋu ganayinyamirr ga ŋayaŋu wuyunamirt dhu
malŋthuna. warrpam nhä mala galmunhamirr ŋarrakal walŋaŋur, ŋarrakal
gurrutumirriwal ga ŋunha bala nhä ŋarraku ga ŋorra yalalamirriw ŋayi dhu bilyuna
Djesuwal yakuŋur. Yow. yow.

WAŊGANYŊURNHA ŊAYAŊU
Djayimguŋ dhäwu 4:8 (DNT)
Go marrtjin galkithin God-Waŋarrwala, ga ŋayiny dhu bitjandhi bili yan
galkithirryi nhokalnydja. Gatjuy goŋdja walal rurrwuyunmirra nhumany
dhuwurr-yätjmirrnydja yolŋu walal, ga ŋayaŋuny walal biyakun
ḏarrtjalkkunhamirra nhumalanhawuynhany, nhuma ŋunhi gali'-märrmany'
yolŋu walal.

Balanyamirriy waluy ŋurruŋumirriy rerri latjuwarryurr. balanyamirriy waluy dharrwan
yolŋuny walal bilyurr ga ŋayaŋun gurrupanmin Garraywala. nhinan walal gan Godkal
dhärukŋur, bukumirriyaŋal gan ga ŋoy ŋathamiriw nhinan, yurr yaka walal gan ŋunhi
yuwalknydja Godkuny barrarin ŋanydja yuwalknydja walal gan barrarin dhiŋganharaw
walal balaŋ baynha rerriy dhiŋganha.
Dabitthu gan bukumirriyaŋal ŋunhal djorra'ŋur Manikay Mala 86:11ŋur, “Gurrupul
ŋarrany waŋgany-manapanamirr ŋayaŋu, märr ŋarra dhu ga barrarirrnhuŋu yäkuwnydja
.” Dhuwalatjindhiny romgurr ŋarra dhu ŋayaŋumirriyirra God-Waŋarrwuny märryu
ḏapmaraman manapan ŋanya. Dharaŋar yan ŋayi ŋunhi Daybitthuny ŋunhi yuwalkthun
märr-ŋamathinyawuyyu ŋuli ga ŋunhi barrarinhany ŋaŋ'ŋaŋdhun ga nhä nhe ga
märryu-ḏapmaram nhokal ḏoṯurrkthu ŋurikiyin nhe ga ŋunhi märr-ŋamathirrnydja.
Dhuyu djorray limurruny ŋuli ga muḻkurrmirriyam ŋunhi yaka limurr dhu ga barrarirr,
ŋunhi ŋali dhu ga baṯ-bitjan Godnha ŋayatham, ŋayiny dhu barrariny dhayap'thuna.
Bayŋu ŋayi dhu God barrkuthirrnydja limurruŋgalaŋaŋur; ŋayaŋu dhayuŋanminyaraw
ŋayi ŋuli ga galkun limurruŋ. galkithiny nhanukal bala nheny dhu malŋmaraman ŋanya
ŋunhi ŋayiny dhuwali galŋa-galŋa nhokal. biyakun bili gi malthurrnydja gulyunamiriwnha.

BUKUMIRRIYANHAWUY DHIYAK WALUW

Bapa Guŋgayurr ŋarrany ŋarra dhu ga marr-ŋamathirrnydja nhuŋu yuwalkkaman yan.
dhanuŋthurra ŋarrakal walŋalilnydja,marr ŋarra dhu mirithirra galkithirr nhokal. Yow.Yow

GODKU DHÄRUK BILIŊUWUY NHUŊU DHIYAK BALAŊUW

Ŋarraku ŋayaŋuny dhuwal nhokiyingala yan. Ŋarra dhu ga märr-ŋamathirrnydja nhuŋu
mirithirra yan ŋarrakal doṯurrkthu ga ŋayaŋuy ga muḻkurryu ga rumbalyu dhiyaŋ bala ga
bitjana bili yan. Lakaraman ŋarra dhu nhokalaŋuwuy märr-ŋamathinyawuynydja. Yow,
yow.

GANYDJARR ŊALMARANHARAW
Yipatjatjlil dhäwu 3:8
Ga ŋarrapiny dhuwal yaka ŋula yindi mirithirr yolŋu. Yaka ŋarra ŋurruŋu. Ŋarrany
dhuwal dhuḏiŋu ŋurukuwurruŋgal yolŋuw walalaŋ ŋunhi Godkalaŋumirriwalnydja
mala. Yurr God-Waŋarrnydja gan ŋunhi ŋarrakuny mel-wuyurr warray, bala ŋayi
djuy'yurra ŋarranhany nhumalaŋgala Djan'tayilwala yolŋuwal walalaŋgal, ŋunhi
ŋarra dhu dhuwal lakaramany nhumalaŋgal dhuwandja ŋunhi manymaktja dhäwu,
ŋunhi ga Djesu-Christthuny nhumalaŋ ŋayatham ŋula nhäny mala bulun dhika
latjun' mirithirra, ŋunhiyiny mala ŋunhi dhu bäyŋun dhä-dhawar'yun.

Dhuyuy djorray ga lakaram ŋunhi ŋalmaranhamirrnydja rom ŋuli ga gurrupan Godthu ŋayipi.
ŋayipi ŋuli ŋalmaram ga yaparam. dhiyaŋuny ga melkum ŋunhi ŋayipi dhu God liya
gulinybumanhamirr wanha nhuma gana wo yaka. nhanukal ŋayaŋu wuyunamirriy romthu
ŋayi ŋuli ŋalmaramany.
Bol gan guyaŋanhamin ŋanyapinya ŋay ŋunhi ŋayiny mirithirr ŋoy-ŋur yaka ŋayi gan
yindikunhamin. baythi ŋunhi ŋayi gan guyaŋan Godthuny nhanŋu gan bitjarr bili melkuŋal
marr-ŋamathinyawuy ga ŋayaŋu-wuyunamirr. Ga ŋunhi ŋayi gan djämany Godkalnha
ganydjarryuny.
Nhä nhuŋu dhawu nhaliy nhe gan ŋuthar ga nhaliy dhäwuy nhe gan nhinan baythi ŋunhi
manymak wo yatjkurr, wanhal nhe dhawal-guyaŋan ga ga yol nhuŋu ŋandimirriŋu ga
bapamirriŋu bayŋu gi dhiyaŋ mala ŋayathul nhuŋu walŋa. Nhan ŋayi mirithirrnydja ŋurruŋuny
nhanŋu ŋayaŋu-wuyunamirrnha nhokal walŋaŋurnha. Dhiyaŋuny bala waluy, nhaŋun
dharaŋulnha ŋunhi dhuwandja Ŋayaŋu-wuyunamirr rom nhuŋu ganydjarrnha ŋalyunaraw
garrwatkunharaw. Nhininy gi nyumukuninygunhamirriy ga muḻkurr dharradan, Godthuny ŋuli
ŋalmaram ŋunhiwurruny yolŋuny walalany ŋunhi walal ŋuli ga ŋaṉḏarryun nhanukal.

BUKUMIRRIYANHAWUY DHIYAK WALUW

Bäpa, nheny dhuwal guŋgayunamirr bukmakgu yolŋuw walalaŋ. melkuŋun nhuŋuwuy nhe
ŋayaŋu wuyunamirr ŋarrakal marr ŋarra dhu ŋamaŋamayunmirr ŋurukun marr ŋarra dhu
luku wapthun yuṯalilnha walŋalil ŋunhi nhe ŋarraku ga ŋayatham. Guŋgayurr ŋarrany marr ga
ŋarra dhu ga nhina nyilŋmaranhamirriy ga ŋayaŋu dharradayinyaray romthu ŋunhi nhe
ŋarrany nhirrpar ŋurukun bala romgu ŋalmaranhamirriw.

GODKU DHÄRUK BILIŊUWUY NHUŊU DHIYAK BALAŊUW

God ŋarraku mel-wuyurr bala ŋayaŋumirriyinan ga nhäny mala dhu ga rom marrtji
dhapirrknha. Walŋany ŋarraku marrtji ŋamathirra, ŋalyuna ŋarraku marrtji dhuwal
ŋunhawalnha wiripulilnha waŋalil yuṯuŋgurrlil. Yäkuynydja Djesuwalnh.

BUTHURRU ŊARRAKU WALU MALA
Luk 10:42 (DNT)
Yurr waŋgany yan dhuwal manymaktja ga ŋurruŋuny rom ŋula yolkuny
yolŋuw, ga ŋayiny dhiyaŋuny gay'yi Meriynydja bilin djarr'yurra ŋunhi
ŋamakurrnydja rom, ga yakan dhu ŋunhi ŋula yolthuny yolŋuy dhuwaliyi
djaw'yundja nhanukal.” Ga bitjarra ŋayi gan ŋunhi Djesuny waŋan.

Dhiyal dhäwuŋur ga lakaram, Mathaynydja ŋurruŋuliyaŋal djäma ŋayi dhu ŋatha
gurrupan Djesuny, ga ŋayiny Meriynydja ŋurruŋuyaŋal nhanukal walŋalil ŋayi dhu
nhina ga ŋama dhäruk manymak lukuŋur Djesuwal.
Ŋayiny Mathaynydja bakumirriyaŋal ŋayi dhu ŋatha bathan ga waŋa marrtji
ḏarrtjalkgum ga girri marrtji rurrwuyun , Ŋayiny Meriynynydja bakumirriyaŋal ga
ŋurukun bala nhanhamiriwgun romku. Dhuwaliny dhäwu dhulmu-ganydjarrmirra;
limurrnydja dhu marŋgithirr nhaltjan limurr dhu buthurru daykun mala. Yäkuny
dhuwali numbany balanya nhakun limurr dhu ga buthurru, mayaliny nhaltjan dhu
malthun waluw ga ŋunhalatjan nhe dhu ŋamaŋamayunmirr ga djamamirriyaman.
Djesuy gan marŋgikuŋal romgu marŋgi-gurrupar Mäthany. Dhuwali waluny
nhaltjan nhe dhu bäki ŋamatham. ŋunhi nhe dhu nhina ga nhanukal Dhärukŋur
Godkal ga galkithirr nhanukal dhunugulil. ŋayiny dhu nhuŋu dhukarrnha
dhunupayam, melkum rom mala nhanŋuwuy ga nha mala ga ŋayaŋuŋur
dhawaṯthun limurruŋ djämaw, ga wanhawitjan nhe dhu marrtji djäma, ga nhatha
nhe dhu djamä yuwalkthu daykunthu.

BUKUMIRRIYANHAWUY DHIYAK WALUW

Garray, marŋgikuŋ ŋarrany nhaltjan dhu ŋarra buthurru ŋarraku walu mala, marr
ga ŋarra dhu Yoraman ŋarrakalaŋaw ŋayaŋuwnydja ŋurukun djambatjkun.
dhunupamirriyaŋun ŋarraku daykunnydja balan nhokalnha ŋayaŋulil.

GODKU DHÄRUK BILIŊUWUY NHUŊU DHIYAK BALAŊUW

Ŋarraku daykunnydja mala dhunupayanhawuynha Garraywuŋun. Ŋarra ga
ŋurruŋuliyam walŋa-weyinŋumirr rom mala ŋarraku beŋur ŋunhi romŋur ŋunhi ŋayi
yan guwarr mala dhiyak munathaw. Ŋarrany ga dhuwal marrtji Godkalnha ŋayaŋuy
ga dhukarrnydja ŋarraku bilin riwalyunawuynha ga daykundja ŋarraku bilin
dhunuapayanhawuynha.

YAKA ŊORRI
Mathuyu 13:25
Ga ŋunhi bukmaktja yolŋu walal ŋuli ga wawun ŋorra, bala ŋayiny ŋuli
ŋunhi miriŋuny marrtjin bala djalkthunna marrtji ḏimiṯimirrnydja mulmu
mala ŋunhiwiliyin munatha'lila maŋutji-manapanna bala yan
ganarrthaman.

Yatjkurr mala guyaŋanhawuy ga dhukun ŋuli gulŋiyirr limurruŋgal walŋalil ŋunhi
yaka napurr ŋuli gi buthuruwitjurr ga biŋga nhini, liya-djawyun limurruny ŋuli ga
nhatha ga malŋthun limurruŋgal.
Ŋunhi limurr djamarrkuli Godkuny, limurr dhu melkuman ŋunhiyiny badayala
Godkuŋuny wiripuwurruŋgaŋnha. Limurrunydja bilin bilyunawuynha beŋuryiny
bukumunhaŋurnydja balan bitjanna Baḏayalamirrililnha walŋalil. nhaku
ŋunhi.badayalany ga nhaltjanna ŋayi dhu ŋunhalnydja bala bukumunhaŋurnydja
Dhuyuŋur Djorraŋurnydja bitjan ga waŋa ŋunha Djon 1:5 DNT " Ga ŋuriŋiyi
baḏayalayny'tja ŋuli ga ŋunhi djeŋarra'yamany buku-munha'nhan, ga bäyŋun
ŋanya dhu buku-munhaynydja djuḻkmaram ŋunhiyi baḏayala'nhany. Badak ga
Biryamirr mala yolŋu nhina ŋunhili bili ŋathiliŋuŋir guyanhawuyŋur balanya nhakun
: rerri, djanŋarrthinamirr rom yatjkurr mäwa yurr yaka mala dhuwaliny yuwalk.
Dhawaṯthun Rurrk-rurrkkunhami dhiyaŋ waluy. Romthu gi nhini ŋoy ŋathamiriw
bukumirriyaŋ Ga dhärukthu. yakan gi nhini guyaŋanhawuy.yan bi nhe dhuwal
bunhawuy. dhuwal nhe rom djulkmaranhamirr; nhini gi yuwalkthu dhäwuy biyak
bili.

BUKUMIRRIYANHAWUY DHIYAK WALUW

Bäpa ŋarraku, guŋga’yurra ŋarrany, märr ŋarra dhu nhina yol nhe ŋarrany yuwalk
djäma Djesuwalaŋawurr. Yuwalkthu dhäwuy ŋarrany dhu Garraywal mulkurr
dhunupayam, baythi ŋunhi nhä gumurr dal ŋarra dhu ga nhama.

GODKU DHÄRUK BILIŊUWUY NHUŊU DHIYAK BALAŊUW

Yaka ŋarra dhuwal bunhawuy yatjkurruwuŋ. dhuwal ŋarra lika marrtji ga
guli-nhirrpan marrtji ŋarrakal walŋaŋur ga bayŋun dhu Yatjkurruy birrimbirryu
ŋarrany daŋgalmaram.

MAŊUTJI GAPU WALŊAMIRR MALA
Yitjayawuŋ dhäwu 12:3
Ŋunhi nhe dhu marrtji ŋoy-djulŋithirr nheny dhu marramam
manymaknydja beŋurnha maŋutjiŋur walŋa gurrupanamirriŋurnydja.

Djesu dhiŋgaŋal ga walŋathin marr ga ŋayi gama walŋakunhamirr rom
bukmakkun ŋunhi ga marr-nhirrpanmirr nhanukal. Godthu ŋuli gurrupan
limurruny dharrwa mirithirr manymak yaka yan waŋgany. Yurr dharrwa
Garraywalaŋumirr mala ŋuli marram waŋganyŋur yan gapu maŋutjiŋur
beŋuryi ŋunji walŋa gurrupanamirriŋur.
Godkal munhdhurryu Walŋa gurrupanamirriy ŋuli djambi nhuŋu warrpam
walŋa. Ŋunhiyi walŋa gurrupanamirr Rom ga ŋorra dharrwa mirithirr manymak
mala rom balanya nhaku ŋayaŋu gäna, ḏukmaranhamirr, ŋoy djulŋithinyamirr
ga wiripu mala yurr ŋunhiyiny nhuŋun djäl wanhaŋur nhe dhu marram.
God-Waŋarrnydja djäl limurruŋ nhinanharaw ŋayaŋu gänamirriŋur
romŋur.Godku djamarrkuli, limurr dhu ga Djäma ŋula nha mala gumurr dal
baḻanydjarradjarran beŋuryin walŋa gurrupanamirriŋur romŋur. djämamirriyaŋ
nhuŋu dhuwali marr- yuwalkthinyamirr ga marraŋŋun ŋunhiyi manymak mala
ŋayi ga ŋayatham nhuŋu.

BUKUMIRRIYANHAWUY DHIYAK WALUW

Bäpa Ŋarraku, ŋarra ga nhuna buku gurrupan dhiyakiyi ŋunhi nhepi warrpam
dhawarmaraŋal napurruŋ bukamakku dhuwurr yatjkurruw romgu. guŋgayurr
ŋarrany biyak bili yan gi yuṯay waluy galkikuŋ bala walŋamirrililnha romlil
ŋunhi ŋayi ga galkun bawalamirriw Djesuwal yäkukurr.

GODKU DHÄRUK BILIŊUWUY NHUŊU DHIYAK BALAŊUW

Ŋarra ga waŋa marr- yuwalkthinyaray mel - wuyunamirr rom dhu ŋuthana
yindithirrnha ŋunhi ŋarra dhu galkithirrnydja balany walŋamirrililnydja romlil.
bandanythinyamirr rom dhu gulkthuna ga gulyuna, ŋarrany dhuwal dhiyaŋuny
bala dhakalmirrnha yan dhu ga nhina. Yow yow.

WÄŊIN DHIYAK MUNATHAWNYDJA
Yitjayawuŋ dhäwu 1:2
Ŋakun Nheny djiwarrŋurnydja ga buthuruwintjurr nheny
munathany' , bili Godnydja ga waŋan…

Dhiyaŋuny bala dhuŋgarray bapurrun, yurr yakan ŋarrakunu bapurru.
Dhuwandja yuwalknha dhäwu nhuŋu Djesuwal yäkuy. limurr Godku
djamarrkuḻi, ŋayatham limurr ga ganydjarr limurr dhu waŋa dhiyak
munathaw wäŋaw.Motjitjthu waŋan munathany ŋulkthunaraw miriŋuw
walalaŋ: Gorah ga warrpam yolŋu mala galki nhanukal.
Ŋunha Djorray Dhuyuy ga lakaram ŋunhi djiwarrnydja ga munathany
wäŋa dhuwal ŋayi dhu ga nhama ga ŋama. waŋa nhe dhu wo dhäruk
gurrupan bitjan nhakun God-Waŋarryu ga Mowtjitthu djäma. Bitjan ŋuli
dhä-nyiramirriy mala yolŋuy marram munatha ŋunhi ŋuli yolŋuy
dhurrparam wo marrtji munathawurr bala ŋuli waŋan ŋurikiyi
nyirabunuman.
Dhuwandja dhuŋgarra ga dhawaryuna, limurrnydja dhu waŋan
munathanhany ŋunhi ŋayi maranhun buluŋuw gulkthunaraw. Limurrnydja
yan bi dhu ga marr-yiŋgathirrnha walŋa weyinŋumirriynha walŋay.
ŋarrany ga gurruṯumirr mala ŋarraku bilin dhaṯthunawuynha bayŋun dhu
bulu dhiŋgam.

BUKUMIRRIYANHAWUY DHIYAK WALUW

Bäpa, ŋarra ga buku ŋalyun, märr ŋarraku dhu walŋany ga ŋarrakalaŋaw
gurruṯu’mirriw mala walŋa dhu ga nhina dhaṯthunawuy.

GODKU DHÄRUK BILIŊUWUY NHUŊU DHIYAK BALAŊUW

Djiwarr’ ga munatha’, wäŋa ŋäku ŋarrany: ŋulkthurr warrpamnha ŋarraku
miriŋuny walalany ga dhawaṯmaraŋ bukmak ŋarraku manymak mala
ŋunhi ŋuli ga ŋorra dhulku-dhulku Djesuwalalŋawurr yäkukurr.

ŊURRUṈAŊGALMIRRIY GA DHÄ-DHAWARYUNAMIRRIY

God-waŋarrwuŋ maŋutji-gurrupanawuy 1:8 (DNT)
Garraynydja God-Waŋarrnydja ga waŋa bitjanna, “Ŋarrany dhuwal ŋarrapi yan
ŋurruṉaŋgalnydja, ga balanyayi bili ŋarrapiyi yan dhuwal ŋurukuny bala
dhä-dhawar'yunamirriwnydja.” Yo, bitjarr ŋayi gan ŋunhi lakaranhaminany
God-Waŋarrnydja, Ŋutu-Ḏälnydja ŋunhi ŋayi dhiyaŋ bala gäthur, ga be bala ŋayi
ŋäthil baman' ŋayipi yan, ga ŋunha bala ŋayi dhu yalalaŋumirriy ŋayipiyi yan
dhu boŋguŋ roŋiyi räli.

Ŋunha Dhuyuy Djorray ŋuli dhuwurr-lakaram Godnha ŋunhi ŋayi Ŋurrunaŋgalmirriy ga
bulu ŋayi Dhä-dhawaryunamirriy, dharrway ŋuli ga guyaŋa yan bi ŋayi ŋurruŋu ga dhä
dhawaryunamirriy yan, yurr yuwalktja ŋayi bulun dhika. Djuw mala bapurruy ŋuli wukirri
ŋurruŋu beŋur dhunupaŋuŋur bala wiṉkuŋulil, mayaliny: ŋunhi ŋayi dhä-dhawaryunamirriy
ga Ŋurruṉaŋgalmirriy. Ŋurruŋun ŋayi ŋurruyirryun ga ŋunhal dhawaryunamirriŋur ga
yurrnh ŋayi ŋurruyirryunnydja. yuwalk ŋunhi ga dhuyuy djorray lakaram Djesuny ŋunhi
ŋayi burakin ŋunhal bayndji ŋurruŋuny ga yurrnha dhuwanfja waŋa malŋthurr. Yurrnha
Yolŋuy yatjkurr djäma, Ŋayiny ŋathilmirr yan dhayuŋanmin napurruŋ.
Godthu dhawarmaraŋal nhuŋu dhäwu ŋunhal banydji yurrnha nhe ŋurruŋu ŋir'yun wo
dhawal-guyaŋan. Djäma ŋayi dhawarmaraŋal warrpam birrimbirrwu ga rumbalwu
manymak mala nhaku limurr djal ga bayŋun nhe dhu ga dhaparŋ nhina. bayŋun dhaparŋ
dhu ga nhina beŋur ŋunhi manymakŋurnydja mala romŋur Djesuwal yäkukurr.

BUKUMIRRIYANHAWUY DHIYAK WALUW

Garray Ganydjarrmirr, Ŋurruṉaŋgalmirry ga Dhä-dhawaryunamirriy, ŋarra ga buku
gurrupan. Nheny ŋathil marŋgi ŋarraku walŋaw ga ŋayathaŋal nhe gan ḏalkuŋal. yurrnha
ŋarra dhawalguyaŋan, nheny ŋathilmirr ŋama-ŋama ŋarraku walŋaw dhiyaŋuny bala ŋarra
dhu ga marrtjin ŋunhilinydjanthi dhukarrwurr ŋunhi nhe ŋathil ŋama-ŋamayurr ŋarraku.
Gurrupar nhe warrpam manymak ŋarrany Garraywalaŋawurr. Yakan ŋarra dhu badatjun
manymak, Ŋurruyirryun ŋarra dhu dhuwal walu ŋarraku magayay romthu , marrmirriyirr
ga marr-nhirrpanminyaray. Bukumirriyamany ŋarra ga Djesuwalaŋawurr Yäkukurrnydja.
Yow Yow

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhu bayŋun ga dhaparŋ nhina warrpamŋurnha nhaŋur malaŋuŋur ŋarrakal
walŋaŋur. Ŋarrany ga dhuwal nhina ŋarrakal walŋay, marrtji ŋarra ga dhawumirrnha.
warrpam nhaku ŋarra ga djalthirr ŋuli malŋthuna ŋarraku Djesuwalaŋawurr yäkukurr.

YOL NHE YUWALK
2 Gorinlil dhäwu 5:17 DNT
Ga ŋunhi ŋayi yolŋu bilin nhakun waŋgany-manapanminyawuynha nhanukala
Djesu-Christkalnha, ŋunhiyiny ŋayi yolŋu wiripun dhika yuwalknha yan yuṯa.
Ŋäthiliŋuny nhanŋu ŋunhi rom bilin winya'yurra buwayakthinan, ga
dhiyaŋuny bala ŋayi yuṯan yolŋu, ga nhinany ŋayi ga ŋunhi yuṯaŋura yan
romŋurnydja.

Ŋunhi ŋarra ŋuli moṯika gama, nhama ŋarra ŋuli marrtji yuṯa ga dhumbul biḻitjuman
dhärra ŋuli ga dhukarrŋur djäga ŋuli marrtji dhukarrwu mala ga dhäruk gurrupan ŋuli
marrtji. Baythi walal galŋa dhumbulmirr , nhaliynha walalany dhu gulmaramany
moṯikaŋurnydja ganhaŋur? ŋunhiyiny ga lakaram Yol walal. Ŋayataham walal ga
ganydjarr ga guŋgayunawuy Gabmankuŋ ŋunhi walal yindi ga rom ḏalmirr. ŋunhi nhe
dhu buma wo ŋula nhaltjandj walalany , ŋunhiyiny dhu guwal buḏapthun romkun
walalaŋ gapmankun ŋunhi yolku walal ga djäma.
Bitjan bili nhakun dhuwal, nheny dhuwal Garraywalaŋumirr, yuṯakunhawuy
Djiwarrpuyyu walŋay . ŋunha yol nhe yuwalk ga Ganydjarrnydja dhuwali djulkmaram ga
munathapuy. ganydjarrnydja nhe ga ŋayatham bili ŋunhawalanydjan Djesuwalaŋawurr.
waŋiny gi manymaknha yan nhuŋu waluw ga dhuŋgarraw. Waŋi nhaku malaŋuw
Marr-yuwalkthinyaray ga Marr-nhirrpanmin Godkalnha, ŋayiny dhu.manymakdja
malŋthuna , Djesu walaŋawurr yäkukurrnydja.

BUKUMIRRIYANHAWUY DHIYAK WALUW

Garray, Buku gurrupan nhuna ga ŋunhi nhe ŋarrany djama ga gurrupar walŋa yuṯa
ŋuliwitjarr dhuyu birrimbirrgalaŋawurr bala gurruparnha yuṯan yäkun "Yutan yolŋu"
Garraywal. dhiyaŋ balany ŋarra dhu ga marrtji marŋgin ŋarra ŋunhi nheny ŋarrakal
galki galiŋur nhokal ganydjarryu nhe ga djagany ga dhaṯthundja ŋarrany. Waŋin nhuŋu
walŋaw, djalwu, ga djulkthunamirriw romwu dhiyak Waluw, dhiyak Dhuŋgarraw, ga
dhiyak Wäŋaw. Warrpam nhä malany ŋunhi ga malŋthun nhokal ŋayaŋuŋur ŋarraku.
Ŋarrany dhu yakan barrarirr ga ḻuku dhatharyun, Ŋarrany dhuwal nhuŋun.

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhuwal Godkun yothu, birrimbirrwuŋ dhäwalguyaŋanhawuy, warrpam
manymak warrpam ga ŋayaŋu ganany rom ŋarrakun. Gumurrliliyam marrtji djamany
mala dhikan marrtjin ga Djesuwalaŋawurr Yäkukurr.

BUNHAWUY MIRIŊU
Yitjaya 14:16
Ŋuruŋurruynydja dhu nhama nhuna, bala walal marrtji dhu mel-nyaḻyuna
nhuna ga bitjan Guyaŋa mirithirrnha, muka dhuwal ŋunhi ḏirramu ŋunhi
ŋayi Dhurrkuyun dhuwal waŋa munatha.

Dharrway yolŋuy, wiripuny Garraywalaŋumirriy mala, ŋuli ga marr -yuwalkmirriyirr
yan bi Yatjkurr dhuwal yindi mirithirr ga dandurruŋmirr, bayŋu ga ŋunha Dhuyuy
djorray lakaram bitjan. Ŋunha Yitjayaynydja ga lakaram, limurr dhu nymukuninykum
nhama ŋanya. Mayaliny ŋunhi ŋayiny mirithirr nyumukuniny, nhe dhu ŋathil nhama
ŋanya galkikum melyu nhokal nhathinya ŋayi. Nhe ŋuli guyaŋa bitjan wanhal ŋayi
ŋunha marram ganydjarr bala rirrakaynha djama dhiyal wäŋaŋur ga yolŋuwal.
Yatjkurr Birrimbirr dhuwal yaka yindi; ŋunha ŋayi mirithirr nyumukuniny nhokal.
yaka gi yindikuŋ nhanŋu gakal; ḻukuy nhe dhu dhurrparam ŋanya ŋunhiŋuwuyyi ŋayi
ŋunhi. Ŋunhi nhe dhu ḻuku wapthun yurr mirithirr. Yatjkurru birrimbirrnydja dhu
bayŋun nhuna gulmaram ŋunha yäkukurr Djesuwalaŋawurr.

BUKUMIRRIYANHAWUY DHIYAK WALUW

Buku gurrupan ga Garraynha Djulkmaranhamirriw romgu dhuwal ŋarrakalnha bili
Djesuwalaŋawurr. nhuŋu dhäruk ga waŋa warrpam nha mala bukumunhapuy
bakthunawuynha ŋunhal Dharpaŋur Malakmaranhawuyŋur Djesuwalaŋawurr yan.
Ŋarrany ga dharran ŋunhilin djulkmaranhamirriŋur Romŋu. nhaman ganarrthaman
barrariny, ga nyalnha birrimbirrnha ŋunhi ŋuli ga yindikunhamirr beŋur
nhokalaŋaŋur ganydjarrŋur dhuwal ŋarrakal walŋaŋur. marrtjiny ŋarra lika
Ganydjarryun Garraywal Bili nhanŋuwuynydja God-Waŋarrwuny Birrimbirr
dhuwaliyin, nhinan ŋayi ga nhumalaŋgala ŋayaŋuŋurnydja, ga ŋayiny bulu warray
ganydjarr-ḏumurr, bulu warray djuḻkmaram ga.

GODKU DHÄRUK BILIŊUWUY NHUŊU DHIYAK BALAŊUW

Yatjkurr birrimbirrnydja ŋoyŋurnha ḻukuŋurnha ŋarrakal, bayŋun ŋayi dhu gulmaram
ŋula nhany mala ŋunhi ŋarrakalaŋamirr yäkumirr. ŋarrany dhapirrk, Bili
nhanŋuwuynydja God-Waŋarrwuny Birrimbirr dhuwaliyin, nhinan ŋayi ga
nhumalaŋgala ŋayaŋuŋurnydja, ga ŋayiny bulu warray ganydjarr-ḏumurr, bulu
warray djuḻkmaram ga.

BÄKI GANYDJARR ROMKU MALŊTHUNARAW

Luk 10:19 DNT
Ŋäkuny walal ŋamathaŋun. Bilin ŋarra dhuwal ganydjarrnydja nhumalaŋgal
gurrupara, bala nhumany dhu marrtji ŋunhi dhurrpa'-dhurrparaman
bäpinhany mala ga buthuŋunhany. Ga djuḻkmaraman nhuma dhu ŋunhi
ganydjarr ŋurikiny miriŋuwnydja nhumalaŋgalaŋaw Djaytinguny, yakan
ŋayi dhu ŋunhi nhumalanhany bumany dhiŋganhamaramany nhä mak
ḏaw'maramany, bili nhanŋuny ŋunhi ganydjarr bilin bakthunawuynha.

Garray Djesu waŋam bitjarr " warrpam ŋunhi ganydjarr ŋunha Djiwarrŋur ga
munathaŋur bili gurrupanawuynha nhanukalnha bala ŋayi bitjarrnha waŋan "
dharrnha ŋarra ga gurrupana danydjarrnydja nhokalnha. warrpam ganydjarr ŋunhi
Garray Djesuy gan ŋayathaŋal dhayuŋana ga ŋarrakal ga nhokalnha ; Ganydjarr
ŋayaŋu gana dhu ga nhina, dhapirrk, ga manymaknha rom mala. Dhuwandja nhe ga
marrtji ga gama nhe ga buwayak nhanhamiriw ganydjarr dhuwali djinawa nhokal
rumbalŋur ga garri; Yanan marrtji djäman dhukarr yarrpalanykuŋ nhuŋuwuynhe.
Dhiyaŋuny bala dhuwal yuṯan walu. Ruryurr Biŋagayurrnha ga nhaŋun yuwalknydja
ŋunhi.warrpam Ganydjarr mala gurrupanawuynha nhokalnha God bapawuŋuny.
djämamirriyaŋun dhuwali ganydjarrnydja bäkin nha mala nhe ga nhama rom
malŋthun ga nhuŋu balayi.bäki dhu wali ganydjarr. bala nhe dhu nhama ŋayi dhu
malŋthuna.

BUKUMIRRIYANHAWUY DHIYAK WALUW

Bapa Djawaryuna ŋarra marrtji romthu ŋunhi ga garrpin ŋarrany. ḻukuynha ŋarra
marrtji dhu dhurrparam nha mala djama ŋayi ga yatjkurruy birrimbirr ŋamaŋamayun
bala waŋan ŋurikiyi bayŋu dhu ŋula nhaliy ŋarranhany galŋa midikum. warrpam rom
ŋunhi ŋuli ga birrkayun baku-ŋayathanharaw ŋarraku, ŋarra ga waŋan ŋayi dhu
bakthuna mala ga djiwarrpuywun ŋayaŋuw Djämamirriyaman ŋunhi ganydjarr
ŋarrakal rumballil, rrupiyalil, gurruṯumirriwal, balan bitjana walŋalil. nha mala ga
djululyun miriŋu ga wanha ŋarra ga gurrupana Garraywalnha.

GODKU DHÄRUK BILIŊUWUY NHUŊU DHIYAK BALAŊUW

Dharrany ŋarra ga ḏalyun romthu, yaka barrariy. marrtjin ŋarra dhu ga ganydjarryun
ga yakan ganydjartmiriw. Ŋarra dhu waŋan anydjarrmirriyaman ŋunhi ŋarrany
dhuwal ganydjarr gurrupar Godthun marr ga ŋarra dhu buma dhuwali mala.

WALŊAY NHOKAL DHU GA LAKARAM DHÄWU

2 Gorinlil dhäwu 3:2 DNT
Nhumany dhuwal balanya nhakun ŋunhiyin djorran' wukirriwuynha mala,
ŋunhi ga ŋuriŋiyiny djorray' lakaram linyalanhan. Yurr linyuny ŋuli ga
dhuwal gämany nhumalanhany ŋuruŋun ŋayaŋuynha linyalaŋgiyingal.
Wiripuwurruynydja yolŋuy walal ŋuli ga nhäma nhumalany, ŋunhi
nhaltjan nhuma ŋuli ga nhina, ga nhumalaŋgalaŋuwurra walal ŋuli ga
ŋunhi nhämany dharaŋana linyalaŋguŋuny djämapuy.

Dharrwamirr ŋarra ŋuli ga waŋa, " dhäwu lakaraŋun walŋamirrnydja, ŋunhi nhe
dhu bäkin dhuwali dhäruk mala. Wiripuny ŋuli guyaŋan, nha wiripuny limurr dhu
bäki ŋunhi yakany dhäruk? Ŋunha Dhuyuny djorra ga bitjan waŋa " Nhumany
dhuwal balanya nhakun ŋunhiyin djorran' wukirriwuynha mala Djesu Christkun",
Mayaliny walŋay nhokal dhu ga lakaram dhäwu. Yolŋuy dhu ga nhama nhuŋu
nhathinya walŋa Garraywal bala walalnha muka dhu walŋa gurrupanmirr
Christkal. Walŋay nhokal nhe dhu ga melkum warrpamthun Yol God dhuwal.
Nhanŋu manymak rom dhu ga melkunhamirr nhokalaŋawurr.
Ŋunhi nhe ga nhamany dhuwal Dhäwu dhiyak balaŋuw waluw, djambin nhuna
marrtji balan bitjana wuŋulilil yol God dhuwal. Dhiyaŋ bala dhuŋagarray nhe dhu
melkuman ŋunhi God waŋarr ga dhuwal yuwalk ga nhina ŋayi ga. Walŋay nhokal,
dharrwan dhu marrtji balan dharaŋanamirrilil romlil Garraywal Djesu Christkal.

BUKUMIRRIYANHAWUY DHIYAK WALUW

Garray, bilmaraŋun ŋarrany djinawawurrnha marr ŋarrakal dhu ga nhama muka
nhuŋuny Garray gakal. wanhami ŋarra dhu yalŋgithirr, ganydjarrmirriyaŋ ŋarrany;
ŋunha ga bayŋu walŋa dhunupayirr, dhunupayaŋ nhokal.Dhuyu Birrimbirrwal.
ŋarraku walŋa dhu ga yaka yan waŋa, ŋanydja lakaraman dhu ga Dhäruk Godku
ŋarrakal walŋay dhuwaladjan romgurr gam ; yuwalkkunhamirr, yapuluy romthu
ga dhuyu romthu.

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhuwal wukirrinyawuy ga marrtjinamirr Djorra dhawumirr. dharrwan
yolŋuny mala marrtji ga marŋgithirr Djesu Christku ŋarrakalaŋawurrnha. nhanŋu
manymaknydja rom dhu malthuna ga malŋthuna nhuŋu.

YOLTHU LAKARAŊAL NHUŊU
Ŋurruyirryunawuy dhäwu 3:11
Bala ŋayi waŋanan, " yol dhu nhokal lakaraŋal ŋunhi nhe warraŋul?
nha nhe ḻukan beŋuryi dharpaŋur, ŋunhi ŋarra lakaraŋal nhumalaŋ
yaka nhuma dhi ḻ uka beŋuryi?

Ŋunhi Yadam ga Yeb dhu yatjkurr djama, ŋunha Dhuyu djorray ga lakaram
ŋunhi maṉda djululyurr bili maṉda gan nhinan "warraŋul". Ŋunhi Godnydja
bunan, dhuwal nhanŋu dhäruknydja djimbul: “Yolthu nhuŋu lakaraŋal ŋunhi
nhe warraŋul?" Yaka ŋayi gan ŋarrtjurr mandany ŋunhi manda warraŋul.
Ŋanydja wargugukuny nhanŋu yolthu mandaŋgal lakaraŋal ŋunhi manda
warraŋul, ga warraŋul manda gan nhinan bitjarr bili, yurr Djaytinthuny mandaŋ
muḻkurr laparaŋal bala dharaŋalnha
Ŋunhi dhu yolthu yolŋuy nhuna liyamirriyam nhokalaŋawuy yatjkurrwuy, ŋunhi
ŋayi ga waŋa yatjkurr birrimbirrwal mulkurryu. yolthu lakaraŋal nhe yatjkurr
djäma ga bayŋun bi bay-lakaranhawuy? yolthu lakaraŋal ŋunhi yan bi bayŋu
nhuŋu dhu dhuwali ŋamathirr? Bayŋu yatjkurr wo yalŋgithinyamirr rom ga
mam'thun nhokal walŋalil. Dhuwali nhe ŋamakurrnha ŋunha Djesuwalawurr
yäkukurr.

BUKUMIRRIYANHAWUY DHIYAK WALUW

Buku gurrupan, Garraynha ŋuruŋ ŋunhi nhepi warrpam djaw'yurr ga
dhawarmaraŋal ŋunhal malakmaranhawuyŋur dharpaŋur bala
djulkthunamirrnydja rom ŋarrakalnha bili ŋunha Djesuwalaŋawurr. yakan ga
ŋarrakuyunmirr nha mala rirrakay ŋunhi dhu ga ŋayaŋu wuṯthun, barrari, gura,
ga gulmaranhamirr rirrakay.

GODKU DHÄRUK BILIŊUWUY NHUŊU DHIYAK BALAŊUW

Godthu ga melkum manymak mala ŋarrakal ga yakan yolkal dhärukthu dhu
gulmaram ŋunhiyi manymak ŋarraku. Mel-wuyunamirr Garraywu rom ŋunhiny
ŋarrakun rom bitjana bili, Warrpam nhany mala dhu ḻarryunna
Djesuwalaŋawurr yäkukurr.

DJUYUNAWUY DJULKMARANHARAW
Manikay mala 82:6
Bitjarr ŋarra waŋan, " nhumany Dhuwal balanya bili god mala; warrpam nhuma
djamarrkuḻi nhanŋuwuy ŋunhi ŋayi ga garrwar nhina"

Ŋurrudawalaŋu Buŋgawa walalaŋ bayŋu balaŋ ŋayi ŋathil buŋgawathi.. Yanwarray nhanŋu
ŋandimirigu bayŋuthirr. Yolŋuny ŋayi dhu buŋgawathirr bay nhanŋu dhu ŋurrudawalaŋu
buŋgawa bayŋuthirr. Gå ŋunhi walalaŋ ŋuli dhu ga ŋurrudawalaŋuny buŋgawany walŋa
yan nhina, ga bayŋu yan walal ŋuli dhu ga romdja bukman ŋunhiliyi ga balanyan ŋunhi
Wales-ŋurdja ga malŋthun, Ŋunhi ŋayi ŋurruḏawalaŋuw mala djamarrkuḻiny ŋuli dhu ga
djamamirriyam nhanŋuwuy ŋayi djama mala bili ŋunhiyithi waŋa ŋunhi gumurr dharra
ŋunha bala warraŋul walalaŋgal waŋaŋur walalaŋ ŋurruḏawalaŋuwal buŋgawawal
walalang.
God ŋunha marŋgi ŋunhi limurr dhuwal balanya bili nhakun ŋayi, bitjan ŋayi ga dharuktja
ŋunha waŋa, ga balanya bili nhakun ŋurrudawalaŋuw buŋgawaw yothu, bayŋu yan ŋayi
dhu buŋgawathi ŋunhilithi nhanukal bapamirriŋiwal wäŋaŋur. balanya bili nhakun
djiwarrŋur bayŋu yan limurr dhu buŋgawa lakaranhamirr. ga ŋurukithi limurrnydja ŋunhi
yarrupthun beŋurthiny djiwarrŋurnydja limurr dhulkmaram munathapuy rom mala. God
bapay ŋuli djuyun nhuna, nhe dhu ga guŋgayun dhipal munathalil waŋalil ga wanha
dhawalŋur ga nhina gurruṯumirr mala. bukmak ga galkuna nhuŋu marrtji, nheny marrtjin
ga guŋgayurrnha.

BUKUMIRRIYANHAWUY DHIYAK WALUW

Garray, laparaŋ ŋarraku maŋutji marr ga ŋarra dhu marr-dharaŋan ŋarraku djäma dhiyal
munathaŋut. ŋurrkuŋ warrpam nha mala baku-ŋayathanhamirr mala, barrari, ga
dhumbalmaramanhamirr rom ŋunhi ga nyumukuninyyam ŋarraku ganydjarr. yaka ŋarra
dhuwal dhuwalawuŋuwuy, nhe ŋarrany djuyun guŋgayunaraw djambiw dhiyak waŋaw ga
romku ga ŋama-ŋanayun nhuŋu rom dhiyal. Ganydjarrmirriyaŋ ŋarrany marrŋarra dhu
djulkmaram nha mala dhuwalaŋuwuy rom. Ŋarrakal walŋay ga dhiyaŋ ganydjarryu dhu
guŋgayun bilmaram walŋa ŋarraku gurruṯumirriny, dhuwal waŋa ga yolŋuny dhuwal
bäpurru.

GODKU DHÄRUK BILIŊUWUY NHUŊU DHIYAK BALAŊUW

Ŋarranhany djäma ŋarra dhu ga buŋgathirr dhiyal. gama ŋarra ŋuli ŋunhi Djiwarrpuy
Ganydjarr bilmaranharaw nhaku mala dhiyal ŋarrakal gurruṯumirriwal, ŋarrakal wäŋaŋur
ga yolŋuwal bäpurruwal ŋarrakal. Ŋunhi ŋarra dhu marrtji dhawaṯthun dhiyal bala ŋunhithi
yolŋu ŋunhi djuyunawuy Godkuŋ Djulkmaranharaw nhaku mala.

LATJU DHÄWU
Yitjaya 53:1
Garray, ŋunhawurrnydja gan bäyŋun märr-yuwalkmirriyinya
dhiyakiyiny dhäwuw, ŋunhi napurr ŋuli ga lakaram walalaŋ. Bili
muka nheny gan ŋunhi milkuŋal walalaŋgal nhuŋuwuynydja nhe
ganydjarr, yurr bäyŋu walalnydja gan ŋunhi märr-yuwalkmirriyin.

Dharrwa dhäwu mala buku liwmaram limurruŋgal. Dalipitjin ga Buku Djorra,
ŋunhi nhe dhu ŋama ganarrtham dhäwu mala bukuliwmaram ga marrtji
nheny dhu bayŋu marŋgi nhaltjan ga wäŋa dharra ga nhathinya rom ga
gaḻyun. Ga ŋunhi nhe dhu ga nhama wo ŋama dhäwu mala nheny dhu ga
wiripun mala dhäwu marram nyalnha yakan dhunupa. Dhiyaŋ bala wanhal
wanhal dhawalŋur walal ŋuli ga dhäwu gurrupan limurruŋ ŋunhiyiny yakan
yuwalk.
Djawarrkmirriw milkarri rirraky ŋunhi gana : "yolthu dhu ŋula dhäwuny
dhuwali Marr-yuwalkmirriyirr?" God ga waŋa nhuŋu dhiyaŋ bala, lakaram
nhokal ga ŋunhi ŋayaŋu ganany rom ga magayany ga marrtjin nhuŋu
balanyan gam: baythi ŋunhi wiripu dhäwu ŋanydja nha ŋayi mirithirrnydja
goŋmirrnydja rom wanha nhe dhu dharaŋan bala marr-yuwalkmirriy dhäwu.

BUKUMIRRIYANHAWUY DHIYAK WALUW

Garray, ŋarra ga marr-yuwalkmirriy Warrpam dharuk nhokuŋ
dhurrwarapuy. guŋgayurr ŋarrany marr ga ŋarra dhu djamamirriyiyam
nhuŋu dhäruk. ŋarra dhu djulkmaram nhany mala Djesuwalaŋawurr
yäkukurr.

GODKU DHÄRUK BILIŊUWUY NHUŊU DHIYAK BALAŊUW

Godkuny Dhäruk dhuwal ŋarraku bala nhakun waṉa ganhamirr ga Gambatj.
ŋarany dhu bayŋun badatjun dhukarrnydja. Ŋarraku walŋa ga warrpam nha
mala ŋunhan goŋŋurnha garraywalnha djagaŋur yakan ŋarrany dhu ga
warguyun nhaku mala. Djesuwalaŋawurr Yäkukur.

MARI GUYAŊANHAWUYŊUR
2 Gorinlil dhäwu 10:5 DNT
Wiripuny ŋuli ga yolŋu garrwar-lakaranhamirra yanbi ŋayiny marŋgin
bukmakkun. Yurr ŋaliny dhu ŋunhi ŋunhiyiny nhä mala God-Waŋarrwala
yan ganydjarryuny ŋurrkam, ŋunhiyiny ŋunhi
garrwarkunhaminyawuynydja guyaŋanhawuy, ŋunhi ŋuli ga ŋuriŋiyiny
yolŋunhan galkirrinyamaram, ga ḏaḏawmaraman beŋura ŋunhi
God-Waŋarrwala marŋgithinyaŋur. Ga ŋunhi ŋayi ŋuli yolŋuy ga
bitjandhiyiny djarrpi'kumany guyaŋa, yanbi nhanukuŋuny ŋunhi
guyaŋanhawuy djambatjnha mirithirra, bala limurrnydja ŋuli ŋunhi
nhanŋu ŋurikiyiny yolŋuw guyaŋanhawuynydja dhunupan märraman, bala
bilmaraman ŋanya Djesu-Christkala, märr ŋayi dhu ga ŋuriŋiyiny yolŋuy
dhäruktja märram waŋganynhan yan ŋanyapinyan Djesu-Christnhan.

Ŋunha Dhuyuy Djorra ga waŋa: nhaltjan ga yolŋuy Guyaŋa ŋunhithin ŋayiny.
Dhuwandja mayali nhuŋu guyaŋanhawuy dhuwali balany nhakun guli nhuŋu, ŋunhi
nhe dhu ga yatjkurr guyaŋa ŋunhi nhuŋu dhu guyaŋanhawuy melkunhamirr.
Dhäwuny limurruŋ gathuraŋuw waluw ga mel gurrupan limurruŋ
guyaŋanhawuynydja dhuwal balanya nhakun waŋa ŋunhi ŋuli ga bunhamirrr.
Dhikayi mala guyaŋanhawuy ŋunhi yaka Godkuŋ. Balanyan ŋunhiny limurr dhu ga
nhina Gunhu waŋarrkal dhärukthu. Ŋunhi nhe dhu guyaŋa dhiŋganhamirr rom, ga
guranhamirr, ŋayaŋu wuṯthunamirr. waŋi manymak dhäruk nhokal
guyaŋanhawuylil ga buwayakkuŋun ŋula nhany yatjkurrnydja. Ŋayaŋu ganany
nhuŋun, ga Godthuny nhuna gurrupan manymaknha.

BUKUMIRRIYANHAWUY DHIYAK WALUW

Bapa, nhokalaŋawurr dhärukkurr, ŋarra ŋuli djulkmaram nhä mala yatjkurr.
ŋarraku guyaŋanhawuy ga rumbal dhiyaŋ bala dhu ga malthun nhuŋun dhärukku,
nhuŋu dhäruk ŋarraku dhu ŋurruŋuny walŋaw ga bay dhu marrtjinhamirr walu.

GODKU DHÄRUK BILIŊUWUY NHUŊU DHIYAK BALAŊUW

Ŋarraka waŋan lakaraman Marr-yuwalkthinyaray ŋunhi Godkuny dhäruk ḏal
dharradaranhamirr ŋarraku walŋaw. Bayŋun ŋarrany dhu dhurrguyun ŋula nhaliy
mala Djesuwalaŋurr yäkukurr.

GODKU DHÄRUK MAŊUTJI LAPARAŊ BIRRKAYUNARAW – 343 WALU
ŊARAKA ŊUPAN
Luk 12:22-26

Waymutj 1-3; God waŋarrwuŋ maŋutji

GODKAL ROMTHU GA ŊAYATHAM GA DJAGA

2 Gorinlil dhäwu 5:20 DNT
Ga waŋany ŋanapurr ŋuli ga dhuwal nhanukal muka dharapulŋurnydja
Djesu-Christkal, ŋunhi ŋayi gan waŋan ŋanapurruŋgalaŋuwurr
dhärukkurr. Ga dhuwalatjanna ŋunhi Djesu-Christkala yäkuynydja
ŋanapurr ga waŋany nhumalany bitjandja, “Buku-djulŋimirr, bilyurra
walal ga märr-yuwalkthin Djesu-Christnhany, märr nhuma dhu ga nhinany
galkin yänan God-Waŋarrwala mägayamirriŋura romŋurnydja.”

Godthu ŋarrany djarryurr ga marraŋal marr ga ŋarra dhu gama yolŋuny mala
waŋganylil bala ŋurruwarryuna walalany. Djäma ŋarraku manymak ŋunha djätjŋur,
Ŋurrudawalaŋu. ga bulu ŋarra makmakthuna djämaw ŋarraku dhiyak wäŋaw
ŋarakaw. Dhuwalanydjan ŋarra ga marrr-dharaŋanna, gamurruwurr, nhaltjan ga
Gapmankal romthu ga Ŋayatham ga Djaga ŋalitjalaŋ nhaltjan ŋuli ga marrtji wo
djäma.
Balanya nhakun, ŋunhi nhe dhu yatjkurr djäma nhakun yolŋuny buma ŋunhiwiliyi
nhokiyingal nhe wäŋaŋur bala wandirrnydja balan wiripupuyŋuwal wäŋapuyŋuwal
mala wupitjlil. Biḻitjumanthuny dhu bayŋu ŋulma ŋupan bili ga romthu ŋayatham
wiripuŋuwuyyu wäŋapuyyu.
Ŋunhi ŋuli Godthu nhuna Waṉa Nhirrpan! mayaliny dhuwali nhe ŋuli ga djaga ga
mel lakaranhamirr wiripuny yirralkany ŋunhili wäŋaŋur. Yatjkurr Birrimbirr wo rerriy
mala ŋuli bayŋu nhuna ŋanak yatjam wo ŋayatjam bili yan nhe ga nhina dhiyal yurr
ŋunhaŋuwuy bala nhe dhuwal. Dhuwal nhuna ga ŋayatham ga djaga Godkal
romthu. Djesuwalaŋawurr Yäkukurrr.

BUKUMIRRIYANHAWUY DHIYAK WALUW

ŋarray, guŋgayurr ŋarrany marr ga ŋarraku djämamirriyam ŋarraku Djiwarrpuy
marr ga ganydjarr. warrpam miriŋuy mala ga nhamany ŋarrakun walŋa, ŋarrany
dhu waŋan gulyuna gulamaraman . Djesuwala yäkugurr.

GODKU DHÄRUK BILIŊUWUY NHUŊU DHIYAK BALAŊUW

Waṉa nhirrpanawuy Djiwarrpuy, ŋarra ga waŋan marr-yuwalkthinyaray yakan
ŋarrakal dhu ga walŋaŋur malŋthun ŋayaŋu bandanytjinhamirr rom. warrpam
ŋunhi nhäny ŋarraku dhuwanna marrtjin ga Djesuwalaŋawurr Yäkukurr.

1 Betawuŋ dhäwu 2:9

BUŊGAWA GARRWA MALA
Manikay mala 8:5
Godthu djäma limurruny yolŋuny mala mirithin latjukuŋal, Godthu ŋuli
melkum makmakthunamirr rom ga manymak ga luku nhirrpar
limurruny galkiguŋal nhanukiyingal ŋayi.

Dharrwa Garraywalaŋamirr yolŋu mala ŋuli ga marrtji Djätjlil bitjan bili, yurr
walal ŋuli gumurr ḏalnha malmaramany dharaŋanarawnydja ŋurukiyi
Godkalaŋaw dhärukku. Yuwalknydja mayali dhiyal dhäwuŋur mak dhu nhuna
ŋoy-ganyimaram bala nhe dhu marryulkthunna yan bi nyalnha, yurr
yuwalknydja ŋunhi ga Yuwalk yan. Dhiyal dhäwuŋur ŋunha yäku "angels" yaka
ga lakaram djiwarrpuynha dhäwu ganhamirriny. Yeburukurr dhuwali yäku
mayali "Yilawyim" mayalinu dhuwali ga God ŋayipiyi yan, yaka djiwarrpuy
dhäwu ganhamirr.
Godkal djiwarrpuy ŋamaŋamayunawuy, limurrunhany dhuwal djama ŋayi
Godthu galkiguŋal nhanukiyingal yan, ga yurrnha djiwarrpuynydja dhäwu
ganhamirrnydja mala. Yeburukurr dhuwali yäku mayali " Yilawyim" mayalinu
dhuwali ga God ŋayipiyi yan, yaka djiwarrpuy dhäwu ganhamirr. Nhepiny
dhuwal warray yindi ga ganydjarrmirr galki Godkal. Gatjuy marrtjin ga
djulkmaraŋun.

BUKUMIRRIYANHAWUY DHIYAK WALUW

Garray. ŋarra ga bukumirriyam dhiyaŋiyi bili nhokal Marr-ŋamathinyaray ga
Marr-dharaŋanaminyaray, ŋarra dhu dhatharmaraman warrpam nha mala dhu
djambin bala manymakkuman djama ŋarrakalaŋaw walŋaw. ŋunhi ŋarra dhu ga
nhinany walŋay ŋarrakal dhiyaŋ bala, ŋunhi ŋarra dhu luku dhatbaryun ŋayi
dhu Dhuyu.birrimbirryu ŋarrany waṉa gama.

GODKU DHÄRUK BILIŊUWUY NHUŊU DHIYAK BALAŊUW

Ŋarra ga waŋan marr-yuwalkthinyaraynha manymakkun romku ŋayi dhu
malŋthun bala dhunupayirrnh. Djiwarrpuy ganydjarr ŋarra ga waŋa
marr-yuwalkthinyaray ŋunhi ŋarrany dhu.djulkthuna Djesuwalaŋawurr
yäkukurr.

MUNHDHURR DHUNUPAW NHINANHARAW

Rawumlil dhäwu 5:17 DNT
Yo, ŋuriŋiyi ŋunhi waŋganydhu yolŋuy djäma yätjkurrnydja, bala yan ŋayi
dhiŋgaŋala, ga dhäŋur beŋuryiny ga yuwalknha gan ŋunhi bukmaknha
yolŋuny walal marrtjinany balan dhiŋganhamirrilila, ga bukmaknha dhu
marrtji ŋunhi yolŋuny walal murrmurryurrnydja biyakiyi bili yan nhakun
ŋayi Yadam dhiŋgaŋal. Yurr ŋayin ŋunhi Djesuynha gäŋal yuwalktja gal'ŋu
walŋamirrnydja dhukarr yolŋu'-yulŋuwnydja, ŋunhi ga bulun dhika
djuḻkmaraman ŋunhiyiny ŋunhi dhiŋganhamirrinhany romnha. Ga ŋuli ŋayi
dhu ŋula yolthu märramany ŋunhi God-Waŋarrwuŋuny
maŋutji-wuyunawuy, ga bilin ŋayi ŋunhi dhuwurr-dhunupan nhanukalnydja
maŋutjiŋur ŋunhiyin ŋayi dhu ga ŋunhi yolŋu nhina
walŋa-wiyinŋumirrnydja, ga ŋurruŋun ŋayi dhu, rrambaŋin maṉḏan Djesun.

Mundhurrnydja limurr ŋuli yänan märram wuŋiliyunamiriwnha yakan rrupiyay.
Dhuyuy Djorray ga lakaram ŋunhi Rom-dhunupany ŋayi yänan gurrupar ŋayaŋuy
dhapinyaynha. Rom-dhunupaynydja litjalany dhu bun'kumu ḏälkuman dharranharaw
ga ŋayaŋu mulkakuman gumurrŋur God-waŋarrwala. Nhuŋuny ŋunhi dhunupan bili
nhe Garraynha marraŋal.
Ŋunhi nhe Garraynha märraŋal bala ga rom-dhunupany djäman nhokal
walŋaŋurnydja ŋunhi Godkun rom yakan nhuŋu, bala nhe ŋuli rumrummiriwnha
ŋanya ŋula nhakuny ŋäŋthun bili nhe Garraynhan märraŋal. Wokthuna Ŋarraywu!

BUKUMIRRIYANHAWUY DHIYAK WALUW

Garray ŋarra nhuna ga buku-gurrupan ŋunhi nhe gurrupar mundhurr dhuwal ŋunhi
Rom-dhunupa. Ŋarra ga ŋaŋathun marr ŋarra dhu ga marrtjiny dharamanmiriy
romthu yutay guyananhawuyyu. nhalu ŋarra dhu marrtji ŋaŋathun ŋaŋathun
ŋunhiyiny ŋarraaku dhu malŋ’thunayan yan bili ŋarrany dhuwal nhuŋun ga nheny
ŋarrakun.

GODKU DHÄRUK BILIŊUWUY NHUŊU DHIYAK BALAŊUW

Ŋarra ga waŋan marr-yuwalkthinyaraynha dhuwali ŋarra dhu marraman ŋunhi
Godthu ŋarrany gurrupar marr-maŋmaŋthunnamirr gurrum rom, bulu ŋayi gurrupar
yuta walŋa mundhurr rrupiyamiriwnha.

DHAWATTHUNARAW
1 Gorinlil dhäwu 10:13 DNT
Wiripuny mak nhe dhu ŋunhi gärri gumurr-ḏällila romlil, bili ŋayi ŋuli ŋula
nhaliynha nhuna dharrwunuŋ yätjkurrulila. Yurr yaka ŋuli gi ŋunhi nhunapinyany
waŋganynhany dharrwunuŋ; ŋany dharrwany muka yolŋu'-yulŋunhany
ŋuruŋiyiny ŋunhi ŋula nhaliynydja mala. Yurr nheny dhuwali djägaŋur nhanukal
warray God-Waŋarrwal, ga yakan dhu ŋunhi ŋuriŋiyiny gumurr-ḏälyuny romdhu
dharrwununhamirriynydja nhunanhany galkirrinyamaram, bili balanyamirriy bili
ŋunhi nhuna ŋayi ŋuli ga dharrwunumany, ŋayiny ŋuli ga ŋunhi God-Waŋarryuny
nhuna waŋayi muka, wiripun ŋayi ŋuli ga dhukarr milkum nhuŋuny, märr nhe
dhu ŋuliwitjandhiny dhukarrkurr marrtjin djuḻkthunna bala yan, nhanukalnydja
ŋurikalyiny yätjkurruwalnydja.

Dharrway yolŋuy ga dhiyaŋ bala dhukarr malŋmaram nhaltjan walal dhu
dhawaṯmaranhamirr ŋuli dhu ŋayi ŋula nha maḻŋthun. Biḻayin-buṯthunamirriy mala ŋuli ga
mirithirr marŋthirr nhaltjan walal dhu ŋamatham yan dhalyun, ŋayi ŋuli bäynha ŋula nha
yatjkurr malŋthurr. Ga Buṉbu dhuḻyunamirriy mala ŋuli buṉbu dhuḻyun ŋurruŋuny ŋathil
walal dhu guyaŋa dhukarrwu malmaram nhaltjan walal dhu dhawaṯthun beŋuryi buṉbuŋur,
ŋuli ŋayi dhu ŋunhi buṉbuny nhara. Rrupiya djägamirriy mala ŋuli dhukarr buma nhaltjan
walal dhu yaka marilil galkanmirr, ŋurruŋuny walal ŋuli guyaŋa rom dhawaṯthunaraw
yurrnha ŋayi dhu marimirriyirrnydja ŋayiny dhu ga dhukarrnydja dharran dhunupan
Balanya bili yan dharaŋana yaka ŋayi dhu nhuna Godthu ganarrtham marilil yindilil, bili
ŋayi dhukarr bumar walŋakunharawnydja nhuŋu. bayŋu ŋayi nhuna dhu ganarrtham nhe
dhu gana warwuyun ŋuli nhe dhäwu marraŋal Duktawuŋ wo ŋurruŋupuu maripuy mala wo
nhä mala dhurrgathurrga mari nhe ga marram. nhunanhany ŋayi yaka dhikayi djama nhe
dhu ga balanyakurr marrtji. Dhukarr ŋayi nhuŋu bumar nhe dhu dhawatmaranhamirr ga
nhuŋuwuynha ŋunhi dharaŋanarawnydja ga nhepin dhu dharaŋan.

BUKUMIRRIYANHAWUY DHIYAK WALUW

Malu ŋarra ga buku gurrupan nhuna ŋunhi nhe ŋarraku dhukart bumar ŋarra dhu
dhwaṯthun dhipuŋuryi. laparaŋun ŋarraku maŋutji ŋarra fhu.nhaman fharaŋan wanha mala
dhukarr ŋarraku dhawatthunaraw nhe ŋamaŋama.

GODKU DHÄRUK BILIŊUWUY NHUŊU DHIYAK BALAŊUW

Ŋarra ga yuraman dhikayi ŋunhi romgu ŋunhi nhaltjan ŋarra dhu dhawatthun. bayŋun
ŋarra dhuwal bulu garrpinawuy ga bayŋun ŋarrakal ga dhuwal ŋorra ŋunhi ŋarra dhu bulu
dhuwal ŋarra ga dhawatthuna beŋuryiny mala. Dhiyaŋuny bala ŋarran djulkthunayŋuny.

GODKU DHÄRUK MAŊUTJI LAPARAŊ BIRRKAYUNARAW – 347 WALU

2 Betawuŋ 2:9

Wobadaya; God waŋarrwuŋ

DHAWATTHUNAWUYNHA YATJKURRUŊUR ROMŊUR

Djayimguŋ dhäwu 1:13 (DNT)
God-Waŋarr dhuwala dharpal-biri’yunara dhiyakuyŋuru yan
djwarr’puyŋuru romŋuru, ga yaka Ŋayi dhu dhika waŋganyŋuynha
yolŋunha dhukarr-nhirrpan balanyaralili marili.

Wiripuw mala girriw ga romgu mala buyu ŋunhi yaka dhu ŋula nhaliy rom
bakmaram ga miḏikum. Ŋuli ŋayi dhu yakany ŋunhi bitjandhiny malŋthun bili ŋayi
ŋunhi rommirr. waŋa ŋayi ŋuli marimirriyirr yurr yakan ŋayi dhu romnhany ŋunhi
marimirriya.
Godkalnydja gi dhuwal bäyŋu dhuwurr -yatj rom ŋorri ga bäyŋu ŋayi ŋuli gi
dhawurrunuŋ yolŋuny yätjkurrulil romlil. Ga ŋuli ŋali dhawal- guyaŋan
nhanukalnydja walŋay, bilin nhe ga ŋunhi gandany ŋayathaman ŋanyanhany.
ŋunhiny nhe dhu nyinyaŋthuna ga gali-nhirrpanmirra yatjkurruwnydja romku. ga
Ŋuli nhe ga dharaŋannydja dhuwali yakan nhunapinya nhe balayi mamaranhamirr
ŋunhi nhe dhu ga ŋulatjanthi bulu gumurr ḏalkurr marrtji wo nhina. Melkuŋun
nhuŋuwuy nhe yuwalktja gakal dhiyakuny nhinanharaw. Yaka yan nhe dhu
melkum ŋunhiyiny ŋunhi yatjkurrnydja rom, gatjuy melkuŋuny yolŋuwalnydja
Garraywun gakal. yakan ŋayi.dhu nhuna bulu ganyimaram. Nhininy gi biyakun
nhakun nhe dhuŋan ŋurukiyi dhuwurr-yatjku romgu, bili dhuwaliyi ŋunhi.nha
nhokal ga nhini ŋunhiyin ga yakayunnydja.

BUKUMIRRIYANHAWUY DHIYAK WALUW

Bäpa, buku gurrupan ga nhuna ŋunhi ŋarrany ga gaman ga nhinan nhokal
gakalyu. ganydjarrmirriyaŋ ŋarrany yol ŋarra yuwalk. marr ga ŋarra dhu ga yaka
nhina ŋayaŋu gurguryunamirriy romthu ga nhama ganarrtham ŋula nha mala
ŋunhi ŋayi yaka nhokuŋ.

GODKU DHÄRUK BILIŊUWUY NHUŊU DHIYAK BALAŊUW

Ŋarra dhuwal rumbal ŋarra dhu yaka dhurrwara lapmaram yatjkurruw ŋayi dhu
gulŋiyirr ŋarrakal. bayŋu ŋarrakal ga dhaḻakarr ŋorra yatjkurruw ga bayŋu ŋayi ga
ganydjarr ŋayatham ŋayi.dhu djulkmaram ŋarrany. bayŋu ŋayi dhu ŋarrany
dhiyaŋ yatjkurruy dharrwunum mak galakn märilil ga miḏikuman ŋarraku rumbal
yakuy Djesuwal.

DHÄRUKTJA DHU ŊUTHANA
God-waŋarrwuŋ djämapuy mala 6:7 (DNT)
Bala God-Waŋarrwu dhäruktja ŋunhi ŋuthara yindithinan,
barrkuwatjthinan ŋuliwitjarryiny wäŋakurr buku-ḻiw'maraŋala, ga ŋunhili
Djurutjalamdja wäŋaŋur Garraywalaŋumirrnydja mala ŋutharnha
mirithinan dhikan, ga bitjarryi yan bili dharrwayi yan djirrikaymirriynydja
yolŋuy walal gan märraŋal ŋunhiyiny dhäwu, bala gan märr-yuwalkthinan
Djesuwnydja.

Ŋuli nhe ŋula nhä lämu-nhirrpar ga djäga nhe ga manymakkuman ŋayiny dhu ŋunhi
buṯ' bitjanna ŋuthan. Ŋuli nhe dhu mengum ŋunhiyi ŋunhi nhä nhe ŋuthanmaraŋal
bala dhu ŋunhi yatjkurruynydja mulmuy dhä-monyguman. Bala ŋayi dhu
dhaŋaŋdhirra. Ŋunhi ŋayi dhu ŋuthan bala ŋayi dhu djäl gurrupanna nhunanhan.
Ŋunhi nhe ḻiya dhumukthin ga yakan ga djäga ŋunhiyiny yakan ŋayi ŋamakurr
Ga ŋuli ŋayi ŋunhi Dhäruktja yaka nhokal ŋuthan ŋayiny dhu ŋunhi ŋula nhan
gulŋiyirr bala baḏuwaḏuyunna balanyaraynha mala gam: nhakun dhar'thar
gurrupanaray ga barrariy mala ŋunhi ŋayaŋu wutthunamirr dhiyaŋiyin mala dhu
ŋunhi ŋayaŋuny miḏikuman yaka warray walal ŋunhi ḏälnydja ŋanydja nhe
ganydjarr gurrupar ŋayi dhu ŋuthan, yaka ŋayi dhu nhuna dhiyaŋiyi mala ŋayaŋu
buḏurrutjun. Dhäruktja ŋunhiyiny nhe dhu latju'kum djäga gumurr ŋamathirr
nhanŋu. bala ŋayi dhu ganydjarr gurrupan nhuna latjukunharaw nhinanharaw , ŋuli
ŋayi dhu dhuwali dhäruk ganydjarrmirriyirrnydja nheny dhu djulkthunna ga gatjuy
lukin gi dhäruknydja ga waŋin gi bala djämamirriyaŋun. Ga bay nhe dhu ḏalthirr.

BUKUMIRRIYANHAWUY DHIYAK WALUW

Maḻu buku gurrupanna ŋarra ga nhuna bili ŋayi ga dhuwal ŋarrany ganydjarr
gurrupanna. Dhuwal ŋarra ga dhayuŋanmirra ŋarra dhu ga dhäruktja nhuŋu ḻuka
yan bitjanna bili. Ŋuthanmaraŋun marrtji dhuwal Dhäruktja nhuŋuwuy nhe
ŋarrakala walŋalilnydja.

GODKU DHÄRUK BILIŊUWUY NHUŊU DHIYAK BALAŊUW

Dhuwal Dhäruk Godku dhu ga ŋuthan birrŋ'thuna ŋarrakalnydja walŋaŋur ga
bäyŋun ŋarrany dhu djuḻkmaram ŋayaŋu gur'kuryunamirriy ga gumurr-ḏälyu
romdhu.

BIRRIRRIYURRA
1 Dimithiw dhäwu bolwuŋ 6:17 (DNT)
Bili ŋayipin waŋganydhun God-Waŋarryun ŋuli ga gurrupan ŋula
nhäny mala yuwalktja ŋamakurr, yurr ŋayi dhu ŋunhi
gurrupandja marrtji rarryu'-rarryunna wetjthuny dhapinyaynha
bukmakkal yan limurruŋgal, märr ŋaliny dhu ga nhina
ŋayaŋu-djulŋithirra dhikan mirithirra.

Ŋula nhe marŋgi duriŋgu yäkuw "Italian Sodaw"? Dhakaynydja ŋayi ga
bulyun ŋunhan ŋoyŋurnha ŋunhili buthuḻuŋur, ŋunha ŋayi garramattja
maŋutji gapu ga ŋoyŋurnydja ŋayi dhakaymirrnha. dhakaynydja ga
bulyun ŋunha ŋoyŋur yan ga ŋuli nhe dhu rurr-rurryuna ŋunhithi buthulu
bala ŋayi dhu ŋunhi dhakaynydha ruryuna, bala ŋuli dhakaymirriyirra.
Garraywalaŋumirriy yolŋuy ŋuli ga ŋunhi manymak ŋayatham
Garraywuŋ gurrupanawuy, yurr nhe ŋuli ga ŋamum ŋunhiyi, ga ŋorra
ŋayi ga ŋunhiyi dhäkaynydja galkun ga bäy nhe dhu rurr-rurryunmirr
gatjuy djämarriyanhamirra rurr'yurryunmirra bala nhe dhu dhäkay
ŋaman ŋunhi manymaktja.

BUKUMIRRIYANHAWUY DHIYAK WALUW

Bäpa ŋarra ga buku-gurrupan nhuna ŋunhi djuḻkthunawuynydja rom
dhuwana ŋarrakalnha. Marŋgikuŋun ŋarrany ŋarra dhu marŋgithirra
dhiyakuny ŋunhi nhä nhe ŋarrakal walŋalil galkar märr ŋarra dhu bäkin
ŋunhiyi ganydjarrnydja.

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhu ga ŋama ganathaman ga yakan nhina duŋ'duŋthinyaray
romthu. Christtja ga walŋan nhina ŋarrakal, ga warrpamthu dhu ga
nhama nhaltjan ŋarra dhu ga.

GODKU DHÄRUK MAŊUTJI LAPARAŊ BIRRKAYUNARAW – 350 WALU
ŊARAKA ŊUPAN
Djon ḻ0: ḻ0

Maykah 4-5; God-waŋarrwuŋ
Maŋutji-gurrupanawuy 9



DJÄMAN
Luk 19:13 (DNT)
Yo. Ga yurrnha ŋayi ŋuriŋiyi buŋgaway ganarrthaŋalnydja ŋunhiyiny
wäŋa, ŋurruŋuny ŋathil ŋayi wäthurr ŋurikiwurruŋ ŋunhi djämamirriw
mala nhanukalaŋaw, 10-gu yolŋuw walalaŋ, bala ŋayi ŋunhi
gurruparnydja walalaŋgal djägalilnydja waŋga'-waŋganynha ŋarakany
rrupiyany, yurr ḏilkurra mirithirra ŋunhi yulŋuny. Bala ŋayi
lakaraŋalnydja bitjarrnha, ‘Ŋay', djämany gi dhiyaŋuny
ŋuthanmaraŋun marrtji yindikuŋun bala, yan bili ga bäy ŋarra dhu
roŋiyi,’ bitjarr. Bala ŋayi yan marrtjinan ganarrthaŋala ŋunhiyiny
wäŋa.

Yo marŋgi limurr ŋunhi Djesuny ga roŋiyirra, yurr ŋayi ga ŋunhi roŋiyirrnydja
bili ŋayi dhuyu birrimbirryu yolŋuny walalany nhanŋuwuy ŋayi dhaŋaŋguŋal.
Ga roŋiyirrnydja ŋayi ga ŋunhi ŋayi dhu ŋuriŋiyi bili waluy ŋunhi nhatha ŋayi
walu nhanŋuwuy ŋayi nhirrpar roŋiyinyaraw, marr ŋayi dhu walalany
mala-djarryuna ŋurukuwuythin djämapuynha. Bili ŋayi ga ŋunha Dhuyuy
djorray lakaram bitjan gam: Djäman walal ga baythu Garray roŋiyirr
Dhuwali yaku yaka dhuwali yäku yan nhe dhu gungaman waŋa ŋunhi ŋuli ga
dharra wiraŋ dhuwaliny mayali djäma dhu ga, ga bay dhu Djesu roŋiyi. Ŋunhi
nhe badak yan dhuwal munathaŋur, djäman; djäman nhokal goŋthun nhokal
ŋayiny dhu Godthuny manymaknha nhuna gurrupan.

BUKUMIRRIYANHAWUY DHIYAK WALUW

Garray nhä ŋarra marrtjin goŋthu ŋarrakal djäma nheny ŋarrany balayi
guŋgayurr ḻukanany ŋarra marrtjin ŋunhi ŋathany nhokuŋ ŋuthanmaranhawuy,
ga waṉa gaŋu ŋarrany marr ŋarr dhu balanyarawyi romgu marŋgithirr marram
ga ŋayathaman

GODKU DHÄRUK BILIŊUWUY NHUŊU DHIYAK BALAŊUW

Ŋarra ga marraman ŋunhi nhä yuṯa ŋarraku ga ŋorra. dhiyaŋuny
munathaynydja dhu ŋuthan manymaknha yan Djesuwala yäkukurr.

GODKU DHÄRUK MAŊUTJI LAPARAŊ BIRRKAYUNARAW – 351 WALU
ŊARAKA ŊUPAN
Gulutjaylil dhäwu 3:23-24

Mayka 6-7; God-waŋarrwuŋ
maŋutji-gurrupanawuy 10



RIYALA WANDIRR
Burabatj 4:18
Rom dhunupawnydja marrtji dhukarr ŋorra baḏayala'mirra,
djeŋarra'yirra yan dhu marrtji bala.

Riyala waṉḏirr dhu ga gapu ŋunhilin dhu ga ŋunhi milkmilktja ga rerriny
mala mala-bunhamirr ŋunhili yaŋaraŋur gapuŋur, Ga ḏarrtjalktja gapu
riyala ŋuli dhä-yarrupthuna yan. Ga balanya bili nhakun yolŋuy ŋunhi
ŋuli yaka djämamirriyam ŋunhiyi dhäruk nhanukiyingal walŋaŋur
ŋayiny ŋuli yätjkurruynydja djalkthun nhanukal: melḏiy'nha ga nyäḻ, ga
ŋaramurr, mel- djukurr, ŋoy murryun ga ŋuriŋiyin mala ga ŋunhi
gulmaramany dhathar'yunaŋurnydja bala ŋuli barrpa'yirra: ga ŋuli dhu
ga gapuw yaŋaraw malthun yan ŋunhiyiny ḏarrtjalknha.
Ga balanya bili ŋayi ŋuli rom maḻŋ'thun ŋurukuny ŋunhi birrimbirrwuny
limurruŋ. Dhuyuy djorray' ga lakaram limurr dhu ga dhathar'yuna yan
bala baḏayala'mirrilila romlil.

BUKUMIRRIYANHAWUY DHIYAK WALUW

Garray buku gurrupan ga nhuna dhiyak djeŋarraw romgu
nhähamiriwgu ŋunhi ŋarrakal ga ŋorra dhuwal walŋaŋur ga
dhuwalatjan ŋayaŋu wuyunawurr ŋarraku dhu nhä mala djäma ga nhä
mala ŋarrakuny ŋunhiny ŋarra dhu ga ŋayaŋu- djulŋithinyaraynha
nhina nhokala yäkuy.

GODKU DHÄRUK BILIŊUWUY NHUŊU DHIYAK BALAŊUW

Ŋarra ga waŋan marr-yuwalkthinyaray ŋarrakal ŋunhi ŋarrany dhuwal
ganydjarrmirra nhokalaŋamirr ga bäyŋun ŋarrany dhu ŋula nhaliynydja
gulmaram ga ŋunhi nhä gan dhärran gunganhawuy ŋunhiny dhu
ḻapthunaa dhiyaŋuny bala yäkuy Djesuwalnha

GODKU DHÄRUK MAŊUTJI LAPARAŊ BIRRKAYUNARAW – 352 WALU
ŊARAKA ŊUPAN
Burabatj 4:18

Nayum 1-3; God-waŋarrwuŋ
maŋutji-gurrupanawuy 11



DHUWURR ŊAMATHIRRA
2 Gorinlil Dhäwu 3:18
Ga bili limurr dhuwal bukuny yäkthunawuynha, ga milkuman limurr
ŋuli ga ŋunhi Garraywuny djeŋarra', bala ŋaliny dhu marrtji ŋunhi
bulun ga bulun dhika djeŋarra'mirrnydja, djambin dhu marrtji,
märr limurr dhu dharaŋanayirra yan nhakun ŋayipin yan Garraynha
limurruŋ ŋulatjandhin ŋunhi djämakurrnydja Godkalaŋuwurra
Dhuyu-Birrimbirrwalaŋuwurrnydja.

Rom ga ŋorra ŋunhi ŋali dhu gaŋga marrtji ŋuthan bala ŋali dhu marrtji
djambin ga buyuny ŋali dhu marrtji bitjanna nhakun Djesun. Balanya
nhakun bonba, ŋunhi ŋayi ga fjinawa yan ŋorra ga ŋuthan ŋayi marrtji ga
dhawatthunnydja ŋayi dhu latkun dhika miny'tjiyakaynha. Dhiyal Garraywal
romŋur limurr ŋuli marrtji balanyagurr romgurr: ŋunhiyiny limurr ŋuli
marrtji djambin bala manymakthirra.
Ŋunhi ga dhuyuy djorray lakaram ŋunhi limurr dhu marrtji gulŋiyirr
nhanukal dhäruklil ga nhama ŋali dhu ŋanyanhany Dhäruk wadaŋunhany
nhanukalaŋawurr dhärukgurrnha, bala limurr ŋuli marrtji ŋunhi djambin
bitjanna bili dharaŋanan nhakun ŋayin. nhinin ŋuruŋun dhärukgun marr ga
ŋayi dhu nhuna djambin bitjanna nhakun Godnha, bayŋun dhu ganarrtham.

BUKUMIRRIYANHAWUY DHIYAK WALUW

Bäpa, dhuwal ŋarra ga ŋaŋthun nhuna ŋarra dhu djäl ḏumurryirra mirithirr
nhuŋu dhärukguny. Guŋgayurr ŋarrany marr ŋarra dhu dharaŋan Djesuwal
Yäkukurr.

GODKU DHÄRUK BILIŊUWUY NHUŊU DHIYAK BALAŊUW

Ŋarra dhu djambin bili dhäruk nhuŋu ga barraŋgayun. dhaṯthuna ŋarrany
ga dhuwal djeŋarraynydja bitjanna bili yan. Dhuwal ŋarra marrtji Buku
ḻaḻawukthuna yuṯathirra Djesuwal Yäkukurr.

GODKU DHÄRUK MAŊUTJI LAPARAŊ BIRRKAYUNARAW – 353 WALU
ŊARAKA ŊUPAN
Djon 1:14

Luk 24:1-35; Manikay Mala 129-139



DULUKTHUNAYŊUN GODKALNHA DHÄRUKTHU

God-waŋarrwuŋ djämapuy mala 19:20 (DNT)
Ga ŋuliwitjarryiny djalkthunawurra, bala walal yuwalkkuŋalnha
dharaŋarnydja God-Waŋarrwuny ganydjarr, ga Garraywuny
dhäruktja ga romdja gan marrtjin yindin birrŋ'thurra marrtjin,
ḏälnha mirithirra.

Ŋunhal Yipitjatj, Djuyunawuyyu yolŋuy gan waŋan djabarrkthurr
dhukarrgurr dhawu lakaraŋal manymak ga dharrwan yolŋuny bilyurrnha
ga marrtjin balan badayalamirrililnha walŋalil Djesu Christkalnha. Yindiny
ŋayi gamurru dhiyakiyi ganydjarrwu ga djululyun dhuwali dhäwuŋur
gathurawuyŋur. Nha ŋunhi ŋuthar marrtjin bala djulkthurrnha
yindithinany ŋunhiyiny yaka Boḻwuŋ, ŋunhiyiny dhäruk ŋunhi gan waŋan.
Ŋunhi nhe dhu bulu bala marŋgithirr ga nhina dhärukthu nheny dhu ga
bulun dhika buma miriŋunhany mala, ga ŋunhi nhe gaŋga marŋgi
dhärukgu ŋunhiyiny mayali ŋayiny dhu miriŋuynydja nhuna
bikpikmaraman buma. ŋunhi nhe dhu ga bitjan bili nhina Dhärukŋur
Godkal ga galkan marrtji nhokiyingal nhe walŋalil, nheny dhu ga
djulkmaraman yan mariny mala Garraywalnha ganydjarryu.

BUKUMIRRIYANHAWUY DHIYAK WALUW

Garray, Guŋgayurr ŋarrany marr ŋarra dhu dharaŋan nhuŋu dhäruk ga
nhama ga bitjan bili. Guŋgayurr ŋarrany marr ŋarra dhu ga nhina romthu
dhiyaŋiyi dhärukgal ga yakakn dhathar'yun Djesuwalawurr yäkugurr.

GODKU DHÄRUK BILIŊUWUY NHUŊU DHIYAK BALAŊUW

Dhuwal Dhäruk djinawa ŋarrakal marrtji ŋuthana ga djulkmaraman
marrtji nha mala gumurr dal rom dhiyal walŋaŋur.
Ŋarrany.dhuwal.Djulkmaranhirr ga ŋurru-warryunanyŋun dhiyal ŋarrakal
djämaŋur Ga nhaŋur mala warrpamŋur Djesuwal Yäkukurr.

GODKU DHÄRUK MAŊUTJI LAPARAŊ BIRRKAYUNARAW – 354 WALU
ŊARAKA ŊUPAN
Djaramaya 23:29

Yabakak 1-3; God-waŋarrwuŋ maŋutji
gurrupanawuy 12



YAKA ŊUNHAL BUKUMUNHAŊUR
1 Dhatjalunikalil dhäwu 5:2 (DNT)
Bili nhumany bili muka marŋgi, ŋunhi ŋayiny dhu Garraynydja roŋiyi
räliny, ŋunhiny dhu ŋayi biyakun maḻŋ'thurrnydja nhakun
manaŋa-ḏumurr yolŋu ŋuli ga marrtji djuḏapthun nhokal wäŋalil
guwaḻyu munhay.

Ŋunha Dhuyuy Djorray ga lakaram Djesuny dhu Roŋiyi rali biyak bili nhakun
ŋuli Manaŋa-ḏumurr yolŋuny ŋunhi ŋuli bukumunhay gama. dharrway lika
yolŋuy mala lakaram dhuwali bili dhäwu ga dharrway ŋuli marram.
Dhäwuny limurruŋ gathuraŋapuynydja ga waŋa bitjan limurr ŋunhi limurr bilin
Garraywalnha limurrnydja dhu ga yakan ŋama ganarrtham nhanŋu
roŋiyinyawuy dhäwu. dhuwal limurrnydja badayalaŋurnha yakan
buku-munhaŋur. 1 Dhatjalunikalil dhäwu 1:4 DNT: “Ḻundu walal ŋarraku,
God-Waŋarrnydja nhumalaŋ ga dhuwal märr-ŋamathirra, bili
ŋanapurruwuynydja marŋgi muka, ŋunhi ŋayi djarr'yurrnydja nhumalany, märr
nhumany dhu ŋunhi nhanŋuwuynha yan yolŋuny walal. nhaltjanna nheny dhu
ŋunhi? Dhuwal nhuma gathumirriŋu mala Badayalawnha.” Ŋayiny dhu ŋunhi
marrtji bitjan nhakun manaŋa ḏumurr ganyimaranharaw ŋurukurruŋ ŋunhi
walal ga badak nhina buku-munhaŋur. Wokthurrnha Garraywun: bili nhuŋuny,
nheny bilin marŋgin dhiyaŋuny bala. Djaman gi ga bay ŋayi dhu Djesu Roŋiyirr.

BUKUMIRRIYANHAWUY DHIYAK WALUW

Garray guŋgayurr ŋarrany marr ŋarra dhu dharradayirr balayi romlil. Ŋarra ga
djalkthuna nha mala baku-ŋayathanhamirr mala dhiyak walŋaw marrtjin-yaraw
dhunupay walŋay Djesuwal yakukurr.

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhu ga bitjanna bili ŋuthanna ŋunhiliyi Badayalaŋur Garraywal Djesu
Christkal. Badayalany Dhäruknydja dhu ga djeŋarrayirrnha yan nha mala ŋarra
dhu ga ŋayatham Djesuwal yakukurr.

GODKU DHÄRUK MAŊUTJI LAPARAŊ BIRRKAYUNARAW – 355 WALU
ŊARAKA ŊUPAN
Mathuyu 24:42

Djepanaya 1-3; God-waŋarrwuŋ maŋutji-
gurrupanawuy 13



DJAMANY GA MARRAMAN
Mala-Djarryurr 5:6-7
Balanyamirriy waluy Anathgu gathumirriŋu yäku Shamgar ga
balanyamirriy waluy Djayalkal, Yindi mala dhukarr bayŋu gan yolŋu
marrtjin ŋulatjarryi dhukarrgurr, ga yolŋuny mala gan marttjin
diltji duwaṯ dhukarr mala gan dharran.bala Yolŋuny mala ŋunhi
ŋurukuwuythi wäŋaŋpuy gulyurrnha walal marrtjinyaŋur ga nhina
gan ga by ‘ajyi miyalk yäku Dibura malŋthurr, ŋunhi ŋarra Dibura
ŋandimirriŋu Yitjuralgu.

Nhä mala gan djama malŋthurr Yindi ga nymukuniny ŋunhiyiny warrpam
Godkuŋ warrpam ŋayaŋupuy. Ga bukmak nhä mala djama ŋayi ŋuli ga
gurruparnydja ŋayaŋu wuyunaraynha ŋayathanharaw ga
djämamirriyanharaw. Ŋunha dhuyuŋurnydja djorra ga lakaram ŋunhi ŋayiny
Diburany ruryurr balanyamirriy waluy yolŋu yäku Shamgar gan nhinan.
Balanyamirriy waluy wiripu mala gan yolŋu nhinan ga yalalaŋumirriynha
ŋayiny Diburany malŋthurr. Dhuwandja walu nhuŋun, nheny dharrin ga
marraŋun dhuwali wäŋa roŋinmaraŋun. Nhuŋu gurruṯumirr ga yol mala
gaḻki nhokal ga galkunna nhuŋun. Dharrin!

BUKUMIRRIYANHAWUY DHIYAK WALUW

Garray, ŋarra marŋgi ŋunhi warrpam yulŋu’-yulŋuny ga galkunnna dhuwal
ŋarrakun. Guŋga’yurr ŋarrany nhokal Dhuyu Birrimbirryur marr ŋarra dhu
walŋathirr ga dharra ga guŋgayun ŋarraku gurruṯumirriny mala dhipuŋur
rerriŋur, djanŋarrŋur nromŋur ga dhiŋganhamirriŋur, Djesuwal yäkuy.

GODKU DHÄRUK BILIŊUWUY NHUŊU DHIYAK BALAŊUW

Dhuwal ŋarra ga marraman ganydjarrnydja ŋarra dhu ga dharrany
djulkthunayŋun yan ŋula nhaŋurnydja mala romŋur. Djäma ŋarra ga dhuwal
ŋayatham Godkuŋ ŋunhi ŋarra dhu guŋgayun dhawaṯmaram ŋarraku
gurruṯumirriny mala.

GODKU DHÄRUK MAŊUTJI LAPARAŊ BIRRKAYUNARAW – 356 WALU
ŊARAKA ŊUPAN
Djatjuwa 1:3

Yägay 1-2; God-waŋarrwuŋ
Maŋutji-Dhunupayanhawuy 14



NHENY ŊUNHIYIN
Mathuyu 11:3
Märr walal dhu ŋanya ŋäŋ'thun Djesuny bitjan, “Muka nhe dhuwal
ŋunhiyiny yolŋu ŋunhi ŋanapurr ŋuli ga dhukarr-nhämany, … nhuŋun?
Wo baḏak yan ŋanapurr dhu ga galkun wiripuŋuw yolŋuw?

Djondja ŋunhi Buku-ḻupmaranhamirrnydja yolŋu garrpinawuy yan gan nhinan
dharruŋguŋur yan ga galŋany gan bäḏak dhaŋga-ḏirryurr, yurr guyaŋan ŋayi
gan yan ŋunhi ŋanya dhu Garrayyun ŋayipin ŋanya dhawaṯmaram. Nhinan
ŋayi gan djinawa’ dharruŋguŋur ga ŋayiny gan Djesuny marrtjin
bukuwirwirmaraŋal djäma marrtji Godku ŋayaŋu, ga märr-dhumbal’yurr ŋayi
ŋuriŋiyi. Bala ŋayi djuy’yurra nhanŋuwuy ŋayi malthunamirrinhan mala walal
dhu Djesunhan dhä-birrka’yun bitjana, “Muka nhe dhuwal ŋunhiyiny yolŋu?,”
bitjarra.
Ŋunhi nhuŋu ḻundu’mirriŋu ga gurruṯumirr ga dhaŋga-ḏirryun ga bitjandhin
mak walal ga dhä-birrka’yunmirr. Nhä nhe dhu napurruny walŋakumany?
Nheny guyaŋanhamirra nhe dhu guŋga’yuna nhuŋuwuynydja gurruṯumirriny
mala. Ŋuli dhu mariny maḻŋ’thun nheny gumurr-watjarr’mirriyin ga
Garraynhany gi ḻakaraŋ märr nhe dhu dhawaṯmaranhamirr nhunapinya ga
walalany baḏayala’yila. Gatjuy guya’guyaŋin bili nhuŋun walal ga ŋunhi
galkundja.

BUKUMIRRIYANHAWUY DHIYAK WALUW

Bäpa, gurrupula ŋarrakal ŋayaŋu-wuyunawuynydja ŋarra dhu guŋga’yuna
dhawaṯmaraman walalany. Marrtjin ŋarra dhu baḏayalan’ gäma
garkambarryam walalaŋ walŋan yäkuy Djesuwalnha.

GODKU DHÄRUK BILIŊUWUY NHUŊU DHIYAK BALAŊUW

Ŋarranhany nhe rur’maraŋal ŋarra dhu dhawaṯmaraman ŋarrakuwuy
gurruṯumirrinhany mala. Ŋayathaman ŋarra ga dhuwal nhokuŋ
guŋga’yunawuynydja märr ŋarrany dhu walalanhan guŋga’yun yäkuynydja
Djesuwalnha.

GODKU DHÄRUK MAŊUTJI LAPARAŊ BIRRKAYUNARAW – 357 WALU
ŊARAKA ŊUPAN
Yitjaya 61:1

Djakaraya 1-2; God-waŋarrwuŋ
Maŋutji-Dhunupayanhawuy 15



DJAMBI WÄŊA
Yeburuw 12:22
Yurr dhiyaŋuny bala nhumany dhuwal marrtjin ŋunhawalnha
bukulil yäkulil Djäyanlila* ŋunhi djiwarr'puynha Djurutjalam.*
Dhuwandja ŋunhi wäŋa nhanŋuwuynha yan Walŋawnha
God-Waŋarrwu, ŋunhi ga dharrwan mirithirra djiwarr'puynydja
dhäwu-gänhamirr yolŋu mala ga nhinany ŋoy-djulŋithirra
ŋunhiliyiny.

Ŋunha Dhuyuy djorray ‘ga lakaram dhuwal limurr marrtjin balan bukulil
yäkulil Djäyanlila, balan ŋunhi ŋuli ga dharrwan Godku dhäwu-ganhamirr
mala nhina. Dhiyaŋuny bala, nhe yan mak ga nhama wanha nhe ga dharra
wo nhina Dhuwal munathaŋur. Bilin nhe dhuwal Godkun yothu dhuwal nhe
ga yakan nhina dhiyal waŋayamany, yuwalknydja nhuŋu waŋa ŋunhan
bala djiwarrŋurnha. Dhuwal nhe ŋunhaŋuwuynha Djayanpuynha.
Ŋunha Djayunnydja, bayŋun gi ŋorri gumurr ḏal rom. Nha mala
munathawuy rom ŋuli bayŋun dhu nhuna ŋayatham ŋunhiliyiny wäŋaŋur.
Nhininy gi walŋaynydja biyakun nhakun nhe ŋunhiŋuwuyyin ga waŋiny gi
biyakun nhakun Djayunpuynha. dhuwal nhe ŋunhaŋuwuy bala wäŋawuy.

BUKUMIRRIYANHAWUY DHIYAK WALUW

Ŋarra ga bukumirriyam Godkalaŋaw ŋayaŋu-wuyunamirriw ŋayi dhu
monyguman ŋarrany. Dhuwal ŋarra ga buku-wäthunna dhiyakiyi
manymakkuny romgu märr ŋarrany dhu ga guyaŋanhamirriyam ŋunhi
nhaltjarr ŋayi manymakthu dhurrparaŋal ŋunhal Djäyan yäkuy Djesuwal.

GODKU DHÄRUK BILIŊUWUY NHUŊU DHIYAK BALAŊUW

Ŋarrany dhuwal Djäyanbuy yolŋu, ga bäyŋun ŋarra dhu ga ŋunhi
dhäparŋ’tja nhina. Ŋarra ga waŋan balayiny ŋunhi galmunhamirriwnydja
romgu ŋayi dhu ŋaṉbaw’yuna manymaktja rom yäkuy Djesuwalnha.

GODKU DHÄRUK MAŊUTJI LAPARAŊ BIRRKAYUNARAW – 358 WALU
ŊARAKA ŊUPAN
Manikay Mala 2:6

Djakaraya 3-4; God-waŋarrwuŋ
Maŋutji-Dhunupayanhawuy 16



DHAWAṮMARANHAMIRR WALU
Mala-djarr’yunamirr mala 6:25-26
“Bakmaraŋun ŋunhiyiny gunda ŋapa-ŋalmaranhawuy waŋarrwu yäkuw
Bälwuny ŋunhi walalaŋ gan ŋaḻapaḻmirr buku-ŋalyurr, ga gulkthurra
ŋunhiyiny dharpa ŋunhi gan dharran ŋunhiliyi. Bala God-Waŋarrwun
dhuḻyurr Bärŋ.”

Gidiyannhan walal ŋunhi djäma gurruparnydja ŋurikiyi dharpawnydja
bakmaranharaw bala dhuḻyurra bärŋnha Garraywun ŋunhiliyi bili dharapulŋur. Ga
dharapulnydja ŋayi ŋunhi gumurryu märraŋal roŋanmaraŋalnha. Dhiyaŋ bala
walal ŋuli ga dhäruk ŋurrkanhamirr balanyamirripuynha walupuy ŋunhi ŋayi
Djesun dhawal-guyaŋanan December-y waluy, bili balanyamirriy bili waluy
baman’ yolŋuy mala gan waŋarrkuŋal ŋula nhä mala nhakun munatha’wuynha
mala. Yurr gan ŋunhi buku-ŋal’yunawuynydja rom ŋorran yan: ŋunhi nhaku walal
gan buku-ŋal’yurr ŋunhiliyi dharapulŋur buluny walal gan ḏarrtjalkkunhaminan
Godkalaŋawnha djämaw.
Yäkukurr Garraywal Djesu Christkalaŋawurr, napurr gan walu nhuŋu bäki yanbi
napurruŋ yurr nhuŋu warray yuwalktja. Dhuwandja napurr dhu ga yakan guyaŋa
ŋunhi waluny ŋany guyaŋany napurr dhu nhunanhan. Nhuŋuny ŋunhi
dhawal-guyaŋanhawuy walu ŋunhiny walŋamirrnydja rom.

BUKUMIRRIYANHAWUY DHIYAK WALUW

Bapa, buku gurrupan ga nhuna ŋunhi nhe munhdhurr gurrupar Garraywnha
Djesuny Christnha dhipal munatha’lil. Buku gurrupan ga nhuna ŋunhi nhe djuyurr
nhuŋu gäthumirriŋuny napurruŋ baḏayala ga walŋakunharaw bukmakku yolŋuw
dhipal munatha’lil. Ŋarra ga märryiŋgathirr ŋunhi ŋayi dhawal-guyaŋan ga
ŋayaŋuynydja ŋarra ga buku-gurrpan nhuna ŋunhi nhe ŋarrany dhawaṯmaraŋal
bala ŋarra märraŋala nhokuŋ walŋany.

GODKU DHÄRUK BILIŊUWUY NHUŊU DHIYAK BALAŊUW

Djesu Garray nheny dhuwal walŋa wiyinŋumirr, ga djuḻkthunayŋuny rom nhuŋu
dhuwana ŋarrakala walŋaŋur. Nhinany ŋarra ga dhuwal nhokala djägaŋur, ga
marrtjiny ŋarra ga galŋa-goŋmirriyirra. Yow yuwalk, Garrayyun ŋunhi
djuḻkmaraŋal bukmaktja nhä mala!

GODKU DHÄRUK MAŊUTJI LAPARAŊ BIRRKAYUNARAW – 359 WALU
ŊARAKA ŊUPAN
Yitjaya 9:6; Luk 2:10-11

Djakaraya 5-6; God-waŋarrwuŋ
Maŋutji-Dhunupayanhawuy 17



BILIN GANAŊMARANHAWUYNHA GALKUNA GA MARRANHARAWNHA

Bilipaylil dhäwu 4:6
Yakan gi warwuyurrnydja ŋula nhakuny malaŋuw. Yanan gi
biyakun bukumirriyaŋun ŋula nhakuny malaŋuw bukmakkun yan.
Ŋuli nhe ga ŋunhi ŋula nhakuny malaŋuw djälthirr nheny dhu
ŋäŋ'thundja God-Waŋarrnhan, ga yakan meṉguŋuny
buku-gurrpanarawnydja nhanŋu.

Guyaŋi ŋunhi nhokal ga Bäpa’mirri’ŋuw buḻiki mala malamirr dhärra’tharra
bukuŋur mala; ŋayi ga ŋuriŋiyi wäŋa ŋamaŋamayunayŋuy ŋäŋ’thun nhuna
nhe dhu ŋayaŋu lakaranhamirr nhanukal. Yow, dhuwalatjan dhäwukurr
limurruny ŋayi ga muḻkurrmirriyam limurr dhu yaka ga warwuyun. Yan
limurr dhu marrtji ŋayaŋun lakaranhamirr nhanukala Garraywala.
Gulyurr ŋathil ga lakaranhamirr Godkal, warwuny marrtji gurrupula
nhanukal bili ŋayipin ŋunhi marŋginy nhuŋu. Ŋunhany djiwarr’wuynydja
nhuŋu Bäpa’mirriŋu bulu galŋu yirrŋi (ḻukunydja’) bäyŋu nhanukalnydja
dhu gumurrŋur nhä mala ŋäthiliŋuyirr ga dhawar’yun. Yakan gi
gurrupuruŋ bili nhuŋuny dhuwal Bäpa’mirriŋu ḻukunydja warray,
märrliyanhamirra nhanukal.

BUKUMIRRIYANHAWUY DHIYAK WALUW

Mäḻu, Ŋarra ga lakaranhamirraa ŋarranhawuynha ŋarra nhokala nhaku
ŋarra djäl. Ŋarra ga bukumirriyam nhe dhu ŋarrany gurrupana nhaku
ŋarra ŋuli ga gatjpu’yun. Ŋarra ga ŋäŋ’thun nhe dhu milkuman nhuŋuwuy
mel-wuyunamirrnydja märr dhu wiripuynydja yolŋuy nhämany nhunanhan
ŋarrakalnydja

GODKU DHÄRUK BILIŊUWUY NHUŊU DHIYAK BALAŊUW

Ŋarrakuŋ bukumirryanhawuynydja bilin yoranhawuynha. Nhinan ŋarra dhu
ga ŋayaŋuny dhaŋaŋnha yan, ga guŋgayunawuynydja

GODKU DHÄRUK MAŊUTJI LAPARAŊ BIRRKAYUNARAW – 360 WALU
ŊARAKA ŊUPAN
Manikay Mala 50:10

Luk 24:35-53; Manikay Mala 140-150



YAKAN GI WARWUYURR
Mathuyu 6:34
Ga yaka warwuyurr ŋurikiny ŋunhi dhu nhä malany maḻŋ'thurr goḏarr'
wiripuy waluy, bili ŋunhiyiny warwu malany yaka nhokal goŋŋur. Ga yaka
marrtji mana'-manapulnydja bukulil ŋal'-ŋalmaraŋ warwuny mala nhuŋuwuy
nhe, ŋunhi ga ŋuriŋiyi waluy gäma, balanya nhakun mari ga ŋula nhä
malany. Yakan biyakiyiny guyaŋi.” Ga bitjarrnha ŋayi gan ŋunhi Djesuy
lakaraŋalnydja walalaŋgal.

Ŋarrany dhuwal Godkun yothu ga bilin ŋarra ga dhuwal manymaknydja nhanukuŋ
ŋayathaman ga yakan ŋarra dhu ŋunhi warwuyun godarrwuny. God marŋgi ŋunhi
limurru ŋuli ga warwuyun ŋula nhaku malaŋuw. Yaka limurrruŋ dhuwal rumbal ŋayi
djäma warwuyunaraw!
Dharrway ga Garraywalaŋumirriy bitjan waŋa limurr dhu ga yaka mirithirr guyaŋa,
yorr yaka ŋayi ga dhuwal bitjandhiny waŋa. Nhaku ŋali ga mirithirr ŋayaŋumirriyirr
ŋunhiny ŋali ga warwunhan dhirrthirryun ga yakan nhe ga bitjandja guyaŋa ŋunhi
nheny dhuwal Waṉan ŋurukun djiwarr’kun wäŋaw. Dhuyu Djorra’ ga waŋa bitjan;
yaka guyaŋanhawuynha nhuŋuwuy bilmaraŋ warwulil. Dhuwal nhe maŋutji ŋatha
God-Waŋarrwu dharrwan nhe ga ŋayatham manymak nhokalaŋuw walŋaw. Gatjuy
buku-gurrpula ŋanya marrtji dhiyaŋun bala nhuŋu dhu nhuna dhu ḻupmaraman
manymakthuny romdhu. Yakan gi warwuyurr!

BUKUMIRRIYANHAWUY DHIYAK WALUW

Ŋarra ga Bukumirriyam nhokal marr ŋarraku dhu marrtji waluny djadaw-djadawyun
ŋayaŋuwuyunaraynha. Bayŋun ŋarra dhu ga nhina dhaparŋ ŋula nhakuny mala
ŋarrakal walŋaŋur. Dhuyu birrimbirr nhe ŋarrakuny dhuwal yuwalknydja marŋgi
bukmakguny. Buku gurrupan ga nhuna Garray ŋunhi nhe ŋuli ga djäga ŋarrakalaŋaw
waluw mala Djesuwal yäkugurr.

GODKU DHÄRUK BILIŊUWUY NHUŊU DHIYAK BALAŊUW

Ŋarraku walŋa dhuwala dharpal-ganydjarrwalŋa wekanhara ga warrpam’ ŋarrakuwuy
ŋarra ŋunhi warrpam’ gäna wäŋa dharpalmundurr-nhirrpanawuy (silos) dhuwala
marrtji guḻku’mirriyirr dharyun yan biḻi. Ŋarra dhu gunganha märra ga djägamirr
nhina ŋarrakuwalaynha yan mundurrŋur, ga yaka ŋarra dhu dhika waŋganyŋuynha
latju’wu dharpalwu nhäwuynha dhumbal’yun ga gapu-bäymithirr, yäkuŋur Djesuwala.

GODKU DHÄRUK MAŊUTJI LAPARAŊ BIRRKAYUNARAW – 361 WALU
ŊARAKA ŊUPAN
Bilipaylil dhäwu 4:6-7

Djakaraya7-8; God-waŋarrwuŋ
maŋutji-gurrupanawuy 18



YUWALK YAN LUKUNYDJA
Yipatjatjlil dhäwu 3:8
Ga ŋarrapiny dhuwal yaka ŋula yindi mirithirr yolŋu. Yaka ŋarra ŋurruŋu. Ŋarrany
dhuwal dhuḏiŋu ŋurukuwurruŋgal yolŋuw walalaŋ ŋunhi Godkalaŋumirriwalnydja
mala. Yurr God-Waŋarrnydja gan ŋunhi ŋarrakuny mel-wuyurr warray, bala ŋayi
djuy'yurra ŋarranhany nhumalaŋgala Djan'tayilwala yolŋuwal walalaŋgal, ŋunhi ŋarra
dhu dhuwal lakaramany nhumalaŋgal dhuwandja ŋunhi manymaktja dhäwu, ŋunhi ga
Djesu-Christthuny nhumalaŋ ŋayatham ŋula nhäny mala bulun dhika latjun'
mirithirra, ŋunhiyiny mala ŋunhi dhu bäyŋun dhä-dhawar'yun.

Dhuwal Wäŋaŋur yäkuŋur “Strait of Hormus” Ŋurruwuŋmirra wäŋa dhuwandja dhiyali
yuṯuŋgurrŋur wäŋaŋur yäkuŋur Middle-East balayin ga ŋandarryun ga lay nhama bukmaknhan
ŋayi barpuru dhuwali ŋurru-warryun. Dhipuŋuryi ŋunhi mayaŋŋur nyumukuninyŋur ŋayi dhu
marrtji guŋgayun ŋunha North America ga Asia ga Africa marr ŋayi dhu ga guŋgayunaray nhä
mala djämamirriyam yan. Ŋunhi wäŋa gapu dhukarr yäku Srayit op Omutj (Strait of Hormuz)
dhuwala marrtjina galkun ŋurru-yirrpanhara ganydjarr-mirriŋur mari-ganydjarriyurr dhiyala
2025–2026 Middle East ga bukmak wäŋapuyŋurr rrupiyapuyŋurr diltjipuyŋurr ŋunhi ga
dhä-yurrŋuŋur wekaŋ rirrkthun warrpam’ŋura munatha’ŋur ga bili-marrkap-bäymiyirr guḻku’
wäŋapuy diltjipuy ga rrupiyapuy rom malanynha yan biḻi. Nhäthirr dhika dhuwala waŋgany yan
gapu dhukarr murnha’wuy dhu marrtji djäma, märr dhu wäŋa rrupiyapuy ga rom mala dhiyala
ŋunhalnydja dharpal barkpa Not Hamarika (North America), Atjya (Asia), ga Haprrika (Africa)
marrtji dhiyala guyaŋir rirrkthun dhä-yurrŋuŋur dhiyakuyŋuru ŋunhi nhä ga dhä-djäma Middle
East-ŋur?
Dhiyaŋ bala ga Yindi mala rom malŋthun dhiyal munathaŋur, ŋunhiyiny yolŋuw muḻkurr. Ŋayiny
ga dhuyu djorraynydja lakaram ŋunhi nhanhamiriwnydja rom ga ganydjarr ḻukunydjathinyaraw
ŋorra ga nhanukiyingalnha Garraywalnha, ŋuhni ga djulkmaraman nha mala mel-widimirr
dhuwalaŋupuy munathawuy. Nhanukalnydja Godkalnydja ŋayaŋuŋur ga ŋorra bulun galŋu
dhäruk djulkmaraman ga buḻay-yakaynha. Ŋuli nhe dhu ga ḻuka dhäruk nhanŋu bitjan bili
ŋunhiyin nhe ḻukunydjany yolŋu. Bayŋun nhuna ŋayi dhu munathawuyyu romthu mala
yalŋgikum bili nhuŋuny ga dhuwali guŋgayunawuy marrtji beŋur garramatŋurnha djiwarrŋurnha.

BUKUMIRRIYANHAWUY DHIYAK WALUW
Garray Dhaŋaŋguŋun ŋarraku walŋany nhokalnha manymakthu. Marr ŋarra dhu nhaman nha
ŋarraku ga guŋgayunamirr ŋorra.

GODKU DHÄRUK BILIŊUWUY NHUŊU DHIYAK BALAŊUW
Ŋarra ga waŋan ŋunhi ŋarraku dhu guŋgayunawuynydja bayŋun dhawaryun. Ga nhä mala
baku-ŋayathanhamirr mala dhuwalaŋuwuy munathawuy ŋuruŋiyiny mala ŋarrany dhu yakan
ŋayatham yäkuy Djesuwal.

GODKU DHÄRUK MAŊUTJI LAPARAŊ BIRRKAYUNARAW – 362 WALU
ŊARAKA ŊUPAN
Yipatjatjlil dhäwu 2:7

Djakaraya 9-10; God-waŋarrwuŋ
maŋutji-gurrupanawuy 19



DJAMARRKUḺI BAWUNATJKU MAYALI’ MURRYU’MURRYUNAMIRR

Mäk 3:17
ga Djayim, ga yukuyuku'mirriŋu nhanŋu Djon, Djipitiw maṉḏany
gäthu'mirriŋu, ga ŋayiny maṉḏany ŋunhi Djesuynydja yäku nhirrpar
Bawunatj, mayali' “Murryu'murryunamirr maṉḏa:

Dhuwal Dhuyuy Djorra’ ga lakaram ŋunhi Djayimgu ga Djongu bäpa’mirriŋu yäku
‘Murryu’murryunamirr’, yurr yaka ŋunhi bawala. Dhiyaŋuny yäkuy ga mel
lakaram ŋunhi ŋayi maŋiny-dhumuk. Yolŋu walal Djamariyapuy mala ŋuyulkthin
Djesuw bala ŋaŋ’ŋaŋdhurra ŋanya maḏakarritjthun dhärukthu bitjarra, “Garray,
nhaku nhe ga djälthirr napurr dhu buku-wäthun gurthawnha, ŋayi dhu yarrupthun
djiwarr’ŋura bala bathana yolŋunhan walalany?” Ŋayiny Djesuynydja dhurrwara
mukmaraŋal walalany bala walal dharaŋarnha ŋunhi ŋayiny Djesuwnydja märr
yuwalknha yan Yol-wapthunamiriwnha.
Gatjuy nhen guyaŋanhamirr, nheny nhäŋur yäku, nhä mayali’. Guya’guyaŋin
nhuŋuwuynydja yäkuw. Dhuwali mak nhe ŋula nhäŋura yäku manymakŋura. Mak
nhe dhu yolŋunhan dhawaṯmaram yäkuy nhokal wo guŋga’yunamirra yäku mak
gämurru’-warryunayŋun yäku. Ma’ dhuwal limurr djamarrkuḻi maŋiny-ḏumurruw.

BUKUMIRRIYANHAWUY DHIYAK WALUW

Malu, Dhuwal Ŋarra ga Bukumirriyam nhe dhu ganydjarrnydja ga
Ŋayaŋu-wuyunawuynydja ḻarrwawmaraman ŋarrakal marr ŋarra dhu marrtji
djämany bala ŋayaŋunydja guŋgayunamirriynha. Yäkuny ŋarrany yindikuŋun
manymakgun djämaw yäkuy Djesuwalnha.

GODKU DHÄRUK BILIŊUWUY NHUŊU DHIYAK BALAŊUW

Ŋarra ga ganydjarr-wekaŋ dhäruk ga lakarama yuwalkthinyaramirriyaŋ ŋunhi
ŋarra ga gäma nhanyapiyanha yan God-Waŋarrwu gurtha. Walala dhu ŋarranha
yäku-nherraṉ ga dharangan barŋgilirr dhiyala ganydjarr-mirriŋur
märr-yuwalkthinyaraŋur (generalsŋur) yan biḻi. Ŋarra dhuwala marŋgi
ŋarrakuwuy ŋarra God-Waŋarrwu, ga Ŋarra dhu marrtji djäma
dharpal-ganydjarrwalŋa muŋguyŋuynha dharpal-nhirrpanawuy djäma, yäkuŋur
Djesuwala.

GODKU DHÄRUK MAŊUTJI LAPARAŊ BIRRKAYUNARAW – 363 WALU
ŊARAKA ŊUPAN
Luk 9:54

Djakaraya11-12; God-waŋarrwuŋ
maŋutji-gurrupanawuy 20



GALKUNARA DHARPAL-LATJU’THINYARAWU

Gulutjaylil dhäwu 1:27
Ga ŋunhiyiny dharrpalnydja rom God-Waŋarrwuny, mirithirra ŋayi ŋunhi
mel-wiḏi'mirra dhika ga latjun', ŋunhi ŋayi ga God-Waŋarrnydja djälthirra
bukmakkuny yolŋuw walalaŋ marŋgithinyarawnha ŋurikiyiny, ga nhinanharaw
ŋunhiwiliyin ŋunhi nhanukala romlilnydja. Ga dhuwaliyi nhanŋu ŋunhi ŋayaŋuny,
ŋunhi ŋayi gan ḻiya-ŋamaŋamayunminany ŋäthilnydja lakaranharaw yan ŋurikiyiny
dharrpalwuny nhanukiyingalaŋaw ŋayi, märr dhu ŋunhi nhanŋuwuynydja yolŋu
walal marŋgin ga nhina. Ga dhuwanna ŋunhi nhanŋu dharrpalnydja rom gam',
Djesu-Christtja yuwalknha yan bilin ga nhinan dhuwaliyin ŋayaŋuŋura
nhumalaŋgala. Ga ŋuruŋiyiny ga maŋutji-lakaraman ŋunhi ŋayipiny dhu
God-Waŋarryuny gurrupanna yan nhumalaŋguny ŋunhi ŋula nhäny malany
manymaktja ga mäwilimirrnydja rom. Ga märr-yuwalk yan ŋayi dhu ŋunhiyi
maḻŋ'thurrnydja djämapuynydja nhanukuŋ God-Waŋarrwuŋuny.

Ŋuli ŋali ŋula yol yolŋu djäl manymakkuny nhinanharaw dhiyakuny walŋaw Garraynhan ŋali
dhu märram. Ŋayipin nhuŋu ŋunhi yuwalktja marŋgi nhä nhuŋu dhiyaŋ bala ga goḏarr, ga
ŋurukun bala, Dhuyuy Djorray’ ga lakaram Garraynydja dhuwal dhuwaliyi djinawa nhokal ga
ŋayin dhu nhuna ŋunhi gäma balany ŋunhi djeŋarra’mirrililnydja romlil. Dhiyal wäŋaŋur
limurruny dhu marrtji bulnha’maram munatha’wuyyu romdhu yurr Garraynydja dhuwaliyi
djinawa’ nhokal ga gäma ŋayi dhu ga nhuna ga nhäŋu nhe dhu ŋunha bala yuṯa walu ŋunhiny
bulun gal’ŋu mäwilimirra.
Dhuwandja marrtji dhuŋgarra dhawar’yuna bala nhe ga bitjana guyaŋa, ‘yee balaŋ ŋarra
ganha manymakkunha nhinanha. Yan Buku-gurrupula Godnhan bili ŋayi muka nhuna ga
ŋunhi gämany bala ŋunhi manymaklilnydja walulil. Märraman nhe dhu ŋunhi wekany
Garraywuŋuny ŋurukuny dhawar’yunarawnydja!

BUKUMIRRIYANHAWUY DHIYAK WALUW

Garray ŋarra nhuna ga buku-gurrupan ŋunhi ŋarraku ŋunhany bala ḻirraŋuny walu nhokal
warray goŋŋur ga djägaŋur. Ŋarra ga lakaraman nhokal ŋunhi nhä mala gurrkurr ḏälnydja
mala rom dhu bakthuna Djesuwalnha yäkuy. Dhätthurra ŋarrany nhokal djeŋarray’nydja märr
dhu yolŋuynydja walal nhäman ŋarra dhu dhuwalaŋumirriynha gungam dhuwandja
dhuŋgarra.

GODKU DHÄRUK BILIŊUWUY NHUŊU DHIYAK BALAŊUW

Godkuny ganydjarr dhuwana ŋarrakala ŋayaŋuŋur. Ŋarra ga ŋäŋ’thun ŋunhi nhä mala
manymak rom djuḻuḻ’yunawuy gan ŋorra ŋunhiny dhu dhawaṯthuna märr ŋarrakal
gurruṯumirriy ga ŋarra dhu nhäman nhuŋu mäwilimirrnydja rom yäkuy Djesuwalnha.

GODKU DHÄRUK MAŊUTJI LAPARAŊ BIRRKAYUNARAW – 364 WALU
ŊARAKA ŊUPAN
Galatjiyalil dhäwu 2:20

Djakaraya 13-14; God-waŋarrwuŋ
maŋutji-gurrupanawuy 21



DHURRWARA ḎAW’YUNA GA
2 Dimithiw dhäwu bolwuŋ 4:7
Bilin ŋarra gan djämany mirithinany dhika God-Waŋarrwuny ganydjarryuny
yindiynha, bitjan nhakun ŋuli ga ŋunhi yolŋu waṉḏirr djuḻkmaranharaw
ganydjarryu waṉḏinyaray mirithinyaray, ga yan bili ga buku ŋayi ŋuli ŋunha
ŋayatham. Ga dhuwandja ŋarra bilin djuḻkmaraŋala ŋunhi bukmaktja nhäny
mala ŋunhi ŋarrany gan ŋuriŋiyi mala gulmaraŋal. Bilin ŋarra dhuwal
dhawar'maraŋala bukmak yan ŋunhi nhäny mala ŋunhi ŋayi God-Waŋarryu
ŋarrakal gurrupar djämaw. Ga djägany ŋarra gan dhuwal ŋamathaŋal yan
dhiyakiyi dhäwuwny'tja, ŋunhi ŋayi gurrupar ŋarrakal djägalil, bala ŋarra
gan lakaraŋalnydja ŋunhi dhunupan yänan dhawaṯmaraŋalnydja.

Dhäruk beŋur Dhuyuŋur djorraŋur limurr ŋuli ga nhäma dharrwamirr yurr wiripuw
mala gamurruw. Dharrway ŋuli ga nhama dhäwu balanya bapurrumirriy ga wirirpuny
ŋunhi ŋuli ga yolŋu ŋayaŋu warwumirriy ŋäma dhäwu. Yurr dhuwandja dhäwu bulun
ŋuṯu-dhumbuknha; dhuwaliny ŋayi dhäwu balanya nhakun yolŋu ŋuli ruryun bala
wandirra marr ŋayi dhu djulkmaram ga marram ŋunhi nhaku ŋayi ga wandirr.
Dhuwandja dhu dhuŋgarra nhuŋu dhawaryurr manymakkun ŋayaŋuw,
Marr-yuwalkthin yan gi ŋayaŋuy marrparaŋdhun, Ŋurruyirr’yurr nhe manymakthu
ŋayaŋu ga yana bili ga dhawar’maraŋ dhu dhuŋgarra. Bilin nhe dhuwal
djuḻkthunayŋun Djesuwalnydja yäkuy.

BUKUMIRRIYANHAWUY DHIYAK WALUW

Garray dhuwal ŋarra ga buku-gurrupan nhuna dhiyak dhuŋgarraw. Dhuwandja ŋarra
marrtji gulŋiyirr yuṯalila dhuŋgarralil, Garray guŋga’yurra ŋarrany ŋarra dhu
muḻkurrnydja dharraḏayirra. Ḏulŋurr’yurra marrtji ŋarrakal
baku-ŋayathanhamirrnydja rom yäkuy Djesuwalnha.

GODKU DHÄRUK BILIŊUWUY NHUŊU DHIYAK BALAŊUW

Dhuwal ŋarra ga dhawar’maraman dhuwandja dhuŋgarra, ga nhä mala manymak
ŋarra gan baḏatjurr nhokuŋ ŋarra dhu dhiyaŋun yuṯaynha dhuŋgarray märram.
Dhuwal ŋarra ga ḏoṯurrktja ga birrimbirrnydja ŋarrakuwuy ŋamaŋamayunmirra ŋarra
dhu yuṯany nhokuŋ ŋayaŋupuy yuṯaynydja dhuŋgarray märraman yäkuy Djesuwala.

GODKU DHÄRUK MAŊUTJI LAPARAŊ BIRRKAYUNARAW – 365 WALU
ŊARAKA ŊUPAN
Yeburuw 12:1

Malakay 1-4: God-Waŋarrwuŋ Maŋutji
Gurrupanawuy 22

